
УИХ-ЫН 2010 ОНЫ ХАВРЫН ЭЭЛЖИТ ЧУУЛГАНЫ 

07 ДУГААР САРЫН 01-НИЙ ӨДӨР (ПҮРЭВ ГАРАГ)-ИЙН 

НЭГДСЭН ХУРАЛДААН 

	№
	Хэлэлцсэн асуудал
	Хэдээс хэдэд

	1.
	Хуралдааны товч тэмдэглэл:
	1-10

	2.
	Хуралдааны дэлгэрэнгүй тэмдэглэл:

1. “Газрын тосны нөөц бүтээгдэхүүнийг худалдан борлуулах тухай” УИХ-ын тогтоолын төсөл (анхны хэлэлцүүлэг)

2. “Ашигт малтмалын тухай хуульд нэмэлт, өөрчлөлт оруулах тухай”, “Газрын тухай хуульд нэмэлт оруулах тухай” хуулийн төслүүд (2010.05.24-ний өдөр Засгийн газраас өргөн мэдүүлсэн) (эцсийн хэлэлцүүлэг)

3. “Хүний хөгжил сангийн тухай хуульд нэмэлт оруулах тухай”  хуулийн төсөл (“Утаагүй Улаанбаатар” хөтөлбөр батлах тухай УИХ-ын тогтоолын төслийн хамт өргөн мэдүүлсэн) (анхны хэлэлцүүлэг)
4. Гадаадын иргэний эрх зүйн байдлын тухай хуулийн шинэчилсэн найруулгын төсөл, Хууль хүчингүй болсонд тооцох тухай, Монгол Улсын Засгийн газрын тухай хуульд нэмэлт оруулах тухай, Захиргааны хариуцлагын тухай хуульд өөрчлөлт оруулах тухай хуулийн төслүүд (хэлэлцэх эсэх)

5. Үндэсний аюулгүй байдлын үзэл баримтлал батлах тухай УИХ-ын тогтоолын төсөл (хэлэлцэх эсэх) (хаалттай)
6. “Байгаль орчныг хамгаалах тухай хуульд нэмэлт оруулах тухай” хуулийн төсөл (хэлэлцэх эсэх)
7. “Ан агнуурын тухай хуульд нэмэлт, өөрчлөлт оруулах тухай”, “Амьтны аймгийн тухай хуульд нэмэлт, өөрчлөлт оруулах тухай”, “Агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт, өөрчлөлт оруулах тухай” хуулийн төслүүд (хэлэлцэх эсэх)
8. “Зарим байгалийн цогцолборт газрын хилийн заагт өөрчлөлт оруулах тухай” УИХ-ын тогтоолын төсөл (хэлэлцэх эсэх)

9. “УИХ-ын 2010 оны намрын ээлжит чуулганаар хэлэлцэх асуудлын тухай” УИХ-ын тогтоолын төсөл (хэлэлцэх эсэх)
	10-13

13-18

18-24

24-34

35-41

41-52

52-61

61-63




Монгол Улсын Их Хурлын 2010 оны хаврын ээлжит чуулганы 07 дугаар сарын 01-ний өдөр (Пүрэв гараг)-ийн хуралдаан 10 цаг 20 минутад Төрийн ордны УИХ-ын чуулганы нэгдсэн хуралдааны танхимд эхлэв.


УИХ-ын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.



Үдээс өмнөх чуулганы нэгдсэн хуралдаанд ирвэл зохих 76 гишүүнээс 56 гишүүн ирж, 73.6 хувийн ирцтэй байв. Үүнд:


Чөлөөтэй: Сү.Батболд, Б.Бат-Эрдэнэ, Д.Загджав, Д.Кёкүшюзан Батбаяр, Ц.Мөнх-Оргил, О.Чулуунбат, М.Энхболд, С.Эрдэнэ;


Өвчтэй: Р.Буд, Ц.Дашдорж, Р.Раш;


Тасалсан: Н.Алтанхуяг, Р.Амаржаргал, Н.Батбаяр, Э.Бат-Үүл, С.Баярцогт, Л.Гантөмөр, С.Ламбаа, Д.Очирбат, Ш.Сайхансамбуу;


Хоцорсон: Д.Арвин-1:10, Х.Баттулга-0:55, С.Баяр-0:45, Л.Болд-0.35, С.Бямбацогт-0:45, Л.Гүндалай-1:00, Г.Занданшатар-0:40, Д.Зоригт-0:40, Д.Лүндээжанцан-1:10, Э.Мөнх-Очир-1:20, С.Оюун-0.30, Ч.Хүрэлбаатар-0:55, Б.Чойжилсүрэн-0:45; 


Нэг. “Газрын тосны нөөц бүтээгдэхүүнийг худалдан борлуулах тухай” УИХ-ын тогтоолын төсөл (анхны хэлэлцүүлэг)


Хэлэлцэж буй асуудалтай холбогдуулан Эрдэс баялаг, эрчим хүчний сайд Даш.Зоригт, Газрын тосны газрын орлогч дарга Ц.Амараа, Газрын тосны газрын Хангамжийн хэлтсийн дарга Д.Бадарч, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, УИХ-ын Эдийн засгийн байнгын хорооны зөвлөх Ж.Батсайхан, референт Д.Цэцэгмаа, Ш.Ариунжаргал нарын бүрэлдэхүүнтэй ажлын хэсэг байлцав.


“Газрын тосны нөөц бүтээгдэхүүнийг худалдан борлуулах тухай” УИХ-ын тогтоолын төслийг анхны хэлэлцүүлэгт бэлтгэсэн талаархи Эдийн засгийн байнгын хорооноос гаргасан санал, дүгнэлтийг УИХ-ын гишүүн Ж.Батсуурь танилцуулав. 


Байнгын хорооны санал, дүгнэлттэй холбогдуулан УИХ-ын гишүүн Ж.Сүхбаатарын асуусан асуултад Эрдэс баялаг, эрчим хүчний сайд Даш.Зоригт хариулж, тайлбар хийв. 


УИХ-ын гишүүн Ц.Баярсайхан санал хэлэв. 


Д.Дэмбэрэл: - Эдийн засгийн байнгын хорооноос, “Газрын тосны нөөц бүтээгдэхүүнийг худалдан борлуулах тухай” УИХ-ын тогтоолын төслийг анхны хэлэлцүүлгээр нь баталъя гэсэн горимын саналыг дэмжье. 


Зөвшөөрсөн:
36


Татгалзсан:

12


Бүгд:


48


75.0 хувийн саналаар горимын санал дэмжигдлээ. 


“Газрын тосны нөөц бүтээгдэхүүнийг худалдан борлуулах тухай” УИХ-ын тогтоолын төслийг баталъя. 


Зөвшөөрсөн:
40


Татгалзсан:

6


Бүгд:


46


87.0 хувийн саналаар тогтоол батлагдлаа. 


Уг асуудлыг 10 цаг 30 минутад хэлэлцэж дуусав.


Хоёр. “Ашигт малтмалын тухай хуульд нэмэлт, өөрчлөлт оруулах тухай”, “Газрын тухай хуульд нэмэлт оруулах тухай” хуулийн төслүүд (2010.05.24-ний өдөр Засгийн газраас өргөн мэдүүлсэн) (эцсийн хэлэлцүүлэг)


Хэлэлцэж буй асуудалтай холбогдуулан Эрдэс баялаг, эрчим хүчний сайд Даш.Зоригт, мөн яамны Уул уурхай, хүнд үйлдвэрийн газрын орлогч дарга Ч.Цогтбаатар, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх н.Түвшинбаяр, УИХ-ын Эдийн засгийн байнгын хорооны зөвлөх Ж.Батсайхан, референт Д.Цэцэгмаа, Ш.Ариунжаргал нарын бүрэлдэхүүнтэй ажлын хэсэг байлцав. 


“Ашигт малтмалын тухай хуульд нэмэлт, өөрчлөлт оруулах тухай”, “Газрын тухай хуульд нэмэлт оруулах тухай” хуулийн төслүүдийг эцсийн хэлэлцүүлэгт бэлтгэсэн талаархи Эдийн засгийн байнгын хорооноос гаргасан санал, дүгнэлтийг УИХ-ын гишүүн Ж.Батсуурь танилцуулав. 


Байнгын хорооны санал, дүгнэлттэй холбогдуулан УИХ-ын гишүүн Ц.Шинэбаяр, Н.Ганбямба нарын асуусан асуултад УИХ-ын гишүүн Ж.Батсуурь хариулж, тайлбар хийв. 


“Ашигт малтмалын тухай хуульд нэмэлт, өөрчлөлт оруулах тухай” хуулийн төслийн талаархи зарчмын зөрүүтэй саналын томъёоллоор санал хураав. 


УИХ-ын гишүүн Ц.Баярсайхан санал хэлэв. 


Д.Дэмбэрэл: - 1. УИХ-ын гишүүн Ж.Батсуурь, Х.Бадамсүрэн, Л.Гантөмөр, Ц.Дашдорж, Д.Зоригт, Ц.Цэнгэл нарын гаргасан, Төслийн 1 дүгээр зүйлийн 1 дэх заалт буюу 4 дүгээр зүйлийн 4.1.23 дахь заалтын “орон нутгийн тусгай хэрэгцээнд авсан” гэснийг “олгосон” гэж өөрчлөх гэсэн саналыг дэмжье. 


Зөвшөөрсөн:
40


Татгалзсан:

7


Бүгд:


47


85.1 хувийн саналаар дэмжигдлээ.


2. УИХ-ын гишүүн Ж.Батсуурь, Х.Бадамсүрэн, Л.Гантөмөр, Ц.Дашдорж, Д.Зоригт, Ц.Цэнгэл нарын гаргасан, Төслийн 1 дүгээр зүйлийн 3 дахь заалт буюу 12 дугаар зүйлийн 12.1.5 дахь заалтын “орон нутгийн тусгай хэрэгцээнд авахаар” гэснийг “олгохоор” гэж өөрчлөх гэсэн саналыг дэмжье. 


Зөвшөөрсөн:
37


Татгалзсан:

11


Бүгд:


48


77.1 хувийн саналаар дэмжигдлээ.


“Газрын тухай хуульд нэмэлт оруулах тухай” хуулийн төслийн талаархи ажлын хэсгээс гаргасан саналын томъёоллоор санал хураав. 


Д.Дэмбэрэл: - УИХ-ын гишүүн Ж.Батсуурь, Х.Бадамсүрэн, Л.Гантөмөр, Ц.Дашдорж, Д.Зоригт, Ц.Цэнгэл нарын гаргасан, Төслийн 2 дугаар зүйлд “сум” гэсний дараа “дүүрэг” гэж нэмэх гэсэн саналыг дэмжье. 


Зөвшөөрсөн:
36


Татгалзсан:

12


Бүгд:


48


75.0 хувийн саналаар дэмжигдлээ.


Д.Дэмбэрэл: - “Ашигт малтмалын тухай хуульд нэмэлт, өөрчлөлт оруулах тухай” хуулийн төслийг баталъя. 


Зөвшөөрсөн:
39


Татгалзсан:

9


Бүгд:


48


81.3 хувийн саналаар хууль батлагдлаа.


“Газрын тухай хуульд нэмэлт оруулах тухай” хуулийн төслийг баталъя.


Зөвшөөрсөн:
41


Татгалзсан:

7


Бүгд:


48


85.4 хувийн саналаар хууль батлагдлаа.


Уг асуудлыг 10 цаг 45 минутад хэлэлцэж дуусав.


Гурав. “Хүний хөгжил сангийн тухай хуульд нэмэлт оруулах тухай”  хуулийн төсөл (“Утаагүй Улаанбаатар” хөтөлбөр батлах тухай УИХ-ын тогтоолын төслийн хамт өргөн мэдүүлсэн) (анхны хэлэлцүүлэг)


Хэлэлцэж буй асуудалтай холбогдуулан Байгаль орчин, аялал жуулчлалын сайд Л.Гансүх, Зам тээвэр, барилга, хот байгуулалтын сайд Х.Баттулга, Байгаль орчин, аялал жуулчлалын яамны Тогтвортой хөгжил, стратеги төлөвлөлтийн газрын дарга Ц.Банзрагч, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх н.Тайшир, УИХ-ын Байгаль орчин, хүнс, хөдөө аж ахуйн байнгын хорооны зөвлөх Д.Мягмарсүрэн, Төсвийн байнгын хорооны зөвлөх Ё.Мөнхбаатар нарын бүрэлдэхүүнтэй ажлын хэсэг байлцав. 


“Хүний хөгжил сангийн тухай” хуульд нэмэлт оруулах тухай хуулийн төслийг анхны хэлэлцүүлэгт бэлтгэсэн талаархи Төсвийн байнгын хорооноос гаргасан санал, дүгнэлтийг УИХ-ын гишүүн Ц.Сэдванчиг танилцуулав. 


Байнгын хорооны санал, дүгнэлттэй холбогдуулан УИХ-ын гишүүдээс асуулт гараагүй болно. 


Д.Дэмбэрэл: - Төсвийн байнгын хорооноос, “Хүний хөгжил сангийн тухай хуульд нэмэлт, өөрчлөлт оруулах тухай” хуулийн төслийг хэлэлцэх шаардлагагүй гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 
18


Татгалзсан:

31


Бүгд:


49


63.3 хувийн саналаар уг асуудлыг хэлэлцэхээр тогтов. 


Дээрх санал хураалттай холбогдуулан УИХ-ын гишүүн Ц.Даваасүрэн, Л.Гансүх, Р.Гончигдорж, Н.Энхболд нар санал хэлж, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал тайлбар хийв. 

Уг асуудлыг 11 цаг 10 минутад хэлэлцэж дуусав.


Дөрөв. Гадаадын иргэний эрх зүйн байдлын тухай хуулийн шинэчилсэн найруулгын төсөл, Хууль хүчингүй болсонд тооцох тухай, Монгол Улсын Засгийн газрын тухай хуульд нэмэлт оруулах тухай, Захиргааны хариуцлагын тухай хуульд өөрчлөлт оруулах тухай хуулийн төслүүд (хэлэлцэх эсэх)


Хэлэлцэж буй асуудалтай холбогдуулан Хууль зүй, дотоод хэргийн сайд Ц.Нямдорж, Гадаадын иргэн, харъяатын асуудал эрхлэх газрын дарга Д.Мөрөн, Гадаадын иргэн, харъяатын асуудал эрхлэх газрын Бодлого зохицуулалт, үнэлгээний хэлтсийн дарга Л.Батсүх, УИХ-ын Тамгын газрын нарын бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, зөвлөх Л.Батмөнх, УИХ-ын Хууль зүйн байнгын хорооны зөвлөх С.Энхбаяр нарын бүрэлдэхүүнтэй ажлын хэсэг байлцав. 


Төсөл санаачлагчийн илтгэлийг Хууль зүй, дотоод хэргийн сайд Ц.Нямдорж танилцуулав. 


Танилцуулгатай холбогдуулан УИХ-ын гишүүн Я.Батсуурь, Н.Ганбямба, Д.Одбаяр нарын асуусан асуултад Хууль зүй, дотоод хэргийн сайд Ц.Нямдорж хариулж, тайлбар хийв. 


Хуулийн төслүүдийн хэлэлцэх эсэх асуудлаар Хууль зүйн байнгын хорооноос гаргасан санал, дүгнэлтийг УИХ-ын гишүүн Б.Чойжилсүрэн танилцуулав. 


Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно. 


Д.Дэмбэрэл: - Хууль зүйн байнгын хорооноос, “Гадаадын иргэний эрх зүйн байдлын тухай” хуулийн шинэчилсэн найруулгын төсөл, “Хууль хүчингүй болсонд тооцох тухай”, “Монгол Улсын Засгийн газрын тухай хуульд нэмэлт оруулах тухай”, “Захиргааны хариуцлагын тухай хуульд өөрчлөлт оруулах тухай” хуулийн төслүүдийг хэлэлцэх нь зүйтэй гэсэн саналыг дэмжье. 


Зөвшөөрсөн:
39


Татгалзсан:

10


Бүгд:


49


79.6 хувийн саналаар дэмжигдлээ.


Хуулийн төслүүдийг анхны хэлэлцүүлэгт бэлтгүүлэхээр Хууль зүйн байнгын хороонд шилжүүлэв. 


Уг асуудлыг 11 цаг 50 минутад хэлэлцэж дуусав. 


Тав. Үндэсний аюулгүй байдлын үзэл баримтлал батлах тухай УИХ-ын тогтоолын төсөл (хэлэлцэх эсэх) (хаалттай)


Хаалттай хуралдав.

Хуралдаан 13 цаг 30 минутад завсарлаж, 15 цаг 25 минутаас үргэлжлэв.  


УИХ-ын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.

Үдээс хойшхи чуулганы нэгдсэн хуралдаанд ирвэл зохих 76 гишүүнээс 56 гишүүн ирж, 73.6 хувийн ирцтэй байв. Үүнд:


Чөлөөтэй: Сү.Батболд, Б.Бат-Эрдэнэ, Д.Загджав, Д.Кёкүшюзан Батбаяр, Ц.Мөнх-Оргил, О.Чулуунбат, С.Эрдэнэ;


Өвчтэй: Р.Буд, Ц.Дашдорж, Р.Раш;


Тасалсан: З.Алтай, Н.Алтанхуяг, Н.Батбаяр, Х.Баттулга, Э.Бат-Үүл, Д.Очирбат, Ш.Сайхансамбуу, Д.Энхбат;


Хурал орхисон /тасалсан/: С.Баярцогт;


Хоцорсон: Д.Арвин-1:40, Б.Батбаяр-1:20, Л.Гантөмөр-1:00, С.Оюун-1:30, Ж.Сүхбаатар-1:00; 


Зургаа. “Байгаль орчныг хамгаалах тухай хуульд нэмэлт оруулах тухай” хуулийн төсөл (хэлэлцэх эсэх)


Хэлэлцэж буй асуудалтай холбогдуулан Байгаль орчин, аялал жуулчлалын сайд Л.Гансүх, Байгаль орчин, аялал жуулчлалын яамны Тогтвортой хөгжил, стратеги төлөвлөлтийн газрын дарга Ц.Банзрагч, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, УИХ-ын Байгаль орчин, хүнс, хөдөө аж ахуйн байнгын хорооны зөвлөх Д.Мягмарсүрэн нарын бүрэлдэхүүнтэй ажлын хэсэг байлцав. 


Төсөл санаачлагчийн илтгэлийг УИХ-ын гишүүн П.Алтангэрэл танилцуулав. 


Танилцуулгатай холбогдуулан УИХ-ын гишүүн Ж.Батсуурь, Э.Мөнх-Очир, Н.Ганбямба нарын асуусан асуултад Байгаль орчин, аялал жуулчлалын сайд Л.Гансүх, УИХ-ын гишүүн П.Алтангэрэл нар хариулж, тайлбар хийв. 


“Байгаль орчныг хамгаалах тухай хуульд нэмэлт оруулах тухай” хуулийн төслийн хэлэлцэх эсэх асуудлаар Байгаль орчин, хүнс, хөдөө аж ахуйн байнгын хорооноос гаргасан санал, дүгнэлтийг УИХ-ын гишүүн Д.Балдан-Очир танилцуулав. 


Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно. 


Д.Дэмбэрэл: - Байгаль орчин, хүнс, хөдөө аж ахуйн байнгын хорооноос, “Байгаль орчныг хамгаалах тухай хуульд нэмэлт оруулах тухай” хуулийн төслийг хэлэлцэх нь зүйтэй гэсэн саналыг дэмжье.


Зөвшөөрсөн:
25


Татгалзсан:

18


Бүгд:


43


58.1 хувийн саналаар дэмжигдлээ.


Хуулийн төслийг анхны хэлэлцүүлэгт бэлтгүүлэхээр Байгаль орчин, хүнс, хөдөө аж ахуйн байнгын хороонд шилжүүлэв. 


Уг асуудлыг 15 цаг 50 минутад хэлэлцэж дуусав.


Долоо. “Ан агнуурын тухай хуульд нэмэлт, өөрчлөлт оруулах тухай”, “Амьтны аймгийн тухай хуульд нэмэлт, өөрчлөлт оруулах тухай”, “Агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт, өөрчлөлт оруулах тухай” хуулийн төслүүд (хэлэлцэх эсэх)


Хэлэлцэж буй асуудалтай холбогдуулан Байгаль орчин, аялал жуулчлалын сайд Л.Гансүх, Байгаль орчин, аялал жуулчлалын яамны Тогтвортой хөгжил, стратеги төлөвлөлтийн газрын дарга Ц.Банзрагч, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, УИХ-ын Байгаль орчин, хүнс, хөдөө аж ахуйн байнгын хорооны зөвлөх Д.Мягмарсүрэн нарын бүрэлдэхүүнтэй ажлын хэсэг байлцав. 


Төсөл санаачлагчийн илтгэлийг Байгаль орчин, аялал жуулчлалын сайд Л.Гансүх танилцуулав. 


Танилцуулгатай холбогдуулан УИХ-ын гишүүн Су.Батболд, Н.Ганбямба, Л.Гүндалай, Ц.Баярсайхан нарын асуусан асуултад Байгаль орчин, аялал жуулчлалын сайд Л.Гансүх хариулж, тайлбар хийв. 


Хуулийн төслүүдийн хэлэлцэх эсэх асуудлаар Байгаль орчин, хүнс, хөдөө аж ахуйн байнгын хорооноос гаргасан санал, дүгнэлтийг УИХ-ын гишүүн Л.Гүндалай танилцуулав. 


Байнгын хорооны санал, дүгнэлттэй холбогдуулан УИХ-ын гишүүдээс асуулт гараагүй болно. 


УИХ-ын гишүүн Э.Мөнх-Очир санал хэлэв. 


Д.Дэмбэрэл: - Байгаль орчин, хүнс, хөдөө аж ахуйн байнгын хорооноос, “Ан агнуурын тухай хуульд нэмэлт, өөрчлөлт оруулах тухай”, “Амьтны аймгийн тухай хуульд нэмэлт, өөрчлөлт оруулах тухай”, “Агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт, өөрчлөлт оруулах тухай” хуулийн төслүүдийг хэлэлцэх нь зүйтэй гэсэн саналыг дэмжье. 


Зөвшөөрсөн: 
38


Татгалзсан:

4


Бүгд: 


42


90.5 хувийн саналаар дэмжигдлээ. 


Хуулийн төслүүдийг анхны хэлэлцүүлэгт бэлтгүүлэхээр Байгаль орчин, хүнс, хөдөө аж ахуйн байнгын хороонд шилжүүлэв. 



Уг асуудлыг 16 цаг 25 минутад хэлэлцэж дуусав.


Найм. “Зарим байгалийн цогцолборт газрын хилийн заагт өөрчлөлт оруулах тухай” УИХ-ын тогтоолын төсөл (хэлэлцэх эсэх)


Хэлэлцэж буй асуудалтай холбогдуулан Байгаль орчин, аялал жуулчлалын сайд Л.Гансүх, Байгаль орчин, аялал жуулчлалын яамны Тогтвортой хөгжил, стратеги төлөвлөлтийн газрын дарга Ц.Банзрагч, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, УИХ-ын Байгаль орчин, хүнс, хөдөө аж ахуйн байнгын хорооны зөвлөх Д.Мягмарсүрэн нарын бүрэлдэхүүнтэй ажлын хэсэг байлцав. 


Төсөл санаачлагчийн илтгэлийг УИХ-ын гишүүн Ц.Сэдванчиг танилцуулав. 


Танилцуулгатай холбогдуулан УИХ-ын гишүүдээс асуулт, санал гараагүй болно. 


“Зарим байгалийн цогцолборт газрын хилийн заагт өөрчлөлт оруулах тухай” УИХ-ын тогтоолын төслийн хэлэлцэх эсэх асуудлаар Байгаль орчин, хүнс, хөдөө аж ахуйн байнгын хорооноос гаргасан санал, дүгнэлтийг УИХ-ын гишүүн Ц.Цэнгэл  танилцуулав. 


Байнгын хорооны санал, дүгнэлттэй холбогдуулан УИХ-ын гишүүн Су.Батболд, Ж.Сүхбаатар нарын асуусан асуултад УИХ-ын гишүүн Б.Батбаяр, Л.Гүндалай, Байгаль орчин, аялал жуулчлалын сайд Л.Гансүх нар хариулж, тайлбар хийв. 


УИХ-ын гишүүн Л.Гүндалай, Ж.Энхбаяр, Су.Батболд, Н.Ганбямба нар санал хэлэв. 


Д.Дэмбэрэл: - Байгаль орчин, хүнс, хөдөө аж ахуйн байнгын хорооноос,  “Зарим байгалийн цогцолборт газрын хилийн заагт өөрчлөлт оруулах тухай” УИХ-ын тогтоолын төслийг хэлэлцэх нь зүйтэй гэсэн саналыг дэмжье. 


Зөвшөөрсөн: 
25


Татгалзсан:

16


Бүгд: 


41


61.0 хувийн саналаар дэмжигдлээ. 


Хуулийн төслийг анхны хэлэлцүүлэгт бэлтгүүлэхээр Байгаль орчин, хүнс, хөдөө аж ахуйн байнгын хороонд шилжүүлэв. 



Уг асуудлыг 17 цаг 00 минутад хэлэлцэж дуусав.


Ес. “УИХ-ын 2010 оны намрын ээлжит чуулганаар хэлэлцэх асуудлын тухай” УИХ-ын тогтоолын төсөл (хэлэлцэх эсэх)


Хэлэлцэж буй асуудалтай холбогдуулан УИХ-ын Тамгын газрын нарын бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, УИХ-ын Төрийн байгуулалтын байнгын хорооны зөвлөх О.Тунгалаг, референт З.Нямцогт, С.Энхцэцэг нарын бүрэлдэхүүнтэй ажлын хэсэг байлцав. 


“УИХ-ын 2010 оны намрын ээлжит чуулганаар хэлэлцэх асуудлын тухай” УИХ-ын тогтоолын төслийн хэлэлцэх эсэх асуудлаар Төрийн байгуулалтын байнгын хорооноос гаргасан санал, дүгнэлтийг УИХ-ын гишүүн Д.Дондог танилцуулав. 


Байнгын хорооны санал, дүгнэлттэй холбогдуулан УИХ-ын гишүүдээс асуулт гараагүй болно. 


УИХ-ын гишүүн Н.Ганбямба санал хэлэв. 


Д.Дэмбэрэл: - Төрийн байгуулалтын байнгын хорооноос, “УИХ-ын 2010 оны намрын ээлжит чуулганаар хэлэлцэх асуудлын тухай” УИХ-ын тогтоолын төслийг хэлэлцэх нь зүйтэй гэсэн саналыг дэмжье. 


Зөвшөөрсөн: 
36


Татгалзсан:

7


Бүгд: 


43


83.7 хувийн саналаар дэмжигдлээ. 


Хуулийн төслийг анхны хэлэлцүүлэгт бэлтгүүлэхээр Төрийн байгуулалтын  байнгын хороонд шилжүүлэв.


УИХ-ын дарга Д.Дэмбэрэл “Төрөөс өндөр технологийн аж үйлдвэрийн талаар баримтлах бодлого батлах тухай, Газрын тосны бүтээгдэхүүнийг худалдан борлуулах тухай, Төсвийн тогтвортой байдлын тухай, Монгол Улсын нэгдсэн төсвийн тухай хуульд нэмэлт оруулах тухай, Төсвийн байгууллагын удирдлага, санхүүжилтийн тухай хуульд нэмэлт, өөрчлөлт оруулах тухай, Засгийн газрын тусгай сангийн тухай хуульд нэмэлт оруулах тухай, Олон хүүхэд төрүүлж өсгөсөн эхийг урамшуулах тухай, Хуулийн зарим зүйлийг хүчингүй болсонд тооцох тухай, Агаарын тухай, Байгаль орчныг хамгаалах тухай хуульд нэмэлт оруулах тухай, Онцгой албан татварын тухай хуульд нэмэлт оруулах тухай, Замын хөдөлгөөний аюулгүй байдлын тухай хуульд өөрчлөлт оруулах тухай, Засгийн газрын тусгай сангийн тухай хуульд нэмэлт, өөрчлөлт оруулах тухай, Агаарын тухай хуулийг хүчингүй болсонд тооцох тухай” Монгол Улсын хууль болон УИХ-ын тогтоолын  эцсийн найруулгыг уншиж танилцуулав. 

Эцсийн найруулгатай холбогдуулан УИХ-ын гишүүдээс асуулт, санал гараагүй болно. 

УИХ-ын гишүүд дээрх хууль болон тогтоолын эцсийн найруулгыг сонсов. (15:25)

· 15:50-15:55 цагт УИХ-ын гишүүн Д.Очирбатын урилгаар Чингэлтэй дүүргийн хороодын Иргэдийн нийтийн хурлын дарга нарын төлөөлөгчид Төрийн ордон, УИХ-ын чуулганы нэгдсэн хуралдааны үйл ажиллагаатай танилцав. /Нэрсийг хавсаргав/.

· 16:10-16:15 цагт УИХ-ын гишүүн Х.Наранхүүгийн урилгаар Дундговь аймгийн харъяат оюутан залуусын төлөөлөгчид Төрийн ордон, УИХ-ын чуулганы нэгдсэн хуралдааны үйл ажиллагаатай танилцав. /Нэрсийг  хавсаргав/.


Хуралдаан 17 цаг 05 минутад өндөрлөв.


Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА




Ц.ШАРАВДОРЖ


Тэмдэглэл хөтөлсөн: 


ХУРАЛДААНЫ ТЭМДЭГЛЭЛ


ХӨТЛӨГЧ







Ц.АЛТАН-ОД

МОНГОЛ УЛСЫН ИХ ХУРЛЫН 2010 ОНЫ ХАВРЫН ЭЭЛЖИТ ЧУУЛГАНЫ

07 ДУГААР САРЫН 01-НИЙ ӨДӨР (ПҮРЭВ ГАРАГ)-ИЙН

НЭГДСЭН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 10 цаг 20 минутад эхлэв. 


Д.Дэмбэрэл: - Өнөөдрийн амар амгаланг айлтгая. УИХ-ын 2010 оны 07 дугаар сарын 01-ний өдрийн нэгдсэн хуралдааны ирц 55.3 хувьтай байна. Хуралдааныг нээснийг мэдэгдье. Өнөөдрийн хуралдаанаар хэлэлцэх асуудлыг танилцуулъя. 


Газрын тосны нөөц бүтээгдэхүүнийг худалдан борлуулах тухай УИХ-ын тогтоолын төсөл, анхны хэлэлцүүлэг. Ашигт малтмалын тухай хуульд нэмэлт, өөрчлөлт оруулах тухай, Газрын тухай хуульд нэмэлт өөрчлөлт оруулах тухай хуулийн төслүүд. Хүний хөгжил сангийн тухай хуульд нэмэлт, өөрчлөлт оруулах тухай хуулийн төсөл. Энэ буцаах тухай асуудал байгаа. Энэ Утаагүй Улаанбаатар хөтөлбөртэй холбогдсон. Гадаадын иргэний эрх зүйн байдлын тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүд, хэлэлцэх эсэх. Үндэсний аюулгүй байдлын үзэл баримтлалыг батлах тухай УИХ-ын тогтоолын төсөл, хэлэлцэх эсэх. Байгаль орчныг хамгаалах тухай хуульд нэмэлт, өөрчлөлт оруулах тухай хуулийн төсөл, хэлэлцэх эсэх. Ан агнуурын тухай хуульд нэмэлт, өөрчлөлт оруулах тухай, Амьтны аймгийн тухай хуульд нэмэлт, өөрчлөлт оруулах тухай, Агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт, өөрчлөлт оруулах тухай хуулийн төслүүд, хэлэлцэх эсэх. Зарим байгалийн цогцолборт газрын хилийн заагт өөрчлөлт оруулах тухай УИХ-ын тогтоолын төсөл. УИХ-ын 2010 оны намрын ээлжит чуулганаар хэлэлцэх асуудлын тухай УИХ-ын тогтоолын төслүүдийг хэлэлцэхээр төлөвлөлөө. 


Нэг. Газрын тосны нөөц бүтээгдэхүүнийг худалдан борлуулах тухай 

УИХ-ын тогтоолын төсөл 

(анхны хэлэлцүүлэг)


Хэлэлцэх асуудалдаа оръё. Газрын тосны нөөц бүтээгдэхүүнийг худалдан борлуулах тухай УИХ-ын тогтоолын төслийн анхны хэлэлцүүлгийг явуулъя. Эдийн засгийн байнгын хорооны санал, дүгнэлт гарсан байна. Байнгын хорооны санал, дүгнэлтийг УИХ-ын гишүүн Ж.Батсуурь танилцуулна. Ж.Батсуурь гишүүнийг индэрт урьж байна. 

Ж.Батсуурь: - Улсын Их Хурлын дарга, эрхэм гишүүд ээ. 

 


“Газрын тосны нөөц бүтээгдэхүүнийг худалдан борлуулах тухай”  Улсын Их Хурлын тогтоолын төслийг хэлэлцэх эсэх тухай асуудлыг Улсын Их Хурлын 2010 оны 6 дугаар сарын 24-ний өдрийн нэгдсэн хуралдаанаар хэлэлцэн шийдвэрлээд, төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлснийг тус Байнгын хороо 2010 оны 6 дугаар сарын 30-ны өдрийн хуралдаанаар хэлэлцээд зарчмын зөрүүтэй санал гараагүй тул төслийг анхны хэлэлцүүлгээр нь батлуулахаар шийдвэрлэсэн болно. 
 

Улсын Их Хурлын эрхэм гишүүд ээ,

 

 
“Газрын тосны нөөц бүтээгдэхүүнийг худалдан борлуулах тухай”  Улсын Их Хурлын тогтоолын төслийг анхны хэлэлцүүлэгт бэлтгэсэн тухай асуудлаар Эдийн засгийн байнгын хорооноос гаргасан санал, дүгнэлтийг хэлэлцэн, уг тогтоолын төслийг баталж өгөхийг Та бүхнээс хүсье.

 

 
Анхаарал тавьсанд баярлалаа.


Д.Дэмбэрэл: - Ж.Батсуурь гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Ж.Сүхбаатар гишүүн асуултаа тавъя. 


Ж.Сүхбаатар: - Гишүүдийнхээ өглөөний мэндийг хүргэе. Би урьд нь нэг асууж байсан асуултаасаа гадна бас арай өөр маягаар нэг юм сонирхож асуух гээд байгаа юм л даа. Энэ яах вэ яаралтай одоо ингээд зараад алдагдал ихсэж магадгүй гээд байгаа юм. 


Нэгдүгээрт, 9 дүгээр сар, 10 дугаар сарын байдлаар газрын тосны бүтээгдэхүүний үнэ ямархуу байдалтай байх бол? Хэрвээ нэг их доошоо унаад сүйд болохгүй бол нөгөө намрын тариа хураалт, хадлан тариа, ногооны үеэр чинь нөгөө бензиний чинь олдоц хэцүү байдаг шүү дээ. Тэгээд тэр үед нэг их бензиний үнэ доошоо унаад сүйд болохгүй бол. Энэ юугаа хадгалж байгаа энэ 9 дүгээр сарын дундуур ч юм уу энэ юугаа хадгалж байгаад энэ 9 дүгээр сарын дундуур ч юм уу, одоо 2 сарын зай байна шүү дээ. 2 сар гүрийгээд л. Тэгээд тэр үеэр нь тэртээ тэргүй алдагдал гарсан байж байгаа. Ингээд тэр үеэрээ энийг борлуулбал одоо хангалт хангамж, тэгээд үнэ ханш нь хэрвээ өсөх магадлалтай бол тэрэнд нь зохицуулалт хийгдээд ингээд харин таарчих юм биш үү? Энэ талаас нь одоо ямар байдаг юм бол. Одоо ингээд өгчихөөр энэ яах вэ зуны юунд өгчихөөр түрүүчийн нөгөө манай гишүүдээс бас асууж байсан. 8 дугаар сарын захиалга, 9 сарын захиалгад тодорхой хэмжээгээр буурах гэдэг юм уу, зохицуулалт хийх шаардлага гарах байх. 


Тэгэхээр энэ болгоны, энэний үр дагаврыг нь тодруулж хэлж өгөхгүй юу. Яг одооны тохиолдолд бол 7 дугаар сар л байна л даа. Нэг ийм л юм зүгээр мэргэжлийн биш хүн ч гэсэн нэг ийм юм бодогдоод байгаа юм. Энэ дээр нэг тайлбар авах гэсэн юм. 


Д.Дэмбэрэл: - Баярлалаа. Ажлын хэсгийн гишүүдээс н.Амараа Газрын тосны газрын орлогч дарга, н.Бадарч Газрын тосны газрын Хангамжийн хэлтсийн дарга нар чуулганы хуралдаанд оролцож байна. 


Намрын тариа, ургац хураахтай холбогдуулаад бас шатахууны нөөцлөлтийн асуудал чинь байх ёстой юм биш үү гэсэн асуулт тавих шиг боллоо. Хэн хариулах вэ? Ж.Батсуурь. Даш.Зоригт сайд хариулъя. 


Даш.Зоригт: - УИХ-ын шийдвэр энэ долоо хоногтоо гарлаа ч гэсэн 8 сараас одоо энийг ер нь борлуулахаас өөр аргагүй байдалд орох байх. Яагаад гэвэл үндсэндээ энэ 7 сарын захиалга үнэ нь ирсэн байгаа. Тэгээд 7 сарын захиалга бол үндсэндээ ирэх долоо хоногоос үндсэндээ хийгдээд явчихна. 7 сарын захиалга нэгэнт явчих учраас 8 сард ер нь борлуулж таарна. 6 сардаа бид багтааж хараад байсан нь, уг нь болж өгвөл 7 сардаа борлуулъя гэсэн. Одоо бол ингээд үндсэндээ энэ 7 сарын захиалга бол явчихаж байгаа. Тийм учраас 8 сардаа яг борлуулж таарна даа. 


Д.Дэмбэрэл: - Баярлалаа. Гишүүд Байнгын хорооны санал, дүгнэлтээс асуух асуултаа асууж дууслаа. Байнгын хороо тогтоолыг анхны хэлэлцүүлгээр нь баталъя гэсэн горимын санал гаргасан байна. Зарчмын зөрүүтэй санал байхгүй юм байна. Байнгын хорооны саналаар анхны хэлэлцүүлгээр нь баталъя гэсэн санал хураалт явуулъя. 


48 гишүүн санал хураалтад оролцож 36 гишүүн зөвшөөрч, 75.0 хувийн саналаар анхны хэлэлцүүлгээр батлах нь зүйтэй гэж гишүүд үзэж байгаа юм байна. 


Нэгэнт анхны хэлэлцүүлгээр баталъя гэж гишүүд үзэж байгаа бол газрын тосны бүтээгдэхүүнийг худалдан борлуулах тухай УИХ-ын тогтоолын төслийг баталъя гэсэн санал хураалт явуулъя. Тогтоолоо баталъя. 


46 гишүүн санал хураалтад оролцож, 40 гишүүн зөвшөөрч, 87.0 хувийн саналаар санал дэмжигдлээ. Тогтоол батлагдлаа. 


Ц.Баярсайхан дарга. 


Ц.Баярсайхан: - Тэгэхээр энэ дагаж мөрдөх хугацааны хувьд батлагдсан өдрөөс нь гэдэг томъёоллыг хийж өгөх нь зүйтэй байх гэж бодож байгаа юм. 


Хоёрт нь, сая Д.Зоригт сайд одоо 8 сард л борлуулах байх даа гэсэн юм ярьж байна. Уг нь орж ирэхдээ ерөөсөө өнөө маргаашгүй борлуулахгүй бол алдагдал хэцүүдлээ гэж байсан шүү дээ. Тийм учраас хугацааны хувьд Засгийн газар бас зөв тооцохгүй бол нэмэгдсэн алдагдал гэдэг юм одоо ярьж Их Хурлыг нэлээн шахаж байж гаргуулж байгаа шүү дээ. 


Дээр нь энэ дээр ажлын хэсэг гарч ажиллаж байгаа. Ажлын хэсэг бол мэдээж энэ тогтоолын дагуу тодорхой хариуцлагатай албан тушаалтнуудтай хариуцлага тооцох. Ер нь цаашдаа улс өөрийн нөөцтэй байх юм уу, үгүй юм уу. УИХ-ын 2008 оны 5 сарын 29-ны өдрийн 48 дугаар тогтоол байгаа. Энэ тогтоолыг өөрчлөх үү, яах вэ. Ийм саналуудыг боловсруулах ёстой. Тийм учраас Эрдэс баялаг, эрчим хүчний яам бол яг энэ чиглэлээр ажлын хэсэгтэй хамтарч ажиллаж, ялангуяа тэр Их Хурлын тогтоолын дагуу гарсан тэр нөөц бүрдүүлэх гэдгийг одоо ямар хэлбэрээр цаашид нь байлгах ёстой юм бэ гэдгийг хэлбэрийг оновчтой болгох ёстой байх. 


Худалдах хугацааны хувьд 8 сард гэх юм бол одоо дахиад 2, 3 сар болно. Нөгөө ярьж байсан 11.0 тэрбум төгрөгийн чинь алдагдал нэмэгдэнэ шүү дээ. Тэгээд ийм байдлаар байж болохгүй. Одоо энэ түлш чинь нь юу билээ өвлийн түлш байгаа билүү, юу билээ. Тийм учраас тэр ажлын хэсэг бол үргэлжлүүлж ажиллаад Их Хуралд тогтоол оруулж ирнэ гэдгийг бас протоколд тэмдэглэхгүй бол болохгүй. Мөрдөх хугацааны хувьд бол батлагдсан өдрөөс нь гэж та бас.. /минут дуусав/


Д.Дэмбэрэл: - Баярлалаа. Сая бид тогтоолоо баталсан. Энэ 5 дугаар зүйл байгаа юм. Энэ тогтоолыг, хугацааг 7 сарын 1-н. Батлагдсан өдөр нь өнөөдөр болж байна шүү дээ. 7 сарын 1-нээс. 


Дараагийн асуудалд оръё. Тэр нэгэнт л борлуулах тухай асуудлаар орж ирсэн юм чинь тэр борлуулалтаа түргэн хугацаанд хийх нь зөв байх. Тэр цаана нь зарлага их гарч байгаа юм бол тэрийгээ бодолцоод, Засгийн газар энийгээ сайтар зохион байгуулъя. 

Хоёр. Ашигт малтмалын тухай хуульд нэмэлт, өөрчлөлт оруулах тухай, Газрын тухай хуульд нэмэлт оруулах тухай хуулийн төслүүд 

(2010.05.24-ний өдөр Засгийн газраас өргөн мэдүүлсэн) 

(эцсийн хэлэлцүүлэг)


Ашигт малтмалын тухай хуульд нэмэлт, өөрчлөлт оруулах тухай, Газрын тухай хуульд нэмэлт оруулах тухай хуулийн төслүүдийн эцсийн хэлэлцүүлгийг явуулъя. Эдийн засгийн байнгын хорооны санал, дүгнэлт гарсан байна. Ж.Батсуурь гишүүн танилцуулна. Ж.Батсуурь гишүүнийг индэрт урьж байна. 


Ж.Батсуурь: - УИХ-ын дарга, эрхэм гишүүд ээ, 


Улсын Их Хурал 2010 оны 6 дугаар сарын 25-ны өдрийн нэгдсэн хуралдаанаараа Ашигт малтмалын тухай хуульд нэмэлт, өөрчлөлт оруулах тухай, Газрын тухай хуульд нэмэлт, өөрчлөлт оруулах тухай хуулийн төслүүдийн анхны хэлэлцүүлгийг хийж эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн билээ. 


Улсын Их Хурлын чуулганы нэгдсэн хуралдааны анхны хэлэлцүүлэг явуулах үед бичил уурхай гэж юу ойлгох, Газрын тухай хуулийн 16.1.11-д заасан зориулалтаар бичил уурхайн газрыг орон нутгийн тусгай хэрэгцээнд авах нь зүйтэй эсэх болон Засгийн газраас журам батлан гаргахдаа химийн хорт бодис, мөнгөн ус, цианит, тэсэрч дэлбэрэх бодис ашиглах, үндсэн ордыг хамруулах, далд уурхайг ашиглах, хөдөлмөрийн аюулгүй ажиллагаа зэрэгтэй холбогдсон асуудлуудыг онцгой анхаарч төслийг гүйцээн боловсруулан эцсийн хэлэлцүүлэгт оруулж ирэх чиглэл өгсөн билээ. Байнгын хороо төслийг эцсийн хэлэлцүүлэгт бэлтгэхдээ дээр өгсөн чиглэлийн дагуу төслийн 1 дүгээр зүйлийн 1 дэх заалт буюу 4 дүгээр зүйлийн 4.1.23 дахь заалтын орон нутгийн тусгай хэрэгцээнд авсан гэснийг ойлгосон гэж төслийн 1 дүгээр зүйлийн 3 дахь заалт буюу 12 дугаар зүйлийн 12.1.5 дахь заалтын орон нутгийн тусгай хэрэгцээнд авахаар гэснийг олгохоор гэж өөрчлөх. Мөн газрын тухай хуульд нэмэлт оруулах тухай хуулийн төслийн 2 дугаар зүйлд сум гэсний дараа дүүрэг гэж нэмэх саналыг бэлтгэж нэгдсэн хуралдаанд оруулж байна. 


Байнгын хороо, УИХ-ын нэгдсэн хуралдааныг анхны хэлэлцүүлгээр дэмжигдсэн саналыг төсөлд нэмж тусгасны зэрэгцээ хууль, тогтоомжийн бичлэгийн болон техникийн шинжтэй зарим засвар хийж, төслийг эцсийн хэлэлцүүлэгт бэлтгэсэн хувилбарыг та бүхэнд тараасан байгаа. 


УИХ-ын эрхэм гишүүд ээ, 


Ашигт малтмалын тухай хуульд нэмэлт, өөрчлөлт оруулах тухай, Газрын тухай хуульд нэмэлт, өөрчлөлт оруулах тухай хуулийн төслүүдийг тус тус хэлэлцэн баталж өгөхийг та бүхнээс хүсье. 


Анхаарал тавьсанд баярлалаа. 


Д.Дэмбэрэл: - Ж.Батсуурь гишүүнд баярлалаа. Байнгын хорооны санал, дүгнэлттэй холбогдуулаад асуух асуулттай гишүүн байна уу? Ц.Шинэбаяр гишүүн асуултаа тавъя. 


Ц.Шинэбаяр: - Баярлалаа. Тэгэхээр анхны төсөл дээр бол энэ сая Байнгын хорооны дүгнэлт дээр ч уншиж байна. Энэ сум гэсний дараа дүүрэг гэдэг ийм тодотгол оруулсан юм байна шүү дээ. Анхны төслөөр бол энэ бичил уурхайг бол ерөөсөө сумдуудад ажиллуулах ийм бололцоотой ийм төсөл орж ирсэн чинь одоо сүүлдээ яваад дүүрэгт хамаардаг болох нь байна шүү дээ. Тэгээд энэ чинь одоо манай Улаанбаатар хот нийслэлдээ бичил уурхай ажиллуулдаг. Элс хайрга, за тэгээд тоосгоны шавар, чулууны карьерыг манай нийслэл одоо нэг дүүрэг одоо хичнээнийг ажиллуулна гэж Байнгын хороон дээр тооцож ярьж энийг оруулж ирсэн юм бэ? Энийг мэдэх хэрэгтэй байна. 


Хоёрдугаарт, түрүүн одоо хэлэлцүүлгийн явцад Налайхын уурхайн тухайн асуудал бол энэ бичил уурхайн тухай хуульд одоо хамаарахгүй гэж ярьж байсан. Тэгээд энэ одоо орох уу, үгүй юу? Одоо дүүрэг гэдэг үг ороод ирсэн учраас. Одоо Налайхад бас олон уурхай энэ бичил уурхайн хуулиар зохицуулагдаад ажиллах нь л дээ. Тэгэхээр нэг дүүрэгт ер нь хичнээн бичил уурхай байна гэж ярьсан бэ? Энийг нэг сайхан тодорхой хэлж өгөөч. Хэрэв одоо тоо заагаагүй бол Налайхад 200 бичил уурхай нэг дүүрэгт ажиллана. Нөгөө бусад 6 дүүрэгт нь элс, хайргийг тоолох юм бол манай Улаанбаатарт мянга гаруй бичил уурхайтай болох юм байна л даа. Энийг Байнгын хороон дээр хэр ярьсан бэ? 


Д.Дэмбэрэл: - Ж.Батсуурь гишүүн. Илтгэгч хариулъя. 


Ж.Батсуурь: - Баярлалаа. Тэгэхээр Газрын тухай хуульд нэмэлт оруулж ирэхдээ ер нь бусад бүх хуулийн зохицуулсан заалтууд дээрээ сум, дүүрэг гэж явж байгаа юм л даа. Тэгэхээр энэ дээр ганцхан сум гэж бичээд, дүүрэг гэдгийг нь орхисон. Энэ бол хуулиудын зохицуулалт дундаа зүгээр бичлэгийн алдаа гарсан учраас дүүрэг гэдэг үгийг нэмэхээс өөр зайлшгүй шаардлага гараагүй юм. Ер нь нэг сум, нэг дүүрэг хичнээн бичил уурхай ажиллуулахаар тооцож байна вэ гэж. Энэ журам дээр бол 5-аас илүүгүй гэж заасан байгаа. Засгийн газрын журам дээр. Тэгээд олгох газар нь бол ерөөсөө 5 га-гаас илүүгүй гэж. Тийм учраас энэ бол нэлээн хязгаарлагдаж өгнө. Нэгдүгээрт.


Хоёрдугаарт, сум дүүрэг гэдэг ойлголтыг яагаад энэ Газрын тухай хуульд болон бусад Ашигт малтмалын тухай хуульд оруулж ирээд байгаа юм бэ гэхээр ерөөсөө орон нутгийн засаг захиргааны сумын, дүүргийн иргэдийн хурал, Засаг даргын саналыг үндэслэж шийднэ. Тийм учраас тухайн орон нутгийн удирдлага, тухайн сум, дүүргийн Иргэдийн төлөөлөгчдийн хурал одоо хэлэлцэж байгаад үнэхээр зайлшгүй шаардлага байна гэж үзвэл авч хэлэлцэнэ үү гэхээс бусад нөхцөлд бол заавал одоо энэ уурхайнуудыг, бичил уурхайнуудыг ашиглаад зөвшөөрөл олгоод байна гэсэн ойлголт биш юм. Энэ бол эцсийн бүлэгт нэлээд их хязгаарлагдаж орж ирж байгаа. Тийм учраас зайлшгүй ийм өөрчлөлтүүдийг хийх шаардлага гарсан. Энэ Засгийн газрын өргөн барьсан төсөл. Мөн Засгийн газраас өргөн барьсан тэр журмын төсөлд тодорхой заагдсан байгаа. 


Д.Дэмбэрэл: - Баярлалаа. Н.Ганбямба гишүүн асуултаа тавъя. 


Н.Ганбямба: - Тэр Ц.Шинэбаяр гишүүний хэлж байгаатай адилхан юу тодруулах гэсэн юм. Хоёрдугаарт нь, энэ Засгийн газар цаашдаа журам гаргаад явахаар тэр амьдрал нийцэхгүй юмнууд нь хот гэдэг үг сумтай нийцэхгүй. Сум биш хот гээд нөгөө гол бичил уурхай, гол гар аргаар олборлодог газар нь Бор-Өндөр хот, Бэрх хот гээд дандаа хотын статустай. Сумын жижигхэн. Тэгсэн мөртлөө сумаасаа 10 дахин илүү хүн амтай. Амьдралгүй юм байгаа биз. Тэгэхээр энэ дотор чинь хот гэсэн үгийг бүр зориулж оруулж өгөхгүй энэ бичил уурхайн асуудал зохицуулагдахгүй юм. Тэгэхээр нөгөө Засгийн газар яадаг вэ гэхээр тэр чинь нутаг дэвсгэр, засаг захиргааны нэгж биш учраас хотыг хассан гээд. Тэгээд нөгөөдөх чинь гар аргаар түүсэн юугаа нөгөө. Энийг л жаахан амьдралд нийцүүлээд. Энэ Засгийн газар бол ерөөсөө ямар ч амьдралгүй юм гаргадаг шүү дээ. Тэр Бор-Өндөр, Бэрх энэ тэрийг чинь бол сум биш гээд хээв нэг. Нөхөрлөлийнх нь юу очдоггүй шүү дээ Даш.Зоригт сайд аа. Нэг суманд 2 нөхөрлөл байх ёстой. Танай Бор-Өндөр чинь сум биш шүү дээ, баг учраас танайд нөхөрлөлийн лимит өгөхгүй. Танайд бол тэр лицензийг нь өгөхгүй гээд. Тэд нар нөгөө цагдаа нар зам дээр нь зогсоохоор нь хахуулийн мөнгөөр явдаг. Амьдралынх эх үүсвэр болдог нь энэ жижиг гар аргаар түүдэг тэр бичил уурхайнууд байдаг байхгүй юу. 


Тэгэхээр Бор-Өндөр чинь хот, Бэрх чинь хот учраас та нарт хамаарахгүй. Сум ордог юм наадахад чинь гээд байдаг байхгүй юу. Саяны дүүрэг бол яах вэ тэр Налайхтай холбоотой ороод ирэв үү яав. Ер нь бичил уурхай гар аргаар түүдэг газруудаа судлаад үзэх юм бол тэр хот гэдэг статус дээр чинь хамгийн их байдаг юм шүү дээ. Тэгээд тэд нар чинь бол нутаг дэвсгэр, засаг захиргааны нэгжээр нь хөөх юм бол баг дотроо ороод явчихдаг юм. Тийм амьдралгүй хуультай байна шүү дээ манайх. Тэгээд танайх журмаа боловсруулахдаа тийм мэтийн амьдралд нийцүүлсэн юм болгож өөрчлөхгүй бол тэр чинь сум биш байна хот байна гээд хасаад байх вий. 


Д.Дэмбэрэл: - Ж.Батсуурь гишүүн. 


Ж.Батсуурь: - Н.Ганбямба гишүүн урьд нь бас хэлэлцэх эсэх дээр энэ асуудлыг ярьж байсан. Тэгэхээр бид энэ Үндсэн хуульд ерөөсөө хот гэдэг, аймаг нийслэл, сум дүүрэг гээд явчихсан. Энэний дагуу энэ бусад хуулиудыг ингэж нийцүүлэхээс өөр арга байхгүй байгаа юм. Зүгээр бодит амьдрал дээр бол Бэрх хот, Бор-Өндөр хот гээд асуудлууд байгаа. Гэхдээ Бор-Өндөр хот бол одоо Хэнтий аймгийн Дархан аймгийн 5 дугаар баг гэж явж байгаа. Сумын иргэдийн хурал бол тэр асуудлыг шийдэх ийм захиргааны зохицуулалт орж ирж байгаа юм. Зүгээр ер нь бол Байнгын хороон дээр энэ асуудал бид нэлээн ярьсан. Ажлын хэсэг дээр ч ярьсан. 


Тэгээд манай яам одоо газрын дарга н.Цогтбаатар дарга энэ тэр бол энийг онцгойлон анхаарч үзье. Журам дээрээ тодорхой оруулъя. Хууль дээр бид одоо шууд энэ газрын, ашигт малтмалын тухай нэмэлт, өөрчлөлт оруулж байгаа газар дээрээ сум, дүүрэг, хот гээд ингээд, хот сум дүүрэг гээд ингээд явах боломжгүй байгаа юм. Яагаад гэвэл Үндсэн хуульдаа зохицуулахаас өөр арга байхгүй. Үндсэн хуульд ерөөсөө аймаг, нийслэл, сум, дүүрэг гээд явсан учраас. Ийм асуудал гарсан. Зүгээр яамны ажлын хэсгийнхэн бол энэ асуудлыг анхааралдаа авсан. Ажлын хэсгийн хуралдаан, Байнгын хорооны хурал дээр бид Н.Ганбямба гишүүний анхны хэлэлцүүлгийн үеэр ярьж байсан асуудлуудыг тусгасан гэж ойлгож байгаа. Баярлалаа. 


Д.Дэмбэрэл: - Гишүүд асуулт асууж, хариултаа авлаа. Энэ асуудлыг хэлэлцэх үед гишүүдийн гаргасан саналыг Байнгын хороо Засгийн газарт хүргүүлье. Журмаа гаргахдаа Засгийн газар энийг анхаарч үзэх боломжтой гэж ингэж үзэж байна. 


Байнгын хорооноос зарчмын зөрүүтэй саналууд оруулсан байна. Энийг хураалгая. Эдийн засгийн байнгын хорооны дэмжигдсэн саналууд байна. 


Нэг. Төслийн 1 дүгээр зүйлийн 1 дэх заалт буюу 4 дүгээр зүйлийн 4.1.23 дахь заалтын орон нутгийн тусгай хэрэгцээнд авсан гэснийг олгосон гэж өөрчлөх саналыг УИХ-ын гишүүн Ж.Батсуурь, Х.Бадамсүрэн, Л.Гантөмөр, Ц.Дашдорж, Д.Зоригт, Ц.Цэнгэл гишүүд гаргасныг Байнгын хороо дэмжсэн байна. Энэ яах вэ санал гээд зарчмын зөрүүтэй санал гээд тараачихаж. Тийм учраас хураалгая. Дэмжье гэсэн санал хураалт явж байна. 


47 гишүүн санал хураалтад оролцож, 40 гишүүн зөвшөөрч, 85.1 хувийн саналаар санал дэмжигдлээ. 


Хоёр. Төслийн 1 дүгээр зүйлийн 3 дахь заалт буюу 12 дугаар зүйлийн 12.1.5 дахь заалтын орон нутгийн тусгай хэрэгцээнд авахаар гэснийг олгохоор гэж өөрчлөх саналыг дээрх гишүүд гаргасныг Байнгын хороо дэмжсэн байна. Дэмжье гэсэн санал хураалт явуулъя. 


48 гишүүн санал хураалтад оролцож, 37 гишүүн зөвшөөрч, 77.1 хувийн саналаар гишүүд энэ саналыг дэмжиж байна. 


Газрын тухай хуульд нэмэлт, өөрчлөлт оруулах тухай хуулийн төслийн талаархи Байнгын хорооноос гаргасан зарчмын зөрүүтэй санал байна. 


Төслийн 2 дугаар зүйлд “сум” гэсний дараа “дүүрэг” гэсэн үгийг нэмье гэж дээрх гишүүд санал гаргасан юм байна. Байнгын хороо дэмжсэн байна. Байнгын хорооны саналаар дэмжье гэсэн санал хураалт явуулъя. Дүүрэг гэсэн үгээ нэмье гэж байна. Зөв байх аа. Налайх энэ тэр нь хамрагдах ёстой юм байх. 


48 гишүүн санал хураалтад оролцож, 36 гишүүн зөвшөөрч, 75.0 хувийн саналаар энэ санал дэмжигдлээ. 


Байнгын хорооноос гаргасан зарчмын зөрүүтэй саналаар санал хураалт явуулж дууслаа. 


Одоо хуулийн төслүүдийг батлах санал хураалтыг явуулъя. 


Ашигт малтмалын тухай хуульд нэмэлт, өөрчлөлт оруулах тухай хуулийг баталъя гэсэн санал хураалт явуулъя. 


48 гишүүн санал хураалтад оролцож, 39 гишүүн зөвшөөрч, 81.3 хувийн саналаар хууль батлагдлаа. 


Энэ хуулийн чинь хугацааг хэдийнээс эхэлж. Журам батал гэсэн хуулийн заалт батлагдсаны дараа журмаа хийж эхлэх юм байх даа. Журмын төсөл байгаа. Хууль ямар журмаар хэрэгжих вэ? Ц.Баярсайхан дарга. 


Ц.Баярсайхан: - Журам батлагдсаны дараа хууль мөрдөнө гэж лав болохгүй шүү дээ. Тийм учраас хууль ердийн журмаараа батлагдана. Энэ хугацаанд Засгийн газар журмаа батлах ёстой байхгүй юу. Ажиллавал болно шүү дээ. Бэлэн журмын төсөл явж байгаа юм чинь. Тийм учраас ердийн журмаараа хуулиа батлаад, энэ хугацаанд журмаа батлахгүй бол ямар нэгэн хугацаа заахад их төвөгтэй. 


Д.Дэмбэрэл: - Баярлалаа. Хууль ердийн журмаар батлагдана гэж ойлголцлоо. Хүчин төгөлдөр болно гэж. 


Газрын тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураалт явуулъя. 


48 гишүүн санал хураалтад оролцож, 41 гишүүн зөвшөөрч, 85.4 хувийн саналаар хууль батлагдлаа. 


Дараачийн асуудалд оръё. Хүний хөгжил сангийн тухай хуульд нэмэлт, өөрчлөлт оруулах тухай хуулийн төсөл. Энэ “Утаагүй Улаанбаатар” хөтөлбөр батлах тухай УИХ-ын тогтоолын төсөлтэй хамт өргөн мэдүүлсэн байсан. Анхны хэлэлцүүлгийг явуулъя. 


Тамгын газар юу гэж үзэж байгаа билээ. Энэ анхны хэлэлцүүлэг явуулж байна шүү дээ бид. Д.Насанжаргал. 


Д.Насанжаргал: - Ашигт малтмалын тухай хуульд нэмэлт, өөрчлөлт оруулах тухай хуулийг ердийн журмаар сая дагаж мөрдөхөөр боллоо. Тэгэхээр бид энэ хуультай холбогдож гарч байгаа газрын тухай хуульд нэмэлт оруулах тухай хуулийн төслийн дагаж мөрдөх хугацааг энэ саяны батлагдсан энэ хуулийг хүчин төгөлдөр болсон өдрөөс нь эхлэн дагаж мөрдөхөөр заалт оруулах нь зохимжтой гэж үзэж байна. Суурь хууль нь Ашигт малтмалын хууль гэж ойлгоод байгаа бид. 


Д.Дэмбэрэл: - Ц.Баярсайхан дарга хариулъя. Тодруулъя. 


Ц.Баярсайхан: - Ашигт малтмалын хуульд орж байгаа өөрчлөлт чинь бол газрын хуульд нэмэлт, өөрчлөлт орсонтойгоо л дагалдаж гарч байгаа шахуу тийм томъёолол болчихож байгаа юм. Тийм учраас өмнө нь батлах дарааллын хувьд Газрын тухай хуулийнхаа нэмэлт, өөрчлөлтийг эхэлж батлаад явчих юм бол энэний, сая Р.Гончигдорж гишүүний ярьж байгаа зүйл хангагдах байх. 


Тэгэхээр та дарааллынх нь хувьд эхлээд Газрын тухай хуулиа батлаад. 


Д.Дэмбэрэл: - Тэгвэл ингээд хэлэлцээд явах нь зөв болж байна шүү дээ. Тийм ээ. За. За баярлалаа. 

Гурав. Хүний хөгжил сангийн тухай хуульд нэмэлт оруулах тухай хуулийн төсөл (“Утаагүй Улаанбаатар” хөтөлбөр батлах тухай УИХ-ын тогтоолын төслийн хамт өргөн мэдүүлсэн) (анхны хэлэлцүүлэг)


Энэ хуулийн талаар санал дүгнэлтийг сонсъё. Төсвийн байнгын хорооны санал, дүгнэлтийг УИХ-ын гишүүн Ц.Сэдванчиг танилцуулна. Ц.Сэдванчиг гишүүнийг индэрт урьж байна. 


Ц.Сэдванчиг: - УИХ-ын дарга, эрхэм гишүүд ээ, 


“Утаагүй Улаанбаатар” хөтөлбөр батлах тухай УИХ-ын тогтоолын төслийн хамт өргөн мэдүүлэгдсэн Хүний хөгжил сангийн тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх асуудлыг УИХ-ын чуулганы 2010 оны 5 дугаар сарын 27-ны өдрийн нэгдсэн хуралдаанаар хэлэлцээд, хэлэлцэх нь зүйтэй гэж шийдвэрлэн анхны хэлэлцүүлэгт бэлтгүүлэхээр Төсвийн байнгын хороонд шилжүүлсэн билээ. 


Төсвийн байнгын хороо 2010 оны 6 дугаар сарын 29-ны өдрийн хуралдаанаараа Хүний хөгжил сангийн тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг хийлээ. 


Төслийн анхны хэлэлцүүлгийг хийх үед УИХ-ын гишүүн Д.Зоригт Хүний хөгжил сангийн тухай хуулийг УИХ-аар хэлэлцэж батлахтай олон талаас нь ярьж зөвшилцөж, нухацтай хэлэлцэн дахин өөрчлөлт оруулахгүй байхаар өндөр босго тавьж баталсан. Дэд бүтцийн салбарт хөрөнгө зарцуулахын тулд Хүний хөгжил сангийн тухай хуульд өөрчлөлт оруулах шаардлагагүй гэж үзэж байна. УИХ-ын гишүүн Н.Батбаяр Хүний хөгжил сангийн тухай хууль нь хүний хөгжлийг дэмжих зорилготой. Гэтэл уг зарчмыг зөрчиж хууль хэрэгжиж эхлэнгүүт өөр зорилгоор сангийн хөрөнгийг зарцуулахаар хуульд өөрчлөлт оруулах гэж байгаа нь зохисгүй. Дэд бүтцийн салбарт хөрөнгө оруулах шаардлага байгаа хэдий ч Засгийн газраас оруулж ирж байгаа арга нь буруу байна. Иймээс хуулийн төслийн анхны хэлэлцүүлгийг хийх шаардлагагүй гэсэн санал гаргасан болно. УИХ-ын гишүүн С.Баярцогт улсын төсөвт татварын орлогоос өөр орлого төвлөрөх гэхээр юм байхгүй. Ашигт малтмал, уул уурхайн салбараас хуримтлагдах орлого нь энэ санд төвлөрч байгаа тул энэ хөрөнгө оруулалтын зардлыг Хүний хөгжил сангаас зарцуулахаас өөр шийдэл байхгүй байна. УИХ-ын гишүүн С.Бямбацогт нийслэлийн иргэдийнхээ тав тухтай амьдрах бололцоог бүрдүүлэх, нөгөө талаас ажлын байрыг нэмэгдүүлэх учир Хүний хөгжил сангийн хуулийн зорилготой бүрэн нийцэж байна гэсэн саналуудыг гаргасан болно. Монгол Улсын иргэдийн тав тухтай амьдрах нөхцөлийг бүрдүүлж, хүний хөгжлийг хангах зорилгоор дэд бүтцийг барьж байгуулах, ашигт малтмал, уул уурхайн салбараас Хүний хөгжил санд хуримтлагдсан хөрөнгөөс зарцуулах тухай заалт, Хүний хөгжил сангийн тухай хуулийн 17.5-д нэмэхээр Засгийн газраас өргөн мэдүүлсэн томъёоллыг дэмжих санал хураахад Байнгын хорооны хуралдаанд оролцсон гишүүдийн 3.2-ын санал аваагүй болно. Иймээс хуулийн төслийг төсөл санаачлагчид нь буцаах тухай тогтоолын төслийг та бүхэнд тараасан болно. 


УИХ-ын эрхэм гишүүд ээ, 


Монгол Улсын Засгийн газраас өргөн мэдүүлсэн Хүний хөгжлийн сангийн тухай хуульд нэмэлт оруулах тухай хуулийн төслийн анхны хэлэлцүүлэг хийсэн талаар Байнгын хорооноос гаргасан санал, дүгнэлтийг хэлэлцэн шийдвэрлэж өгнө үү. Баярлалаа. 


Д.Дэмбэрэл: - Ц.Сэдванчиг гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Алга байна. 


Байнгын хороо Хүний хөгжил сангийн тухай хуульд нэмэлт, өөрчлөлт оруулах тухай хуулийн төслийг хэлэлцэх шаардлагагүй гэж үзсэн юм байна. Тийм учраас Хүний хөгжил сангийн тухай хуульд нэмэлт оруулах тухай хуулийн төслийг хэлэлцэх шаардлагагүй гэсэн Байнгын хорооны саналаар санал хураалт явуулъя. 


49 гишүүн санал хураалтад оролцож, 18 гишүүн зөвшөөрч, 36.7 хувийн саналаар хэлэлцэх шаардлагатай гэж үзэж байгаа юм байна шүү дээ. 63.3 хувиар энэ хуулийн төслийг хэлэлцэх шаардлагатай гэж гишүүд үзлээ. 


Ц.Даваасүрэн гишүүн. 


Ц.Даваасүрэн: - Байнгын хороогоор гуравны хоёроор дэмжигдээгүй учраас энэ бол буцахаас өөр аргагүй нөхцөл байдал үүсээд байгаа болчихоод байгаа юм л даа. Ямар асуудал үүссэн бэ гэхээр ерөөсөө нөгөө бүгдийг нь бөөстэй хутгалаа гэдэг шиг утаа руу бүгдийг нь хийж болохгүй гэдэг санал явчихсан юм. Тэгсэн юм. Ер нь утаа руу одоо зам ч аваачлаа. Бүгдийг нь хутгалаа гээд тэгээд ерөөсөө энэ санал дэмжигдээгүй юм. 


Д.Дэмбэрэл: - Энэ одоо яах болж байна. Л.Гансүх сайд. 


Л.Гансүх: - Энэ тайлбар худлаа байна. Юун утаа вэ. Наадах чинь шал өөр юм шүү дээ. Хүний хөгжлийн сан руу одоо энэ том бүтээн байгуулалтыг хийхэд ашигт малтмалыг барьцаалан мөнгө босгоход бүх мөнгө Хүний хөгжлийн сан руу орчихоод байна. Гарах гарц нь алга болчихоод байна. Энэ мөнгө бол юу вэ гэхээр одоо энэ бүтээн байгуулалтыг ойрын хугацаанд хийхэд барьцаалж босгож ирж байгаа мөнгө учраас энд нэлээн их мөнгө орж ирнэ. Энэ бол нөгөө хүмүүст олгох мөнгөтэй огт хамаагүй. Энэ гарцаа нээе гэж л ярьсан шүү дээ. Тэрнээс биш утаанд их мөнгө өглөө, энэ тэр гэдэг юм яриагүй шүү дээ. 


Хоёрдугаарт, өнөөдөр ингээд Байнгын хороон дээрээс 3.2-оор хэлэлцэхгүй гэж орж ирж байгаа юм одоо энэ дээр хэлэлцье гэж байна. Энэ батлахад л 3.2-оор батлагдах ёстой байхгүй юу. Тийм учраас эцсийн хэлэлцүүлэг дээр л 3.2 гэсэн саналыг харгалзана уу гэхээс биш анхны хэлэлцүүлгийг хийе гэж олонхиороо дэмжлээ шүү дээ. Тийм үг байхгүй юу. Тийм учраас анхны хэлэлцүүлгээ одоо хийчихье. Дараа нь эцсийн хэлэлцүүлэг дээр 3.2-оороо гарах уу, үгүй юу гэдэг бол хоёрдугаар асуудал. Тийм учраас анхны хэлэлцүүлгийг хийе гэж сая санал өглөө шүү дээ. 


Д.Дэмбэрэл: - Баярлалаа. Нэгэнт гишүүд бол энийг хэлэлцье гэж үзэж байгаа учраас анхны хэлэлцүүлэгт бэлтгүүлэхээр Төсвийн. За Ц.Даваасүрэн дарга. 


Ц.Даваасүрэн: - Энд хэлэлцэх эсэх нь бас манай Байнгын хороон дээр бас уначихсан юм. Хэлэлцэх эсэх нь. Тэгээд чуулган дээр орж ирээд дэмжигдсэн юм. Тийм үү. Боссон. Тэгээд анхны хэлэлцүүлэг дээр очоод дахиад бүрдэрч байгаа учраас энэ чинь буцахаас өөр аргагүй нөхцөл байдал үүсэж байгаа байхгүй юу. Дэгээрээ тийм билээ. Дэг нь тийм юм билээ. 


Д.Дэмбэрэл: - Энэ Тамгын газар. Сая бидний процедурын энэ явж байгаа зүйл дээр алив Тамгын газар энэ яах юм. Энд тайлбар өгөөд орхи. 


Д.Насанжаргал: - Энэ ийм учиртай юм л даа. Энэ Хүний хөгжил сангийн хууль дээр ийм заалт байгаа юм. Байнгын хорооны болон нэгдсэн хуралдаанд оролцсон гишүүдийн гуравны хоёроос доошгүй хувийн саналаар Хүний хөгжил сангийн тухай хуульд нэмэлт, өөрчлөлт оруулж болно гээд. Байнгын хороо болохоор зэрэг дахиад анхны хэлэлцүүлгийн шатанд хэлэлцэх шаардлагагүй гэсэн санал оруулж ирж байгаа. Энэ бол болно. Ерөнхий дэгээр бол. Гэхдээ энэ гурвын хоёр гэдэг энэ хуулийн заалтаа баримтлах ёстой гэж бид зөвшилцөөд тэгж явж байгаа. 


Тэгээд сая санал хураалтаар 49 гишүүн оролцоод 31 гишүүн татгалзаж байна л даа. Тэгэхээр энэ нөгөө 49 гишүүнээсээ гуравны хоёрыг тооцохоор зэрэг гуравны хоёрт нь хүрэхгүй ийм санал өгөгдөөд байна л даа. 


Д.Дэмбэрэл: - Яг одоо хэдэн гишүүн сая сууж байсан бэ. Ирц хангалттай байсан шүү дээ. 31 байх нь хамаагүй л дээ. Сая чинь одоо 31 гишүүн сууж байгаа нь хангалттай. Тэгээд санал өглөө. 63.3 хувь нь энийг хэлэлцэнэ гэж. Өөрөөр хэлбэл хэлэлцэх шаардлагагүй гэхээр хэлэлцэнэ гэж санал өглөө. Ийм болсон. Тийм ээ. Одоо хэлэлцэнэ гэж шийдэж байгаа юм бол одоо анхны хэлэлцүүлэг дахиад хийх болж байна шүү дээ. Тэгээд яагаад энийг буруу гээд байгаа юм. 


Ц.Баярсайхан дарга. Энэ хэлэлцье наадахыг чинь гэж гишүүн санал өгөөд байна шүү дээ. Ц.Баярсайхан дарга. 


Ц.Баярсайхан: - Нэмэлт, өөрчлөлт оруулах тухай асуудал шүү дээ. Би дэгээ барь гэж байгаа юм. Яагаад гэвэл гуравны хоёр нь дэмжээгүй. Таныг хууль зөрчиж болохгүй гэж байгаа юм шүү дээ. 


Д.Дэмбэрэл: - Үгүй ээ үгүй. Би харин ямар юмаараа хууль зөрчдөг юм наадах чинь. Гишүүд сая өөрсдөө тэгж санал ирүүллээ шүү дээ. 


Ц.Баярсайхан: - Анхны хэлэлцүүлэг хийнэ гэх юм бол наадах чинь хууль зөрчиж байгаа байхгүй юу. Буцаая гэсэн төсөл нь дэмжигдсэн гэсэн үг байхгүй юу. Төсвийн байнгын хороон дээр яагаад тэгж хураагдсан юм тэгвэл. 


Д.Дэмбэрэл: - Тэгээд одоо хоёр Байнгын хороо. Тамгын газар. Энийг яаж шийдэх юм. Дахиад хэл. Энийг одоо анхны хэлэлцүүлэг хийлгэхээр буцах юм уу, одоо энийг яах юм. Дахиж хураах үндэслэл хаана байна. 63.3 хувь нь өөрсдөө татгалзлаа шүү дээ. Д.Насанжаргал. Энийг яах юм. 


Д.Насанжаргал: - Одоо яг гарц бол дахиад Байнгын хороо руу анхны хэлэлцүүлэгт шилжүүлэхээс өөр арга байхгүй болчихлоо. 


Д.Дэмбэрэл: - Энэ хоёр Байнгын хороо хоорондоо юмаа зохицчих л доо. Одоо хоёр талаас мөргөлдөж байгаа бух шиг тулаад зогсоод байх юм. Ирц хангалттай байсан. Ер энэ хоёр Байнгын хороо, та хоёр одоо энэ Төсөв, Эдийн засаг хоёр дандаа хоёр талаас нь хоёр юм мөргөлдүүлээд, хоёр талаас нь хэлэлцэж авчирч ирж байгаад энд хоёр талаас нь тайлбар хийгээд л. 


Р.Гончигдорж гишүүн. 


Р.Гончигдорж: - Баярлалаа. Ц.Даваасүрэн гишүүн ээ. Эрхэм гишүүн ээ. Би бие рүүгээ хуруугаар чичлээд чи би гэдгээ эрхэм гишүүд ёс зүйн талаасаа болимоор л байгаа шүү. Манай ёс зүйн дэд хороо ч гэсэн энэ дээр бас журмаа бодоорой. Сонин хэвлэлээр ярьдаг. Чи би дээ, хуц улидаа хүрдэг. Тэр бол эрхмүүдээ эвгүй зүйл шүү дээ. Ер нь иймэрхүү байдал, яг эндээс үндэслээд би ганцхан зүйлийг эрхэм гишүүдээсээ гуйя. Бас төр төмбөгөр, ёс ёмбогор гэж байдаг шүү дээ. 


Өнгөрсөн 7 сарын 1-нд 5 иргэний амь нас золгүй үрэгдсэн. Тэр өдрийн ойн өдөр. Тийм учраас энэний төлөө би эмгэнэл илэрхийлье. Ар гэрт нь эмгэнэл илэрхийлье. Энэ бол бидний соёл байх ёстой. 


Иймээ дарга аа, Их Хуралд Байнгын хороонд хэлэлц гээд үүрэг өгөөд, хэлэлцэхийг нь шийдсэн байхгүй юу. Тэгэхэд Байнгын хороо энэний эхний хэлэлцүүлгийг бид хийхгүй гэж буцаадаг тийм журам байхгүй. Тийм хууль байхгүй. УИХ-ын бүтцийн нэг байгууллага Их Хурлаасаа гарсан үүргийг хэрэгжүүлэх бүтэц байгаа юм. Тийм учраас хэлэлц гээд Их Хурал шийдсэн байхад бид хэлэлцэхгүй гэж Байнгын хороо буцаах ёсгүй. Хэлэлцээд тэр дээр нэгдүгээр хэлэлцүүлэгтээ энэ нь болохгүй байна, тэр нь болохгүй байна гэдэг асуудал гарвал өөр хэрэг. Энийг бас сайн ойлгохгүй бол. Одоо ерөөсөө л хэлэлцэхийг нь УИХ шийдчихээд л, Байнгын хороо ерөөсөө хэлэлцэхгүй гэж буцааж асуудал оруулж ирдэг болох юм бол энэ чинь Их Хурал чинь ямар институтци болж хувирах юм бэ. Энэ хуулиасаа тусад нь бүр ерөнхийгөөр нь хар л даа та нар. Байнгын хороо, Тамгын газар та нар хар л даа. Байнгын хороо, Их Хурлаас өгсөн даалгаврыг биелүүлээд хэлэлцээд орж ирэх ёстой. Хэлэлцчихээд харин тэнд өөр өөр янз янзын санал ирж болно. Үгүйсгэхгүй. Тэгээд тэрийг чинь Их Хурал хэлэлцээд, за Байнгын хорооноос хэлэлцүүлэг хийгээд ийм ийм саналууд гарсан юм байна гээд. Тэгээд тэрийг нь хураагаад асуудал ярина шүү дээ. Та нар Байнгын хороо Их Хурлынхаа гаргасан шийдвэрийг, хэлэлц гэсэн шийдвэрийг зөрчөөд хэлэлцэхгүй. 


Ц.Даваасүрэн гишүүн ээ, уучлаарай. Энд нэг легитимность [ёс зүй] гэж байдаг юм. Их Хурлын Үндсэн хуулиа уншчих. Үндсэн хууль дахь Байнгын хороотой байж болно. Байнгын хороо ямар чиг үүрэгтэй юм бэ гэдгийг нь бас тэндээсээ харчих. Бүр Үндсэн хуулийн ишлэлээс. Байнгын хороон дарга аа, уучлаарай. Таны эрхэнд халдаж байгаа юм биш. УИХ-ынхаа бүрэн эрхэд Байнгын хороо нь халдах шинжтэй үйлдэл байна л гэж би хэлж байгаа юм. 


Д.Дэмбэрэл: - Ц.Даваасүрэн 


Ц.Даваасүрэн: - Энэ дэгийн тухай хууль дээр чинь Байнгын хороо ямар дэгээр хурлаа явуулах вэ, бүх л юм заачихсан юм байна шүү дээ Р.Гончигдорж гишүүн ээ. Би тэрүүгээр чинь явууллаа. Тэрнээс биш одоо Л.Гансүх сайдын тэр хариуцлагагүй мэдэгдэл хийгээд байгаа шиг би одоо хэн нэг гишүүний саналыг аваад л энийг бүгдийг нь дэмжжээ гээд ингээд командалдаг ч юм уу тийм юм байж болохгүй зүйл шүү дээ. Гишүүд үзэл бодлоороо саналаа өгч. Саналаа өгсөн нь 50, 50 болсон. Энэ хууль гуравны хоёроор дэмжигдэх ёстой байсан. Ингээд дэмжигдээгүй байхгүй юу. 


Тэгэхээр энийг бас худлаа яриад, одоо янз бүрийн хорлон сүйтгэх үйл ажиллагаа шиг ингэж тайлбарлаж болохгүй шүү дээ. Зүгээр л дэмжигдээгүй асуудал  Гишүүдийн өөрсдийн өгч байгаа саналаас үүссэн эд шүү дээ. Тэгэхдээ энэ дээр тэр дэгийнхээ хуулийг сайн хараарай. Тэрнээс одоо нэг гишүүн сайхан тайлбарлаад, тэрүүгээрээ явчихаж болохгүй байх. Тэрийгээ л хар. Би бол тэр хуулийн дагуу л явуулсан шүү гэдгийг хэлэх байна. 


Д.Дэмбэрэл: - Тамгын газар тайлбар. Бид одоо ингэж байсан шүү дээ. Энийг хэлэлцэх шаардлагагүй Байнгын хороо санал оруулахаар санал хураагаад 63.3 хувь хэлэлцэх шаардлагатай гээд үзэж байгаа учраас одоо анхны хэлэлцүүлэг хийх ёстой юм байна гэдэг ойлголт бий болж байна. Энэ одоо зөв үү? Тамгын газар. 


Д.Насанжаргал: - Чуулганы хуралдааны дэгийн 22.5-д зааснаар бол ерөнхий дэгээр аливаа төслийг..


Д.Дэмбэрэл: - Тамгын газар. Яагаад Байнгын хороо процедурын алдаатай юм яваад байгаа юм бэ? Тамгын газар. Тамгын газар энийг юу гэж үзсэн юм бэ? Байнгын хороог хэлэлцэж байхад. 


Д.Насанжаргал: - Бид Байнгын хороон дээр яг энэ санал хураалт гуравны хоёроор явагдсан гэж ойлгож байгаа. 


Д.Дэмбэрэл: - Тамгын газар наад хуралдааны дэгийн чинь заалтуудыг хэлээд орхи. 


Д.Насанжаргал: - Энэ түрүүчийн гишүүдийн маргаан үүсгээд байгаа нэг асуудал байна л даа. Энэ анхны хэлэлцүүлэгт шилжүүлээд байхад Байнгын хороо дахиж буцаах санал оруулж болох уу, үгүй юу гэдэг дээр. Дэгийн ерөнхий хэлэлцүүлгийн шатанд анхны хэлэлцүүлэгт шилжүүлсэн төслийг тухайн Байнгын хороо өөрсдөө дахиж буцаахаар санал оруулж болно. Энэ үндэслэлийг дэгийн 22.5-д заасан байгаа. Энэ бол нээлттэй. Нээлттэй болно. Энэ ерөнхий дэгээрээ. Саяны санал хураалт дээр энэ асуудал бас маргаан үүсгээд байгаа юм л даа. Хуулийн заалтыг яаж ойлгох вэ гэдгээс бас ихээхэн шалтгаалаад байгаа юм. Сая Байнгын хороонд. Бид урьдчилаад Байнгын хороон дээр санал хураалтын дүнг мэдээлэл авсан. 14 гишүүн оролцоод 7 гишүүн нь буцаая гэсэн санал гаргасан юм байна. Энийг бид гуравны хоёр нь болсон гэж ингэж үзээд байгаа л даа. 


Тэгээд дэмжээгүй л байхгүй юу тэрийг. Гуравны хоёр нь дэмжээгүй гэж үзсэн байхгүй. Хэрвээ Байнгын хороон дээр дэг зөрчигдсөн гэж үзэх юм бол энэ асуудлыг Байнгын хороо руу дахиж шилжүүлээд, анхны хэлэлцүүлэгт шилжүүлээд дахиж энэ асуудлыг хэлэлцүүлэх ийм л шаардлага гарч байна. 


Д.Дэмбэрэл: - Ямар ч тохиолдолд Байнгын хороонд буцах хэрэгтэй болж байна шүү дээ. Энэ дээр санал нэгдэв үү. За Байнгын хороонд буцаалаа. Тэр Байнгын хороо гуравны хоёр гэнэ үү, гуравны нэгээрээ гэнэ үү яг журмынхаа дагуу дахиад хэлэлцээд тэгээд орж ир. 


Н.Энхболд гишүүн. 


Н.Энхболд: - Сая Р.Гончигдорж гишүүний хэлсэнтэй холбоотой бас нэг санал хэлье гэсэн юм. Бодох ёстой зүйл байгаа юм. Их Хурлаар яричихаад байхад Байнгын хороо буцааж болохгүй, өөрчилж болохгүй гэдэг логик байхгүй байх аа. Яагаад гэвэл бид одоо жишээ нь анхны хэлэлцүүлгээр нь нэг санал гарчихаад тэр нь Байнгын хороон дээр очоод унаад, хасагдаад ирдэг юмнууд байдаг шүү дээ. Тэгэхээр таны хэлж байгаа тэр нэгэнт Их Хурал ярьсан бол тэрийг Байнгын хороо өөрчилж болохгүй гэдэг логик чинь буруу байхгүй юу. Буруу. Тэгвэл бид хэлэлцүүлгийн явцад хаанаас ч хамаагүй татаад авчихдаг, байчихдаг тэр юм чинь бас л наад утгаар чинь яривал Их Хурал хэлэлц гээд байхад татаж авч болохгүй. Их Хурал хэлэлц гээд байхад энэ өөрчлөлт, тэр Их Хурлаас гарсан байгаа завсрын шатны шийдвэрийг Байнгын хороо өөрчилж болохгүй гэдэг тийм логик явчихвал цаашдаа болохгүй тэр. За тэгвэл би буруу ойлгосон. За тэгвэл ойлголцлоо. 


Д.Дэмбэрэл: - Энэ дэгийн маргааныг одоо зогсоо. 

Дөрөв. Гадаадын иргэний эрх зүйн байдлын тухай хуулийн шинэчилсэн найруулгын төсөл, Хууль хүчингүй болсонд тооцох тухай, Монгол Улсын Засгийн газрын тухай хуульд нэмэлт оруулах тухай, Захиргааны хариуцлагын тухай хуульд өөрчлөлт оруулах тухай хуулийн төслүүд (хэлэлцэх эсэх)


Дараагийн асуудалд оръё. Гадаадын иргэний эрх зүйн байдлын тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийг хэлэлцье. Хууль санаачлагчийн илтгэлийг сонсъё. Хууль санаачлагчийн илтгэлийг Ц.Нямдорж сайд танилцуулна. Ц.Нямдорж сайдыг индэрт урьж байна. 


Ц.Нямдорж: - УИХ-ын дарга, эрхэм гишүүд ээ, 


1993 онд Гадаадын иргэний эрх зүйн байдлын тухай хууль батлагдсанаас хойш даруй 14 жилийн хугацаа өнгөрч байна. Энэ хугацаанд тус хуульд 6 удаагийн нэмэлт, өөрчлөлт орж гадаадын иргэний асуудал эрхэлсэн ажил эхлээд цагдаагийн байгууллагад байснаа сүүлд нь иргэний бүртгэл мэдээллийн байгууллагад шилжиж, улмаар 2003 онд энэ байгууллага бие даасан байгууллага болж, 2008 онд Засгийн газрын агентлагийн эрх зүйн статустай болсон юм. 


Энэ 10 гаруй жилийн хугацаанд Монголд ирж байгаа гадаадын иргэдийн тоо жилээс жилд нэмэгдэх. Бас Монголд оршин сууж байгаа иргэдийн тоо жилээс жилд нэмэгдэж байна. Тухайлбал Монгол орон ирсэн, хилээр зорчсон иргэдийн тоо 2005 онд 68 мянга байсан бол 2009 онд 93 мянга болж сүүлийн 2, 3 жилд 90-ээс 93 мянган иргэд тогтмол зорчиж байна. Бас Монгол Улсад байнга оршин сууж байгаа гадаадын иргэдийн тоо 18 мянга байсан бол одоо ойролцоогоор 24 мянга иргэн Монгол Улсад оршин сууж байна. Эдгээр байдлыг харгалзан үзэж, нэгдүгээрт. 


Хоёрдугаарт, Засгийн газрын мөрийн хөтөлбөрт энэ хуулийг шинэчлэх шаардлагатай гэж үзсэн учраас УИХ-аас өгсөн чиглэлийг хэрэгжүүлэх арга хэмжээний хүрээнд хуулийн шинэчилсэн найруулгын төслийг боловсруулж холбогдох яамдаас санал авч Засгийн газрын хуралдаанаар хэлэлцүүлсний үндсэн дээр УИХ-д өргөн мэдүүлж хэлэлцүүлж байна. 


Хуулийн төслийн талаар тодорхой танилцуулгыг та бүхэнд тараасан учраас, бас та бүхэнд төсөл нь очсон учраас би товчхон байя гэж бодож байна. 


Нэгдүгээрт, энэ хуулийн хүрээнд төрийн захиргааны холбогдох байгууллагуудын хүлээх үүрэг хариуцлагыг одоогийн нөхцөлд улам тодорхой болгох чиглэлийг барьсан болно. 


Хоёрдугаарт, Монгол Улсад зорчиж байгаа гадаадын иргэдийг 6 ангилалд хуваадаг байсныг хувийн болон албан хэргээр зорчигч гэж хоёр хувааж, энд нь таарсан зохицуулалт хийсэн болно. 


Гуравдугаарт, гадаадын иргэнийг урьж ажиллуулах талаар одоогийн зохицуулалтыг боловсронгуй болгож урьсан аж ахуйн нэгж, байгууллага, иргэний хариуцлагыг оновчтой болгох талаар төсөлд шинэлэг зохицуулалтыг хийсэн болно. 


Дөрөвдүгээрт, гадаадын иргэнийг саатуулах, албадан гаргах ажиллагааг олон улсын жишигт нийцүүлэх чиглэлийг барьсан болно. Статистик тоогоор 2007 онд 1436 хүн албадан гаргаж байсан бол 2008 онд 2269, 2009 онд 2575 хүн албадан гаргагдсан байна. Өөрөөр хэлбэл Монгол Улсад хууль бусаар оршин суух явдал ихээхэн байгаа учраас энэ асуудлыг цэгцлэх ажлууд сүүлийн үед хийгдэж байна. Энэ ажлыг эрчимжүүлэх, шат дамжлагыг нь багасгах шийдвэр гаргах чиглэлийг баримталж хуулийн төслийг боловсруулсан болно. 


Гадаадын иргэнд виз олгох эрх зүйн зохицуулалтыг боловсронгуй болгох үүднээс энгийн зэргийн визийг Гадаадын иргэн, харъяатын асуудал эрхлэх алба олгож байхаар төслийн зохицуулалт хийснийг танилцуулж байна. 


Визийн ангилал, төрөл, зориулалтыг тодорхой болгож, хуулийн төсөлд тусгасныг та бүхэнд танилцуулах нь зүйтэй гэж бодож байна. 


Зургаадугаарт, захиргааны хариуцлага хүлээлгэх субъектыг оновчтой болгож, олон газар хариуцлага хүлээлгэж байсныг цэгцлэх чиглэл барьсан болно. 


Долоодугаарт, Монголын нөхцөл байдлыг харгалзан үзэж тодорхой боомтууд дээр Гадаадын иргэн, харъяатын ажилтнуудыг байлгаж, хөдөлгөөн багатай газруудад виз олгохоос бусад зохицуулалтыг, чиг үүргийг хил хамгаалах байгууллага гүйцэтгэж байх шинэлэг зохицуулалтыг тус тус тусгасан болохыг та бүхэнд танилцуулж байна. 


Торгуулийн шийтгэлийн арга хэмжээнүүдийг оновчтой болгох, нэр томъёог оновчтой болгох зохицуулалтыг төсөлд тусгасан болно. Шинэчилсэн найруулгын төслөөр хуучин хуулийн 50 болон түүнээс дээш хувийн өөрчлөлт хийгдэж байгаа учраас энэ хуулийг эцсийн дүнгээр нь нэг цэгцэлье гэсэн саналыг УИХ оруулж байна. Та бүхэн хуулийн төслийг хэлэлцэж шийдвэрлэж өгөхийг хүсэж байна. 


Анхаарал тавьсанд баярлалаа. 


Д.Дэмбэрэл: - Ц.Нямдорж сайдад баярлалаа. Хэлэлцэж байгаа асуудалтай холбогдуулаад Д.Мөрөн Гадаадын иргэн, харъяатын асуудал эрхлэх газрын дарга, Л.Батсүх Гадаадын иргэн, харъяатын асуудал эрхлэх газрын Бодлого зохицуулалт, үнэлгээний хэлтсийн дарга нар оролцож байна. 


Хууль санаачлагчийн илтгэлээс асуух асуулттай гишүүд байна уу? Я.Батсуурь гишүүн асуултаа тавъя. 


Я.Батсуурь: - Баярлалаа. Өнөөдөр энэ гадаадын иргэдийг одоо виз олгох, тэднийг орж ирэхэд нь бүртгэх энэ асуудал их олон байгууллагуудад ажил үүрэг нь хуваарилагдчихаад байгаа юм. Тус тусдаа. Гадаадын иргэнд виз олгодог асуудлыг Гадаад яамны Консулын газар бөгөөд тэдний харъяа Дипломат төлөөлөгчдийн газрууд дахь Консулын алба, хэлтэс олгодог. Хилээр орж ирэхэд Хилийн цэргийнхэн бүртгэж орж ирлээ, гарлаа гэж бүртгэдэг. Орж ирсэн хойно нь гадаадын иргэд харъяатын албаныхан одоо эндээс дахиж бүртгэж, хар хандаж ажилладаг юм. Нэг чиглэлийн, цагаачлалын энэ 3 албыг, ажлыг одоо 3 байгууллагад тус тусад нь ингээд хуваарилаад өгчихсөн. Энэ бол олон жишигт байдаггүй юм л даа. Гадаад орнууд бол цагаачлалын алба, immigration гэж нэг л алба байдаг. Тэр албан нь тэр бүх асуудлаа зангидаж, тэр гадаадын иргэнд виз олгох уу, үгүй юу гэдгийг тэр алба шийддэг. Тэр гадаадын иргэдийг хилээр орж гарахад нь тэр алба нь хил дээр бүртгэж оруулж ирдэг. Орж ирсэн хойш нь тэдний визийн асуудлыг сунгах, бүртгэх асуудлыг тэр алба нь хийдэг юм. Олон улсын жишигт нийцүүлээд энэ Монгол Улсад цагаачлалын алба гэсэн нэгдсэн алба байгуулаад, тэгээд одоо тэр Гадаад яамны тэр виз олгодог тэр албанаас визийн асуудлыг нь салгаж аваад, Хилийн цэргээс энэ хил дээгүүр нэвтэрч ордог боомтуудын асуудлыг аваад, нэгдсэн цагаачлалын алба байгуулж яагаад болдоггүй юм бэ? Олон улсын жишгийн дагуу. Байгууллага байгууллага энэ амбицийг дагаад ингээд олон асуудал, олон газар, 3 газар тус тусдаа яваад байдаг. Үүнээс болоод тэр гадаадын иргэдийг бүртгэж чаддаггүй, гадаадын иргэдийг одоо Монголд визийн асуудал дандаа гарч байдаг. Ийм зохицуулалтыг яагаад хийж болоогүй юм бэ? 


Өнөөдөр энэ хоёр байгууллага одоо дахиад энэ 7 дугаар зүйлд заасан байна шүү дээ. Тэр гадаадын иргэд, харъяатын албадын төлөөллийг хилийн боомтууд дээр нэмж Засгийн газрын шийдвэрээр жагсаалтаар албадыг байгуулж хүн томилж ажиллуулна, хилийн боомтууд дээр гэж. Ингээд нэг ажлыг орон тоо, төсвийн зардал энийг дагаад өчнөөн нэмэгддэг. Хил дээр Гадаадын иргэд, харъяатын алба, Хилийн цэрэг одоо нэг ажлыг тал талаас нь булаацалдаад хэрэлдэж муудалцаад ингээд энэ байдлаа одоо зохицуулж, хамгийн гол асуудлаа зохицуулаагүй байна. Энийг яагаад зохицуулаагүй юм бэ гэдгийг хууль санаачлагчаас нэгдүгээрт асууя. 


Хоёрдугаарт, дахиад одоо ингээд орж ирж байгаа хууль болгон дээр баахан цалин, халамж, төрийн халамж нэмсэн ийм заалтууд орж ирээд байна. Цагдаагийн хууль дээр ийм асуудал зөндөө орж ирж байсан юм. Энэ хууль дээр баахан нэмэгдэл, халамж юм олгоно гэсэн заалтууд явж байна. Төрийн албаны энэ төсвийн зардал тэртээ тэргүй асар их хэмжээтэй нэмэгдчихээд байгаа. Өнөөдөр энэ төрийн алба эдийн засагт хамгийн том байр суурь эзэлж байгаа. Иргэд хүмүүс нь бүгдээрээ төрийн албанд ажиллахыг хүсэж байгаа. Хэн ч хувийн хэвшилд, бодит секторт юм хийе, бүтээе гэхээ больж байна. Үүнээс болоод хувийн хэвшлийнхэн ажилчдадаа цалингаа тавьж чадахаа байж байна. Төрийн алба хөлд нь чирээд. Ийм асуудлууд их гарч байгаа. Энэ дээр ийм олон заалт орсон байна. Энийгээ тайлбарлаж өгөөчээ гэсэн хоёр асуулт байна. 


Д.Дэмбэрэл: - Ц.Нямдорж сайд хариулъя. 


Ц.Нямдорж: - Ж.Батсуурь гишүүний байдлаар хуулийн төслийг манай яамнаас боловсруулаад Засгийн газарт оруулсан юм. Өөрөөр хэлбэл энэ гадаадын иргэнтэй холбогдолтой асуудлыг энэ Д.Мөрөнгийн газар бүтэн хариуцаж байя гэдэг чиглэлээр. Тэгээд Засгийн газар дээр хэлэлцүүлэх явцад Гадаад яамных нь нөхөд бас мөрдөж байгаа гэрээ, конвенци зөрчигдөж байна гэсэн ийм зүйл яриад, тэгээд харилцан ярилцаж байгаад одоогийн энэ хувилбарыг оруулсан юм. Тэгээд тэр төслийн 9.4.1-д нь хууль зүйн асуудал эрхэлсэн Засгийн газрын гишүүнтэй зөвшилцөнө. Гадаад улсад суугаад Монгол Улсын дипломат төлөөлөгчийн болон Консулын газарт хууль зүйн атташе гэсэн ийм заалт оруулсан юм. Тэгээд энэ заалт батлагдах юм бол энүүгээр дамжуулаад энэ гадаадын иргэдтэй холбогдолтой асуудлыг хариуцсан гадна талын сүлжээ бий болгох заалт явсан юм. Бас гадаад яаманд Монголыг төлөөлөөд сууж байгаа учраас Элчин сайдын яамаа огт үгүйсгэж болохооргүй нөхцөл байдал үүсээд, тэгээд л амрах барих гээд зөндөө л юм байдаг. Ийм хувилбараар оруулж байгаа юм. 


Хилийн цэргийн тухайд бол уг нь бүх визийг манайх өгнө гэж. Энэ асуудлыг бүхэлд нь хариуцна гэж манай Д.Мөрөнгийн албаныхан ярьдаг юм. Тэгээд энд нэг зовлон байдаг. Өөрөө дахиад л Монголын зовлон. Хөдөлгөөн ихтэй энэ боомтууд байна. Замын-Үүд, Алтанбулаг ч гэдэг юм уу. Огт хөдөлгөөнгүй шахуу Даян ч гэдэг юм уу, одоо энэ Баян-Өлгийд байдаг Даянгийн боомт. Ийм газрууд байдаг. Тэгээд ерөнхийдөө тэр Даянгийн боомт жишээлбэл хүн томилчихвол ажилгүй хүн суугаад байх зураг харагдаж байгаа учраас, нэг талаас. Нөгөө талаас хүн томилогдоод очсон тохиолдолд аяндаа л орон сууц, ахуй хангалтын асуудал яригдах учраас. Монголынхоо нөхцөл байдлыг харж байгаад хөдөлгөөн ихтэй газруудад нь Д.Мөрөнгийн албаны хүмүүсийг ажиллуулъя. Хөдөлгөөн багатай бараг хүн ордоггүй газруудад нь хэрвээ хүн ороод ирэхээр болбол виз олгохоос бусад үйлчилгээг нь Хил хамгаалах байгууллага гүйцэтгэж байг гэдэг ийм шийдэлд хүрээд. Тэгээд тэр хөдөлгөөн ихтэй буюу гадаадын иргэн, харъяатын албаны хүмүүс сууж ажил эрхлэх боомтуудын жагсаалтыг Засгийн газар батална гэдэг хувилбараар явсан юм. 


Энэ бусад орнуудын хүн ихтэй, газар нутаг багатай орнуудын нийтлэг жишиг Монголын амьдрал дээр ирэхээрээ бууж өгдөггүй, нутагшиж өгдөггүй зовлон байдаг учраас Монголын амьдралын ерөнхий нэг юмыг нь үзүүлэх гэж ийм харгалзах гэж ийм зохицуулалт хийсэн юм. Хэрэг дээрээ энэ ажил бол саяны юмнуудыг эс тооцох юм бол одоо энэ олон улсын жишигт ерөнхийдөө дөхөж очсон зохион байгуулалт болно гэж үзэж байгаа юм. 


Нэмэлт хангалт, ажиллах нөхцөлийн асуудлууд, аахар шаахар юмнууд орсон. Тэрийг Их Хурал дээр ярьж байгаад гишүүд шийднэ биз дээ. Энэ алба бас орох гарахтай холбогдолтой асуудал ярьдаг. Гадаадын иргэдийг хууль бусаар оршин суух юм бол албадаж гаргадаг, захиргааны арга хэмжээ авдаг. Ерөнхийдөө бол ийм албадлагын шинжтэй байгууллага учраас, нэг талаас. Нөгөө талаас одоо хил дээр ажиллаж байгаа хил хамгаалах байгууллага, гааль татвар гэх мэтийн тусгай албадууд тодорхой хэмжээний эрх зүйн хөнгөлөлттэй нөхцөлийг эдэлж байгаа учраас тэр жишгээс нь даваагүй саналуудыг оруулсан юм. Жишээ нь, дүрэмт хувцас, ялгах тэмдгийн асуудал бий. Төсөл дотор. Энийг оруулахдаа цагдаа, цэргийнхэн шиг нүсэр.../минут дуусав/


Д.Дэмбэрэл: - Ц.Нямдорж сайдад нэмээд хариулах боломж олгоё. 


Ц.Нямдорж: - Цагдаа цэргийнхэн шиг ойрхон ойрхон солигддог, их зардалтай ийм дүрэмт хувцас биш, яг албан үүрэг гүйцэтгэх үедээ гадны ийм албаныханд байдаг бусдаас ялгарах костюм пиджак маягийн юмтай, ялгах тэмдэгтэй. Ийм хөнгөн маягийн. Гэхдээ энэ бол тусгай алба байна гэдгийг нь харуулаад байхаар ийм хувцас, ялгах тэмдгийн асуудал оруулсан юм. 


Дээр нь тэр 5 жилийн нэмэгдлийн асуудал байдаг. Манай нөхөд бас адилхан л хүнд нөхцөлд ажиллаж байгаа учраас оруулаад өгөөчээ гэдэг хүсэлтийг тавиад Засгийн газар энэ саналыг нь дэмжиж оруулж ирсэн учиртай юм. 


Д.Дэмбэрэл: - Ж.Батсуурь гишүүн тодруулчихъя. 


Ж.Батсуурь: - Энэ албадан гаргахтай холбогдох зардлыг уригч буюу одоо урьсан байгууллага нь гаргана, даана гэсэн заалт орсон байна. Ийм боломжгүй тохиолдлууд зөндөө гардаг. Тухайлбал одоо галт тэргээр дамжин өнгөрөх визтэй явж байгаад буугаад үлдчихдэг юм уу, хэрэг төвөг хийгээд бултаад ингээд яадаг. Тэр нь бол урьсан хүн байхгүй шүү дээ. Транзит билетээр л явж байгаа. Тэрнээс гадна ерөнхийдөө бас өөрөөр. Ийм боломжгүй байгаа тохиолдол хэд хэд гарч болно. Энэ асуудлыг яаж зохицуулах вэ? Уригч байхгүй. Дамжин өнгөрөх визтэй явж байгаад, галт тэргээр явж байгаад бултаж үлдээд юм уу, хэрэг төвөгт орооцолдоод. Энэ талын зардлын асуудлыг яаж шийдэх вэ гэдгийг хэлж өгөөч. 


Д.Дэмбэрэл: - Ц.Нямдорж сайд. 


Ц.Нямдорж: - Дамжин өнгөрөх горим зөрчөөд Монголд үлдчих юм бол зохих зөвшөөрөлгүйгээр Монгол Улсад оршин суусан гэдгээр албадан гаргагдана. Зардлаа өөрсдөө хариуцна. Хэрвээ өөрсдөд нь юм байдаггүй юм бол яаж ийгээд л, зарим зардлыг нь энэ албанаас гаргаад явуулж байгаа даа. Нэгдүгээрт. 


Хоёрдугаарт, хуучин энэ албадан гаргах шийдвэр сайд шийдвэрийг нь гаргадаг хуультай. Одоогийнхоор бол энэ албанд нь эрхийг нь өгье гэж. Доошоогоо шилжүүлж байгаа юм. Тэгэхгүй болохоор тэнд нэг хүн албадчихаад хурдан гаргамаар байдаг. Яам руу бичиг явуулсаар байгаад хамаг хугацаа алддаг ийм зовлон байгаа учраас байцаагч нь албаныхаа удирдлагад танилцуулаад тэндээ шийдвэрээ гаргаад албаддаг. Энэ ажиллагаа нь хуульд нийцэж байна уу, үгүй юу гэдгийг нь яам үздэг. Ийм шилжилтийн зохицуулалтаар төсөл оруулж ирсэн гэдгийг бас танилцуулах ёстой байх гэж бодож байна. Одоогийн байдлаар энэ Буян-Ухаагийн ард талд байгаа албаны байрны дэргэд нэг саатуулах байр барьж байгаа. Энэ жилийн дараа төлөгдөх нөхцөлөөр. Замын-Үүдэд нэгийг барьж байгаа. Хүний эрхтэй холбоотой, бас гадныхан дургүйцээд байдаг ажил учраас зөрчсөн бол хурдхан саатуулаад, хурдан буцаагаад гаргачих ийм л түргэн ажиллах нөхцөлийг бүрдүүлэх тал дээр нь хуулийн ерөнхий үзэл санаа явж байгаа гэдгийг бас танилцуулах хэрэгтэй байх гэж бодож байна. 


Д.Дэмбэрэл: - Н.Ганбямба гишүүн асуултаа тавъя. 


Н.Ганбямба: - Баярлалаа. Энэ нэг удаа, нэг өдөр, нэг цаг минутад Монгол Улсын нутаг дэвсгэр дээр байх, бүр транзит зорчин өнгөрч байгаа нь ороод нэг улсын иргэнийг нэг өдөр, нэг цагт Монголын хүн амын 0.03 билүү, 0.33 хувиас илүү байлгаж болохгүй ээ гэсэн хууль үйлчилж байсан байх аа. Би тэр яг хяналтын тоог нь яг точный хэлж мэдэхгүй байна. 0.33 хувиас хэтрүүлэхгүй билүү. Монголын хүн амын тоотой харьцуулсан ийм нэг заалт хэрэгжиж ирсэн байдаг. Энэ зүгээр хэр хэрэгжилттэй явж ирсэн юм бол. Одоогоор ер нь газар сайгүй л энэ Хятад иргэд дэндүү олон байна. Энд тэндгүй газар ухаж байгаа ажил дээгүүр байна гэсэн ярианууд ганц Хэнтий аймаг биш юмаа. Бусад олон газраас бас тэгж дуулдах боллоо. Нэлээн олон жилийн турш явж байгаа яриа байгаа юм. 


Уг нь энэ хуулийг энд зориулж хийсэн хууль. Нэг улсын иргэнийг, мэдээж шүү дээ Хятад иргэдийн хязгаарыг тогтоох гэж л. Нэг улсын иргэнийг 0.33 билүү, 0.01 хувиас илүү, Монголын хүн амын 0.03-аас илүү хувиар Монголын нутаг дээгүүр нэг цаг минутад, нэг өдөр цагт байлгаж болохгүй гэсэн транзит дамжин өнгөрч байгааг нь оруулсан нэг ийм хязгаарлалтын хэрэгжилт нь яаж явж ирсэн юм бол. Одоо цаашдаа ер нь шинэ зохицуулалтуудаар яаж зохицуулж ирэх юм бол. Яг нарийн бүртгэл тооцоо хэр зэрэг байдаг юм бол. 


Тэр гадаад оронд бол, тэр Сан-Францискод бол бүр газар дээр хүн биш болгоод бүр тэр усан онгоцны доод ёроолд нь оруулж ирчихээд хэдэн жил нүхэнд ажиллуулж ажлуулчихаад дараа нь бараг шагнал маягаар визийг нь олж өгдөг айхтар хэргүүд гадаадад байдаг л юм билээ л дээ. Гэхдээ манайд бол ер нь ороод ирчихсэн ил задгай ажиллаж байгаа нэг улсын иргэний тоо хэт их байгаа учраас энэний зохицуулалтууд одоо яг өнөөдрийн хуучин хуулиар яаж явж ирэв, цаашдаа яаж зохицуулах нь зүйтэй байна вэ гэсэн ийм зүйлийг л тодруулах гээд байгаа юм. 


Тэр 68 мянга байж байгаад 98 мянга болдог нь бол Монголоор зорчин өнгөрч байгаа иргэдийн тоо юм шиг байгаа юм. Тэгэхээр энэ нэг өдөр, цагт л Монгол Улсын нутаг дэвсгэр дээр байх иргэдийн тоог ингэж хязгаарлалтыг яаж зохицуулбал үр дүнтэй болох бол. Хяналт тавих ямар боломж байна. Энэ талаар тодруулна уу? 


Д.Дэмбэрэл: - Ц.Нямдорж сайд хариулъя. 


Ц.Нямдорж: - Үндэсний аюулгүй байдлын үзэл баримтлал. Тэр дээр чинь энэ хязгаарлалт байдаг шиг санагдаж байна. Одоо энэ төслийн 29 дүгээр зүйл дээр цагаач иргэдийн хязгаарын асуудал байгаа юм л даа. Түүнээс ороод гарч байгаа хүмүүсийн хязгаарын асуудал байхгүй. Цагаач иргэдийн тухайд цагаач гадаадын иргэдийн тоо Монгол Улсын харъяат хүн амын 0.5 хувь, үүний дотор нэг улсын иргэн 0.17 хувь хүртэл байж болно гэсэн заалттай. Төсөл дотор. Тэгээд 0.4 хувиас доош байгаа нөхцөлд Засгийн газрын өргөн мэдүүлснээр УИХ 4 жилд нэг удаа баталдаг. 0.4-ээс дээш гараад явчих юм бол жил тутам Засгийн газар саналаа УИХ-д оруулж ирж Монголд цагаачлан амьдарч болох гадаад улсын иргэдийн тоог улс бүрээр нь, оршин суух засаг захиргаа, нутаг дэвсгэрийн нэгж тус бүрийнх нь нэрээр батлуулдаг. Одоогийн байдлаар энэ 0.4-д хүрээгүй байгаа учраас УИХ-д 4 жилд нэг удаа санал оруулж ирж батлуулдаг. Би ноднин жил сүүлчийнх нь батлуулсан шиг билүү, улс улсаар нь. Харьцангуй байдал гайгүй байгаа. 


Байдал юун дээр хүндэрчихээд байгаа юм бэ гэхээр хөдөлмөр эрхлэх нэрийдлээр түр орж ирчихээд хууль бусаар оршин суудаг, бас хууль бусаар хөдөлмөр эрхэлдэг ийм явдал нэлээн байгаа учраас 2007 оноос хойш энэ албадан гаргах ажиллагааг нэлээн эрчимтэй хийж байгаа. 2500-аас 2700-гийн орчимд байх. Би түрүүнд тоог нь та бүхэнд хэлсэн. Ийм байдлаар цаашид асуудалд хандана гэж бодож байгаа. Одоо жишээ нь энэ том том эрэл хайгуулын ч юм уу, ашигт малтмалын чиглэлээр ажиллаж байгаа компаниуд бөөнөөр нь оруулж ирчихээд бөөнөөр нь буцаагаад аваад гарч байна л даа. Ажлын байрныхаа төлбөрийг нь зарим нь төлөөд л, зарим нь чөлөөлүүлээд, Засгийн газраар. Цаашид энэ ажиллах хүч гадаадаас авах, гаргах хуулийнхаа ерөнхий концепцийг нь Их Хурал дээр дахин нэг сайтар яримаар байгаа юм даа. Одоогийн энэ зөвшөөрлийн систем мөн үү, биш үү. Маш их асуудал үүсгэж байгаа асуудал энэ зөвшөөрөлтэй холбогдолтой зүйл шүү дээ. Хэрвээ мөн бол яаж боловсронгуй болгох юм. Биш юм бол оруулж ирээд гаргачихдаг. Хүнээс юм асуугаад байдаггүй. Ажлын байрных нь төлбөрийг Монгол хангалттай авчихдаг. Буцаагаад хугацаанд гаргахгүй бол оруулж ирсэн компанид нь нэлээн томоохон хэмжээний торгууль тавьчихдаг ийм хуулийн механизм бүрдүүлчих юм бол харьцангуй энэ замбараагүй Монголд байдаг явдал цэгцрэх юм болов уу гэж би бодоод Засгийн газрын хурал дээр холбогдох сайд, Засгийн газрын гишүүдэд энэ санаагаа хэлээд байгаа юм. Одоо нэг 250 хүн ажиллуулаач гээд л зөвшөөрөл баахан яамаар яваад л, Засгийн газраар ороод л, чөлөөлүүлээд л. Дандаа тойрсон тийм ач холбогдолгүй юмнууд яваад байгаа юм даа. 


Энэ бол, би яагаад үүнийг ярьж байна вэ гэхээр хууль бусаар оршин суух явдал хууль бусаар хөдөлмөр эрхлэх явдал эргээд энэ зөвшөөрлийнхээ системтэйгээ холбогдож байгаа учраас энэ хууль гаргахын зэрэгцээгээр албадаж гаргадаг ажиллагааг нь боловсронгуй болгож, бүрэн эрхийг нь өгөхийн зэрэгцээгээр нөгөө тэр гол оруулж ирээд байгаа хөшүүрэг болдог хууль дээрээ давхар ажиллах шаардлага Их Хуралд байгаа. 


Д.Дэмбэрэл: - Баярлалаа. Д.Одбаяр гишүүн асуултаа тавъя. 


Д.Одбаяр: - Баярлалаа. Надад нэг хоёр асуулт байгаа юм. Нэгдүгээрт, энэ гадаадын иргэд тухайн аливаа улсад зорчих, дамжин өнгөрөх, энэ бол олон улсын хэмжээнд яригдах ёстой асуудал юм л даа. Энэ бол байх ёстой жишиг. Хамгийн гол нь нөхөд бол их энгийн, түргэн шуурхай ийм зохицуулалтыг хүсдэг. Гэхдээ энэ хууль дээр одоо бид шинээр ярих нэг гол асуудал юу гэхээр орж ирчихээд байгаа иргэд, тэр байнга болон түр хугацаагаар оршин сууж байгаа иргэдийг бүртгэх ажлыг байнгын хяналтад байлгах, бүртгэлд байлгах энэ ажил дээр л онцгой анхаарах ёстой болчихоод байгаа юм. 


Тэгэхээр энэ тал дээр би юу яригдсан бэ гэж тодорхой заалтуудад тусгагдаж байгаа зүйл харагдахгүй байгаа. Тэгэхдээ бодлогын хувьд Засгийн газар дээр ярьсан зүйл байна уу гэж. Яагаад ингэж асууж байна вэ гэхээр жишээлэхэд гадаадын иргэд маань орж ирэх ёстой. Монгол Улс одоо нээлттэй, ардчилсан нийгмээ. За тэгээд дамжин өнгөрөх, зорчих, хүн ийм эрхтэй гээд ингээд бид ярина. Гэхдээ ороод ирсэн иргэдээ одоо тэр улсын иргэн нөхөр тэр өнөөдөр яг хаана байна гээд хэлэхээр толгой дараалан хэлэх боломж их муутай. Яах вэ мэдээллийн систем, сүлжээ бий болоод тодорхой хэмжээгээр хяналт тогтоож байна. Тэгэхдээ хамгийн гол нь тэр орж ирсэн иргэд ямар нэгэн байдлаар энд хоног өнгөрөөж байгаа. Зочид буудалд унтана. Түрээсэлсэн айлын байранд амьдарна, гэрт амьдарна. Тэгээд энэ хөрш иргэд бол тэгж байна шүү дээ. Барьж байгаа байшингийнхаа орц, хонгилд оромж засаад хэвтчихдэг. Тэгэхээр энэ гадаадын иргэдийг ямар нэгэн байдлаар байршуулж байгаа, энэ иргэдэд, Монголынхоо иргэдэд ямар нэгэн байдлаар энд оролцуулах, урамшуулал олгох ийм зүйл ярьж байгаа юу гэж. Өөрөөр хэлбэл байраа гадаадын иргэнд түрээсэлж байгаа иргэн бол манай байран, манай гэрт, манай илүү гэрт гадаадын ийм иргэн амьдарч байгаа шүү гэдэг мэдээллээ гадаадын иргэдийн асуудал хариуцсан байгууллагадаа мэдээлээд, тэрийг нь Засгийн газар урамшуулдаг. Өөрөөр хэлэх юм бол орлогын татвараас нь чөлөөлдөг юм уу, аль эсвэл мэдээллийг нь бас үнэлдэг ийм систем байгаа юм. Ингэж байж энэ гадаадын иргэд бүгд хяналтад ордог. Үндэсний өөрийн улсын иргэдийн оролцоо тэнд их нэмэгддэг. Хариуцлага нэмэгддэг. Энэ их чухал. Энийг ярьж байгаа зүйл байна уу, аль эсвэл хөрөнгө мөнгөн дээрээ, бас тодорхой хэмжээний хөрөнгө шаардана. Тэгэхдээ ихийг шаардахгүй л дээ. Энэ талын Засгийн газрын байр суурь ямар байгаа вэ? Ингэвэл энэ иргэдийн бид бүрэн хяналтдаа авч чадна. Ийм туршлагууд байна. 


Хоёрдугаарт, гадаадын иргэдтэй холбоотой нэг яригддаг зүйл юу гэхээр энэ хуурамч гэр бүл. Манай иргэд хуурамчаар гэр бүл болоод, тэгээд одоо энэ Монгол Улсын иргэний хэмжээний зарим үйл ажиллагаа явуулаад эхэлдэг. Тэгээд асуудал ярихаар одоо манай нөхөр юм байгаа юм, авгай юм байгаа юм. Энэнээс урьдчилан сэргийлэх бодлогууд юу яригдаж байгаа вэ гэж. 


Гуравдугаарт, би нэг их нээлттэй ярих сэдэв биш л байдаг байх. Шашны чиглэлээр үйл ажиллагаа явуулахаар орж ирж байгаа иргэдийн хувьд Засгийн газрын байр суурь цаашдаа ямар байх вэ? Шашны чиглэлээр үйл ажиллагаа явуулах гэж байгаа. Ялангуяа манай Үндсэн хуулийн хамгийн анхны англи хэлний орчуулгаар Үндсэн хуулийн 9 дүгээр зүйл “төр нь шашнаа хүндэлнэ, шашин нь төрөө дээдэлнэ” гэдэг тэр агуулгыг анхны орчуулга нь буруу орчуулсан юм. Зөвхөн Христийн шашныг дэмжигчдэд зориулаад орчуулсан тийм орчуулга явдаг байхгүй юу. Шашин гэж хэлэхгүйгээр сүм хийд маягтайгаар хэлсэн. Тэгээд энийг далимдуулаад маш их хүмүүс орж ирсэн. Шашны чиглэлээр үйл ажиллагаа явуулахаар орж ирж байгаа гадаадын иргэдийн асуудалд яаж хандах вэ? Ийм гурван асуудал байна. Баярлалаа. 


Д.Дэмбэрэл: - Ц.Нямдорж сайд. 


Ц.Нямдорж: - Гадаадын иргэн Монгол Улсад оршин суух гээд 6 дугаар бүлэг байгаа юм. Тэр бүртгэлтэй холбогдолтой бүх асуудлууд. Хэн бүртгэх вэ, яаж бүртгэх вэ, юуг нь бүртгэх вэ гээд л 24, 25, 26 гээд л хойшоогоо явж байгаа. Зүгээр энэ Д.Одбаяр гишүүний асуудаг тодорхой асуултын тухайд эхнийх нь бол их сонин сонсогдож байна. Өөрөөр хэлбэл гадаадын иргэнийг. Энэ төсөл дээр бол гадаадын иргэн өөрөө бүртгүүлнэ. Тэгээд дипломат шугамаар орж ирж байгаа бол Гадаад яам долоо хоногийн дотор бүртгэнэ гэсэн ийм 3 өөр төрлийн үүрэг явж байгаа юм. Зөрчвөл шийтгэлтэй. 


Зүгээр мэдээлэл аваад тэгээд ажиллана гэх юм бол энэ жаахан эвгүй л асуудал. Өөрөөр хэлбэл Монгол Улсад оршин сууж байгаа гадаадын хүмүүсийн талаар мэдээлэл авдаг гэсэн нэг тийм таагүй үг сонсогдох гээд. Ийм сэтгэгдэл төрж байна. Тэгэхдээ Д.Одбаяр гишүүн тодорхой томъёолол гаргаад ирэх юм бол энэ хуульд соёлтойгоор суулгах ямар бололцоо байна вэ гэдгийг харъяа л даа. Бүгдийг нь бүртгэх тийм зохицуулалт энэ дотроо байгаа. 30-аас дээш хоногийнх нь бол. Тэгээд дээрээс нь цагаач иргэдийн бүртгэл, гэр бүлийнх нь бүртгэл гэх мэтийн юмнуудыг гадаадын иргэн харъяатын алба гүйцэтгэнэ гээд, бүгдээрээ байж байгаа гэдгийг хэлье. 


Хуурамч гэр бүлийн тухайд их л төвөгтэй асуудал. Хуурамчаар гэрэлсэн гэдгийг нарийндаа бол эрүүгийн хэрэг үүсгэж байж, тэгээд шүүхээр явж байж мөн биш гэдгийг нь тогтоох асуудал шүү дээ. Тэгээд нэг зовлонтой юм нь бол яах аргагүй Монголд ирсэн байдаг. Ирээд монгол хүмүүстэй гэр бүл болсон байдаг. Дундаас нь үр хүүхэд гарсан байдаг. Үр хүүхэд нь мөн гэдгийг харсаар үзсээр байгаад чиний хүүхэд биш байна, чамайг албадан гаргана гэлтэй нь биш. Их зовлонтой юм тохиолдож байна шүү. Яг өнөөдөр би тийм гадаад улсын иргэний асуудлыг, өргөдлийг нь үзээд сууж байна л даа. 90-ээд оны дунд үеэр Монголд орж ирээд нэг хүнтэй гэр бүл болчихсон. Тэгээд сүүлд 3 нь ч хүүхэдтэй болсон. Тэгээд сүүлд нь тэр гэр бүлээсээ хөндийрөөд дахин нэг монгол хүнтэй гэр бүл болсон. Дундаас нь 2 охин төрсөн. Тэгээд ноднин жил манай энэ албаныхан албадаад гаргачихсан. Нөгөө хүн нь эргэж орж ирчихээд би хүүхдүүдтэй, бага насны охидтойгоо, өвчтэй гэр бүлийнхээ хүнтэйгээ хамтарч амьдармаар байна гэсэн юм яриад болдоггүй. Энийг одоо хуурамч гэхийн арга байхгүй. Усны дусал шиг ижилхэн 2 охинтой. Тэгээд ийм байдалд орчихоод байна л даа. 


Тэгээд уг зүйн нь бол манай нөхөд гаргах шийдвэр гаргасан нь хууль зүйн хувьд нэг их буруу биш мөртлөө хүн ёсных нь талаас хандах юм бол тэр бага насны охид чинь миний аав биш гэж хэлэхгүй л байгаа шүү дээ. Тэгээд ийм байдалд орчихоод ямар ч байсан монгол хүнтэй гэр бүл болоод хамтдаа амьдарч байгаа нь үнэн юм бол хүн талаас нь ойлгох чиглэлээр шийдвэрээ гаргахыг хичээгээд ингээд зарим шийдвэр гаргаад явж байна л даа. Хоёр гурван юм надад тохиолдлоо. Олон жил хамт амьдарсан нь үнэн. Хамт амьдарч байгаа хүн нь бие нь муудчихсан, хэвтэрт орчихсон нь үнэн. Тэгтэл манайхан албадаад гаргачихсан. Албадаад гаргасны дараа нөгөө манай хүн нь болохоор одоо амьдрах аргагүй боллоо, эмчлүүлмээр байна гэдэг юм ярьдаг. 


Д.Дэмбэрэл: - Ц.Нямдорж сайд нэмээд хариулах боломж олгоё. 


Ц.Нямдорж: - Ийм юмнууд байгаа учраас тохиолдол болгонд нь болгоомжтой хандах ийм л асуудал бий. Ер нь зүгээр Монголд амьдрах, байнга оршин суух зөвшөөрөл авахын тулд хуурамчаар гэрлэх явдал байна гэдгийг манай Д.Мөрөн даргын албаныхан хэлж байгаа. Бас гадагшаа гарсан Монгол хүнтэй гадны улсын иргэд хуурамчаар амьдрах, гэр бүл бүртгүүлэх асуудал байна гэдгийг хэлж байгаа гэдгийг хэлье. Шашны чиглэлээр ямар нэгэн хязгаарлалт байхгүй. Хууль номынхоо дагуу энэ үйл ажиллагаа явуулж байвал хэлээд байх юм байхгүй. Ер нь Монгол дахь олон шашны асуудал энэ төрийн шүдний өвчин болсон гэвэл болсон. Энэ асуудал цаашдаа холбогдох үүрэг хүлээсэн байгууллага хүмүүс нь анхаарал хандуулж ажиллах байх гэж бодож байна. Шашны байгууллагын бүртгэл нэг үе над дээр байсан. Сүүлд 2008 оны зохион байгуулалтаар Н.Алтанхуяг сайдын мэдэлд бүртгэлийнх нь алба шилжсэн. Одоо тэнд ажлууд хийгдэж байгаа гэдгийг хэлье. 


Д.Дэмбэрэл: - Д.Одбаяр гишүүн нэмээд асуучихъя. 


Д.Одбаяр: - Нэмж асуух биш ээ. Хэлэлцэхийг нь дэмжиж байгаа юм. Тэгээд ийм байгаа юм л даа. Гадаадад амьдарч байгаа Монгол иргэдийг одоо очоод сурвалжлахаар дор нь олоод ирж байгаа юм. Танай тэр бол тэд дүгээр гудамжны, тэр хотын, тэддүгээр гудамжны, тийм байшингийн, тэдэн давхар, тэднийд байна гээд. Ганцхан олдохгүй нөхөд юу гэхээр эрүүгийн элементүүд, тэгээд одоо тэр янз бүрийн хууль журам зөрчдөг нөхөд. Тэр нь бол хэцүү. Тэгэхээр манайд тэнд яаж байна вэ гэхээр тухайн гадаадын иргэнд байр, орон сууц, өрөөгөө түрээсэлж байгаа түрээсийн гэрээгээ гадаадын иргэдийнхээ байгууллагад бүртгүүлчихдэг юм билээ. Гэрээгээ бүртгүүлэх ийм зохицуулалт байвал яасан юм бэ гэж бодож асуусан юм. Тэгээд яах вэ энийг тал талаасаа ярьж болох л юм байна л даа. Мэдээлэл авахдаа биш. Мэдээллийг өөр журмаараа авна. Хэрэг төвөг үүссэнийх нь дараа. Ерөнхийдөө ийм байдлаар ерөнхийдөө хүнээ мэдэж байдаг. Тэр гадаадын иргэдийн аюулгүй байдал талаасаа бас. Баярлалаа. 


Д.Дэмбэрэл: - Гишүүд хууль санаачлагчийн илтгэлээс асуулт асууж хариулт авлаа. Одоо Байнгын хорооны санал, дүгнэлтийг сонсъё. 


Хууль зүйн байнгын хорооны санал, дүгнэлт гарсан байна. Санал дүгнэлтийг УИХ-ын гишүүн Б.Чойжилсүрэн танилцуулна. Б.Чойжилсүрэн гишүүнийг индэрт урьж байна. 


Б.Чойжилсүрэн: - 
Улсын Их Хурлын дарга, эрхэм гишүүд ээ,


Монгол Улсын Засгийн газраас 2010 оны 6 дугаар сарын 11-ний өдөр Улсын Их Хуралд өргөн мэдүүлсэн Гадаадын иргэний эрх зүйн байдлын тухай хуулийн шинэчилсэн найруулгын төсөл болон уг хуулийн төсөлтэй холбогдуулан боловсруулсан Гадаадын иргэний эрх зүйн байдлын тухай хуулийг хүчингүй болсонд тооцох тухай, Монгол Улсын Засгийн газрын тухай хуульд нэмэлт оруулах тухай, Захиргааны хариуцлагын тухай хуульд өөрчлөлт оруулах тухай  хуулийн төслүүдийн хэлэлцэх эсэх тухай асуудлыг Хууль зүйн байнгын хороо 2010 оны 6 дугаар сарын 23-ны өдрийн хуралдаанаараа хэлэлцлээ.


Гадаадын иргэний эрх зүйн байдлын тухай хууль анх 1993 онд батлагдсан бөгөөд түүнээс хойш нийт 6 удаа нэмэлт, өөрчлөлт орсон, ийнхүү олон удаа өөрчлөлт орсноос хуулийн зүйл заалтын уялдаа холбоо алдагдах, нэг мөр ойлгож хэрэгжүүлэхэд хүндрэл учрах, зохицуулалт нь хуучрах зэрэг бэрхшээлүүд учирч байгаа, түүнчлэн Монгол Улсад хувийн болон албан зорилгоор ирж буй гадаад иргэдийн тоо жилээс жилд өсөж байгаа бөгөөд энэ хирээр тэдэнд тавих хяналт, бүртгэл, хариуцлагын тогтолцоог боловсронгуй болгох, эрх бүхий байгууллага, албан тушаалтны бүрэн эрх, хэрэгжүүлэх чиг үүргийг тодорхой болгож хийдэл, давхардлыг арилгах, зөрчил гаргасан гадаадын иргэдийг албадан гаргах үйл ажиллагааг хуульчлан зохицуулах, уригчийн хариуцлагыг чангатгах, энгийн зэргийн виз олгох, хяналт тавих тухай асуудлыг олон улсын жишигт нийцүүлэн гадаадын иргэн, харьяатын асуудал эрхэлсэн төрийн захиргааны байгууллагад хариуцуулах зэрэг шаардлагын улмаас төсөл санаачлагч Гадаадын иргэний эрх зүйн байдлын тухай хуулийн шинэчилсэн найруулгын төслийг боловсруулсан байна.


Тус Байнгын хорооны хуралдаанаар дээрх асуудлыг хэлэлцэх үед Улсын Их Хурлын гишүүн Р.Гончигдорж уг хуулийн төсөл дэх гадаад иргэдийн эрх зүйн байдлын талаархи үзэл баримтлалыг илүү тодорхой, ойлгомжтой болгох тэр дундаа гадаад иргэдийн Монгол Улсад эдлэх эрх, хүлээх үүрэг, хориглох зүйлийг нарийвчилан зааж  өгөх, Монгол Улсад гадаадын иргэдийн хөдөлмөр эрхлэлттэй холбоотой асуудлыг тусдаа журмаар зохицуулдаг болох, Х.Тэмүүжин Гадаадын иргэний асуудал эрхэлсэн төрийн захиргааны байгууллагын албан хаагчдыг олон улсын жишгийн дагуу дүрэмт хувцас хэрэглэдэггүй зөвхөн ялгах тэмдэгтэй байх, төсөлд байгаа холбогдох заалтыг хасах нь зүйтэй гэсэн саналуудыг тус тус гаргаж байсан бөгөөд хуралдаанд оролцсон гишүүд уг хуулийн төслийг хэлэлцэхтэй холбогдуулж Байнгын хорооноос  ажлын хэсэг байгуулж ажиллуулах шаардлагатай гэж үзэж байсан болно. 


Гадаадын иргэний эрх зүйн байдлын тухай хуулийн шинэчилсэн найруулгын төсөл болон уг хуулийн төсөлтэй холбогдуулан боловсруулсан Гадаадын иргэний эрх зүйн байдлын тухай хуулийг хүчингүй болсонд тооцох тухай, Монгол Улсын Засгийн газрын тухай хуульд нэмэлт оруулах тухай, Захиргааны хариуцлагын тухай хуульд өөрчлөлт оруулах тухай  хуулийн төслүүдийг Байнгын хорооны хуралдаанд оролцсон гишүүд санал нэгтэйгээр Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэж үзлээ.


Улсын Их Хурлын эрхэм гишүүд ээ, 


Гадаадын иргэний эрх зүйн байдлын тухай хуулийн шинэчилсэн найруулгын төсөл болон уг хуулийн төсөлтэй холбогдуулан боловсруулсан бусад хуулиудад нэмэлт, өөрчлөлт оруулах тухай хуулийн төслүүдийг хэлэлцэх эсэх талаар Хууль зүйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. 


Анхаарал тавьсанд баярлалаа. 


Д.Дэмбэрэл: - Б.Чойжилсүрэн гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Алга байна. Үг хэлэх гишүүн байна уу? Алга байна. 


Санал хураалт явуулъя. Гадаадын иргэний эрх зүйн байдлын тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийг хэлэлцэх нь зүйтэй гэсэн Байнгын хорооны саналаар санал хураалт явуулж байна. 


49 гишүүн санал хураалтад оролцож, 39 гишүүн зөвшөөрч, 79.6 хувийн саналаар гишүүд хэлэлцэх нь зүйтэй гэж үзлээ. Хэлэлцэх нь зүйтэй гэж үзсэн учраас анхны хэлэлцүүлэгт бэлтгүүлэхээр Хууль зүйн байнгын хороонд шилжүүллээ. 

Тав. Үндэсний аюулгүй байдлын үзэл баримтлал батлах тухай УИХ-ын тогтоолын төсөл (хэлэлцэх эсэх) (хаалттай)


Хаалттай хуралдав.

Хуралдаан 13 цаг 30 минутад завсарлаж, 15 цаг 25 минутаас үргэлжлэв.  


Д.Дэмбэрэл: - Төрөөс Өндөр технологийн аж үйлдвэрийг хөгжүүлэх талаар баримтлах бодлого батлах тухай УИХ-ын тогтоолын эцсийн найруулга. Саналтай хүн байна уу? Эцсийн найруулгыг сонслоо. Саналтай гишүүн алга байна. Төслийн тогтвортой байдлын тухай хуулийн эцсийн найруулгыг сонсъё. Саналтай гишүүн байна уу? Алга байна. Эцсийн найруулгыг сонслоо. Монгол Улсын нэгдсэн төсвийн тухай хуульд нэмэлт, өөрчлөлт оруулах тухай хуулийн төслийн эцсийн найруулгад саналтай гишүүн байна уу? Алга байна. Эцсийн найруулгыг сонслоо. Төсвийн байгууллагын удирдлага, санхүүжилтийн тухай хуульд нэмэлт, өөрчлөлт оруулах тухай хуулийн эцсийн найруулгад саналтай гишүүн байна уу? Алга байна. Эцсийн найруулгыг сонслоо. Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн эцсийн найруулгын саналтай гишүүн байна уу? Алга байна. Эцсийн найруулгыг сонслоо. Олон хүүхэд төрүүлж өсгөсөн эхийг урамшуулах тухай хуулийн эцсийн найруулгын саналтай гишүүн байна уу? Алга байна. Эцсийн найруулгыг сонслоо. Хуулийн зарим заалтыг хүчингүй болсонд тооцох тухай хуулийн эцсийн найруулгыг сонсъё. Саналтай гишүүн байна уу? Алга байна. Эцсийн найруулгыг сонслоо. Агаарын тухай хуулийн шинэчилсэн найруулгын эцсийн найруулгыг сонсъё. Саналтай гишүүн байна уу? Алга байна. Эцсийн найруулгыг сонслоо. Байгаль орчныг хамгаалах тухай хуульд нэмэлт, өөрчлөлт оруулах тухай хуулийн эцсийн найруулгыг сонсъё. Саналтай гишүүн байна уу? Алга байна. Хуулийн эцсийн найруулгыг сонслоо. Онцгой албан татварын тухай хуульд нэмэлт, өөрчлөлт оруулах тухай хуулийн эцсийн найруулгыг сонсъё. Саналтай гишүүн байна уу? Алга байна. Эцсийн найруулгыг сонслоо. Замын хөдөлгөөний аюулгүй байдлын тухай хуульд өөрчлөлт оруулах тухай хуулийн эцсийн найруулгыг сонсъё. Саналтай гишүүн байна уу? Алга байна. Эцсийн найруулгыг сонслоо. Замын хөдөлгөөн аюулгүй байдлын тухай хуульд өөрчлөлт оруулах тухай хуулийн эцсийн найруулгын саналтай гишүүн байна уу? Алга байна. Эцсийн найруулгыг сонслоо. Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн эцсийн найруулгад саналтай гишүүн байна уу? Алга байна. Эцсийн найруулгыг сонслоо. Агаарын тухай хуулийг хүчингүй болсонд тооцох тухай хуулийн эцсийн найруулгын саналтай гишүүн байна уу? Алга байна. Эцсийн найруулгыг сонслоо. Газрын тосны бүтээгдэхүүнийг худалдан борлуулах тухай УИХ-ын тогтоолын талаар эцсийн найруулгын саналтай гишүүн байна уу? Алга байна. Эцсийн найруулгыг сонслоо. 


Гишүүд ирцдээ оръё. Л.Гансүх сайд ирцдээ оръё. 

Зургаа. Байгаль орчныг хамгаалах тухай хуульд нэмэлт оруулах тухай хуулийн төсөл (хэлэлцэх эсэх)


Байгаль орчныг хамгаалах тухай хуульд нэмэлт оруулах тухай хуулийн төслийг хэлэлцье. Хууль санаачлагчийн илтгэлийг УИХ-ын гишүүн П.Алтангэрэл танилцуулна. П.Алтангэрэл гишүүнийг индэрт урьж байна. 


П.Алтангэрэл: - УИХ-ын дарга, эрхэм гишүүд ээ, 


УИХ-ын гишүүн П.Алтангэрэл, Д.Кёкүшюзан Батбаяр, Г.Баярсайхан, Д.Дондог, Ц.Сэдванчиг нарын гишүүдийн бид хууль санаачлах бүрэн эрхийнхээ хүрээнд Байгаль орчныг хамгаалах тухай хуульд нэмэлт оруулах тухай хуулийн төслийг санаачилсан боловсруулж УИХ-ыд өргөн мэдүүлсэн билээ. 


Өнөөгийн мөрдөгдөж байгаа Байгаль орчныг хамгаалах тухай хуульд тухайн орон нутгийн Засаг дарга байгаль орчны алдагдсан тэнцлийг болон байгалийн баялгийн нөхөн сэргээх, хүн амыг нүүлгэх, мал амьтныг тухайн нутаг дэвсгэрээс шилжүүлэхэд гарсан зардлыг гэм буруутай этгээдээр нөхөн төлүүлэхээр шүүхэд нэхэмжлэл гаргах зохицуулалттай байгаа. Гэтэл бодит амьдрал дээр Засаг дарга нь Байгалийн баялгийн ашиглалттай холбоотой бүх тусгай зөвшөөрлийн хэрэгжилтэд хяналтын онцгой чиг үүргийг хэрэгжүүлэгч бөгөөд үүгээрээ сонирхлын зөрчилтэй этгээд болох тул өөрийн үйлдсэн гэм буруутай гэдгийг нотлох, нотлон шүүхэд нэхэмжлэл гаргах үндэслэлгүй юм. 


Энэ 2005 онд батлагдсан хуулийн дээрх зохицуулалтаар нэг ч удаа нэхэмжлэл гаргаагүй байгаагаар батлагдаж байна. Мөн энэ заалтаар байгаль орчинд учруулсан хохирлыг арилгахад гарсан зардлыг дараа нь нөхөн төлүүлэхээр зохицуулсан тодорхойгүй нөхцөлийг үүсгэж байна. Байгаль орчны асуудал, байгалийн бүс бүслүүр, бүс нутаг, олон улс дамнасан харилцааг зохицуулах өргөн хүрээг хамрах ойлголт болох тул сум, дүүргийн Засаг дарга дангаараа олон талын эрх ашгийг хөндсөн зохицуулалтыг төлөөлөн шийдвэрлүүлэхээр нэхэмжлэл гаргах нь хангалтгүй байна. Тухайлбал, хэд хэдэн аймаг, сум болон улс дамжин урсаж байгаа томоохон голын эхэн дэх нэг сумын Засаг дарга тэр голын сав дагуух байгаль орчинд учруулсан болон учруулж болзошгүй хохирлыг бодитой нэхэмжлэх боломжгүй юм. Иймээс Байгаль орчныг хамгаалах тухай хуульд нэмэлт оруулах замаар гэм буруутай этгээдээр байгаль орчинд учруулсан хохирлыг төлүүлэх, иргэдийн аюулгүй орчинд амьдрах, орчны бохирдол, байгалийн тэнцэл алдагдахаас хамгаалуулах, эрх, бусад нийтийн эрх ашгийг зөрчсөн үйлдлийг таслан зогсоох, учруулсан хохирлыг барагдуулахаар иргэн, хуулийн этгээд шүүхэд нэхэмжлэл гаргах эрх үүргийг хангах эрх зүйн зохицуулалт дутагдаж байна. 


Хуулийн төсөл нь хуульд нэмэлт оруулах хэлбэртэй бөгөөд гурван зүйлээс бүрдэж байгаа. Нэгд, Байгаль орчныг хамгаалах тухай хуулийн 3 дугаар зүйлийн 2 дахь хэсэг буюу хуульд хэрэглэгдсэн нэр томъёонд дараахь заалтуудыг нэмсэн болно. Үүнд, байгаль орчинд учруулсан хохирол, байгаль орчинд учруулсан хохирлын нөхөн төлбөр, байгаль орчинд учруулсан хохирлыг нөхөн төлөгч буюу гэм буруутай этгээд гэж юуг хэлэх талаар тодорхойлж өгсөн. 


Хоёрдугаар зүйл, Байгаль орчныг хамгаалах тухай хуулийн 4 дүгээр зүйл болон 32 дугаар зүйлд иргэн, төрийн бус байгууллага, гэм буруутай этгээдээр байгаль орчинд учруулсан хохирлыг төлүүлэхээр шүүхэд нэхэмжлэл гаргах эрхтэй байх асуудлыг зохицуулахаар нэмэлт оруулсан. 


Гуравдугаар зүйл. Хуульд хүчин төгөлдөр болох хугацааг заасан болно. Хуулийн төсөл батлагдсанаар улсын төсөв, эдийн засгийн нэмэлт санхүүжилт шаардахгүй бөгөөд төсөлтэй холбогдуулан бусад хуульд нэмэлт, өөрчлөлт оруулах шаардлагагүй болно. 


УИХ-ын эрхэм гишүүд ээ, 


Бидний санаачилсан Байгаль орчныг хамгаалах тухай хуульд нэмэлт оруулах тухай хуулийн төслийг УИХ-аар хэлэлцэн шийдвэрлэж өгөхийг хүсье. 


Анхаарал тавьсанд баярлалаа. 


Д.Дэмбэрэл: - П.Алтангэрэл гишүүнд баярлалаа. Хууль санаачлагчийн илтгэлээс асуух асуулттай гишүүд. Ж.Батсуурь гишүүн асуулт тавина. Э.Мөнх-Очир, Н.Ганбямба гишүүн. Ж.Батсуурь гишүүн. 


Ж.Батсуурь: - Байгаль орчинд үзүүлсэн хор хөнөөл, мөн одоо байгаль орчныг нөхөн сэргээх асуудалтай холбоотой асуудал яригдаж байгаа юм л даа. Тэгэхээр энэ учруулсан хор хөнөөлийг нөхөн сэргээх асуудлаар нэхэмжлэл гаргах эрх нь төрийг төлөөлөөд шат шатны Засаг дарга, Иргэдийн төлөөлөгчдийн хурлын бүрэн эрхэд заалттай байдаг л даа. Тэгэхээр энэ эрхийг аж ахуйн нэгж, иргэнд, өөрөөр хэлбэл нэлээн өргөн хүрээтэй болгоё гэсэн асуудал, тийм өөрчлөлт яригдаж байгаа юм байна л даа. Тэгэхээр энд зүгээр зарим талаас нь эсрэгээр ойлгоход юу гэдэг юм Оюутолгой, Тавантолгой гээд ингээд, за төр энд буруутай, энд баахан нүүрс ухаад ингээд, үгүй бол баахан машин яваад байгаль орчин сүйтгэчихлээ. Энэ асуудлаар Өмнөговийнхон Монгол Улсын Засгийн газрыг ч гэдэг юм уу, одоо юу гэдэг төрийг шүүхэд өглөө, нэхэмжлэл гаргалаа гээд ингээд сөрөг нөлөө үзүүлээд яваад байвал яах вэ? Тийм учраас энийг юу гэдэг нэхэмжлэх эрх нь хязгаарлагдмал байх. Тэр нь зохимжтой биш үү гэсэн ийм асуулт байна. 


Д.Дэмбэрэл: - П.Алтангэрэл. 


П.Алтангэрэл: - Байгаль орчинд хохирол учруулсан бол тэгээд хохирол учруулахад хэн нь буруутай байсан байна. Төр байна уу, Аж ахуйн нэгж байна уу, иргэн байна уу. Одоо хэнийг ч шүүхэд нэхэмжлэл гаргаж болно гэж үзэж байгаа юм л даа. Тийм. Төр тэнд хохирол учруулахад нөлөө үзүүлсэн бол одоо иргэн хүн тэр шүүхэд нэхэмжлэл гаргах эрхгүй байж болохгүй шүү дээ. 


Д.Дэмбэрэл: - Г.Баярсайхан гишүүн, Д.Дондог гишүүн, Ц.Сэдванчиг гишүүд бас хариулж болно. Энэ хууль санаачлагч гишүүд өөрийнхөө хуулийг хэлэлцүүлж байх үед байж байх ёстой шүү. Хаана байна Ц.Сэдванчиг гишүүн. Д.Дондог байна. Өөр хариулах юм байна уу? Г.Баярсайхан хариулах уу? За Э.Мөнх-Очир гишүүн асуултаа тавъя. 


Э.Мөнх-Очир: - Би нэг юм асуух гэсэн. Энэ одоо байнгын хорооноос биш, яамнаас болох уу, сайдаас? 


Д.Дэмбэрэл: - Байнгын хорооноос биш ээ. Одоо энэ хууль санаачилж оруулж ирж байгаа сая миний нэрлэсэн гишүүдээс асуу. Хууль санаачлагчийн илтгэл явж байна. 


Э.Мөнх-Очир: - Энэ санаачилж байгаа хуультай нь холбогдуулаад эднийг юу гэж бодож байгаа гэдгийг асууж болох уу? 


Д.Дэмбэрэл: - Байнгын хорооны илтгэлийн дараа. 


Э.Мөнх-Очир: - Би тэр яамнаас л асуух гээд байна л даа. 


Д.Дэмбэрэл: - Яамнаас уу? 


Э.Мөнх-Очир: - Тийм. Энэ хуультай холбогдуулан яам..


Д.Дэмбэрэл: - Яамнаас ажлын хэсгийг ахалсан Байгаль орчин, аялал жуулчлалын сайд Л.Гансүх сайд байна. н.Банзрагч Байгаль орчин, аялал жуулчлалын яамны тогтвортой хөгжил, стратегийн төлөвлөлтийн газрын дарга нар оролцож байна. Асуулт тавъя. Ц.Мөнх-Очир. 


Э.Мөнх-Очир: - Би ингээд байна л даа. Одоо энэ Байгаль орчныг хамгаалах тухай хуульд нэмэлт, өөрчлөлт оруулна гээд энэ зөвхөн төлбөр, юу гэдэг юм нөхөн сэргээлтийн асуудал явж байх шиг байна. Ер нь зүгээр энэ хууль нь өөрөө ийм нөхөн сэргээлт энэ тэр гэхгүйгээр хэрэгжүүлээд явбал ийм асуудал гарахгүйгээр байж, уг нь ийм асуудал гаргахгүйгээр ажиллавал энэ хууль нь хангалттай байдаг уу, үгүй юу гэж та нар бодож байна уу? Хангалттай үзэж байна уу гэж. 


Д.Дэмбэрэл: - Хууль санаачлагч нараас хариулах уу? Ажлын хэсэг Л.Гансүх сайд хариулна. 


Л.Гантөмөр: - Наад хууль дээр чинь нэхэмжлэгч нь зөвхөн орон нутгийн удирдлага гээд л заачихсан байгаа байхгүй юу. Тэгэхээр П.Алтангэрэл гишүүний энэ оруулж ирж байгаа хууль бол орон нутгийн удирдлага бол ингэж явдаггүй юм байна. Сэтгэл гаргахгүй хуйвалдаад байна тэр улсуудтай. Тийм учраас энэ хажуунаас нь өөр тодорхой иргэдийн төлөөлөл, төрийн бус байгууллага энэ нэхэмжлэх гаргах эрхтэй болъё гэсэн заалт байгаа юм. Ердөө ийм л юм байгаа байхгүй юу. Би бол юу гэхээр тодорхой төрийн бус байгууллага, хуулийн яг энэ утгаараа ингээд нэхэмжлэл гаргах эрхтэй байж болно. Би бол энэ дээр болно гэж бодож байгаа юм. Гэхдээ энэ чинь нөгөө төлбөрийг тэгэхээр нөгөө хаашаа, ямар дансанд хурааж аваад хэнд яаж буцааж хуваарилах юм энэ тэр гээд хэд хэдэн зохицуулалтууд нэмэх хэрэгтэй байгаа юм. Тэрийг нь сая хэлэлцэх эсэхийг хэлэлцэж байх явцад хэлэлцэх явцад нь өөрчлөлт оруулж болно гэдгийг хууль санаачлагч өөрөө хэлээд байгаа юм. 


Д.Дэмбэрэл: - Э.Мөнх-Очир тодруулъя. Асуулт. 


Э.Мөнх-Очир: - Тэгэхээр ийм байгаа юм л даа. Асуудал өөрөө сонин болчихоод байна. Би сүүлийн үед хараад байхад энэ хурал дээр ярьсан юм болгон л ямар нэгэн нүхээр гараад батлагдаад байх юм. Энэ өөрчлөлт орохгүйгээр энэ хуулийг чинь баримтлаад ажиллавал тэнд хүмүүс ажлаа хийх юм бол, сэтгэлээ гаргаад ажлаа хийх юм бол уг нь хангалттай энэ байгаль орчныг чинь хамгаалах, хангалттай тэр сүйтгэж байгаа үйл ажиллагааг зогсоох заалтууд байгаа шүү дээ. 


Засаг даргын өөрийнх нь бүрэн эрхийн хувьд ч гэсэн Үндсэн хуулиар ч байна уу тэр өгөгдсөн Засаг захиргааныхаа хувьд ч тэр эрхүүд байна уу бүгд байгаа шүү дээ. Тэгээд яагаад өнөөдөр нэг Засаг дарга юм уу, хоёр Засаг дарга ажил хийхгүй болохоор энийг нь хийдэг болгодог юм уу, эсвэл мөнгөтэй болгох гэж ингэж хууль санаачлах гээд байгаа юм бэ? Тийм юмнууд одоо бүх хууль дээр харагдаад байдаг болчихлоо. Тэгээд нөгөөх нь ямар нэгэн байдлаар батлагдаад явж байдаг болчихоод байна. Энийг их гайхаж байна. Тийм болохоор энэ дээр харин та бүгд маань цаашид хууль болгон дээр ийм өөрчлөлт.../минут дуусав/


Д.Дэмбэрэл: - П.Алтангэрэл. Нэхэмжлэгчийн асуудал яваад байгаа шүү дээ. Засаг дарга өөрөө нэхэмжлэл тавихгүй байна гээд. 


П.Алтангэрэл: - Байгаль орчны чиглэл дээр олон хууль бий л дээ. Бараг 20 гаруй хууль байдаг юм билээ. Тэгээд энэ хуульд ганц юу яригдаж байна, энэ хуулийн гол нэмэлт, өөрчлөлт орж байгаагийн гол агуулга нь юу гэхээр зэрэг ерөөсөө Байгаль хамгаалах тухай хууль 2005 онд батлагдсан. Энэ хуулиар зөвхөн Засаг даргад нэхэмжлэх эрхийг нь олгосон байдаг юм билээ. Гэтэл энэ хууль батлагдсан 2005 оноос хойш нэг ч Засаг дарга байгаль орчинд учруулсан хохирлыг нөхөн төлүүлэхээр шүүхэд нэхэмжлэл гаргаагүй. Тийм учраас байгаль орчинд учирч байгаа хохирол бараг 2005 оноос хойш нэг ч хүн нөхөн төлбөр гаргуулахаар, зөвхөн Засаг даргад байгаа учраас нэхэмжлэх эрхтэй Засаг дарга нь нэг ч нэхэмжлэл гаргаагүй. Тийм учраас шүүхэд нэхэмжлэл ерөөсөө очоогүй байхгүй юу. Тийм учраас байгалийг хамгаалахад иргэн хүн, одоо төрийн бус байгууллагуудыг оролцуулах хэрэгтэй шүү дээ. Засаг дарга нь нэхэмжлэх эрх нь энэ хуулиар бүрдэж өгөхгүй л байна шүү дээ. Өөрөө хяналтын эрхээ хэрэгжүүлж байна, зөвшөөрлөө өгч байна. Тэр ашигт малтмалын үйл ажиллагаа явуулж байгаа компаниудтай ямар нэгэн байдлаар тэр Засаг дарга нэхэмжлэл гаргахгүйгээр тийм харилцаанд орчихоод байгаа байхгүй юу. 


Д.Дэмбэрэл: - Баярлалаа. Н.Ганбямба гишүүн асуултаа тавъя. 


Н.Ганбямба: - Баярлалаа. Энэ 2005 оноос хойш энэ хуульд байгальд хохирол учруулсан гэсэн нэхэмжлэл огт гараагүй гэсэн ийм үндэслэл явж байгаа юм л даа, П.Алтангэрэл нарын өргөн барихдаа. Нээрээ ч бас хараад байхад Засаг дарга нар чинь өөрсдөө нөгөө янз янзын зөвшөөрөл олгодог гэсэн ийм утгаараа бас нэхэмжлэл гаргахад эрх ашгийн зөрчил бас байхыг үгүйсгэх аргагүй байх гэж санаачлагчдын тайлбарлаж байгаатай бас санал нэг байгаа юм. Тэгтэл яг одоо бид шинэ хуулиа гаргаад ирэхээр байгаль орчинд хохирол гаргалаа гэхэд шүүхэд нэхэмжлэл гаргах эрх нь иргэдэд олгогдох нь. Нөгөө дээр төрийн бус байгууллагуудад одоо олгогдохоор энэ хууль хэлэлцэгдэж байна шүү дээ. 


Тэгээд энэ ч яах вэ нэлээн нэхэмжлэлүүд гарч эхэлнэ. Хэрэгжилт нь, үр дүн нь яах бол гэж манай гишүүд гол нь сонирхож асууж байгаа юм. Тухайлах юм бол түрүүн Ж.Батсуурь гишүүний асуудаг шиг тэр Өмнөговийн иргэд хамгийн түрүүнд өгөх байх. Тэр хилээр гарч байгаа, тоосон дунд амьдарч байгаа сумдынхан. Гурвантэс сум гээд. Гэдгээс эхлээд л асууж эхэлж байгаа юм л даа. Энэ зохицуулалт нь бас өөр болоод явчихаж байгаа юм. Засаг дарга нар нэхэмжлэл гаргахгүй байсан чинь одоо иргэд, төрийн бус байгууллагууд шүүхэд нэхэмжлэл гаргах эрхтэй болоод ирэхээр энэ бол нэлээн их нэхэмжлэлүүд гарч эхэлнэ. Тэгээд би бас үр дүнгээ өгөх болов уу гэж бодоод байх юм. Ер нь тооцож үзсэн юмнууд байгаа юу. Энэ төлбөрийн зохицуулалт энэ тэрийг яаж яаж тооцно гэсэн юм. Сая тэр Байгаль орчны сайдын хэлж байгаатай ганц нэг тохироогүй юм байна гэдэг нь тэр л юм шиг байгаа юм. Энэ тал дээр мэдээж хууль санаачилсан нөхөд янз янзаар тооцоо хийж үзсэн болов уу. Байгаль орчин бол нэлээд ихээр сүйдэж байна гэж. Энэ их олон жилийн яриа л даа. 90-ээд оноос хойш өнөөдрийг хүртэлх. Тэгээд энэ нэхэмжлэгчийг л одоо хүрээг нь тэлж байгаа ийм л зохицуулалт шүү дээ. Өнөөдрийн өргөн барьж байгаа. Тэгээд та нөхдийн хийсэн тийм тооцоо юмнууд байвал бас сонирхъё гэсэн юм. 


Д.Дэмбэрэл: - П.Алтангэрэл гишүүн. 


П.Алтангэрэл: - Энд одоо нөхөн төлбөрийн хэмжээг яаж тогтоох юм, ямар аргачлалаар энийг тооцох юм бэ гэдэг талаар 2010 оны 5 сарын 27-ны өдөр энэ Байгаль орчин, аялал жуулчлалын сайдын тушаалаар энэ байгаль орчны хохирлын үнэлгээ, нөхөн төлбөр тооцох түр аргачлал гэдэг аргачлалыг баталсан юм билээ. Энэ аргачлал нь нэлээн их нарийн хийгдсэн. Одоо би бараг зарим юмыг нь ойлгохгүй ийм нарийн аргачлалаар нөхөн төлбөрийг тооцож гаргах журмыг 5 сард батлаад гаргасан юм билээ. Энэ журмаар л нөхөн төлбөр, хохирлыг тооцно. 


Д.Дэмбэрэл: - Нэхэмжлэл бол нэлээн нэмэгдэх байх л даа. Тийм ээ. Баярлалаа. Гишүүд асуултаа асууж хариултаа авлаа. Байнгын хорооны санал, дүгнэлтийг сонсъё. Байгаль орчин, хүнс, хөдөө аж ахуйн байнгын хорооны санал, дүгнэлт гарсан байна. Санал, дүгнэлтийг УИХ-ын гишүүн Д.Балдан-Очир танилцуулна. Д.Балдан-Очир гишүүнийг индэрт урьж байна. 


Д.Балдан-Очир: - Улсын Их Хурлын дарга, эрхэм гишүүд ээ,


Улсын Их Хурлын гишүүн П.Алтангэрэл, Г.Баярсайхан, Д.Кёкүшюзан Батбаяр, Д.Дондог, Ц.Сэдванчиг нарын гишүүдээс санаачлан боловсруулж, 2010 оны 5 дугаар сарын 24-ний өдөр Улсын Их Хуралд өргөн мэдүүлсэн Байгаль орчныг хамгаалах тухай хуульд нэмэлт оруулах тухай хуулийн төслийг Байгаль орчин, хүнс, хөдөө аж ахуйн байнгын хорооны 2010 оны 6 дугаар  сарын 22-ны өдрийн хуралдаанаар хэлэлцлээ. 


Энэхүү хуулийн төсөлд иргэн, төрийн бус байгууллага нь төрийн байгууллагын адил байгаль орчинд учруулсан хохирлыг гэм буруутай этгээдээр төлүүлэхээр шүүхэд нэхэмжлэл гаргах эрхтэй  байхаар тусгасан байна. 


Хуулийн төслийг Байнгын хорооны хуралдаанаар хэлэлцэх үед  ийнхүү нэхэмжлэл гаргах  асуудлын  хууль зүйн үндэслэл, гаргалгааг олон талаас нь сайтар судлан үзэх шаардлагатай гэж гишүүд санал нэгдэж, энэ асуудлаар Байнгын хорооноос ажлын хэсэг байгуулж ажиллуулах нь  зүйтэй гэж үзсэн  болно.  


Хуулийн төслийн хэлэлцэх эсэхээр санал хураалт явуулахад хуралдаанд оролцсон гишүүд Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэж санал нэгтэйгээр дэмжсэн болно. 


Улсын Их Хурлын эрхэм гишүүд ээ,


Улсын Их Хурлын нэр бүхий гишүүдээс санаачлан Улсын Их Хуралд өргөн мэдүүлсэн Байгаль орчныг хамгаалах тухай хуульд нэмэлт оруулах тухай хуулийн төслийг хэлэлцэх эсэх талаар Байгаль орчин, хүнс, хөдөө аж ахуйн байнгын хорооноос гаргасан  санал, дүгнэлтийг хэлэлцэн шийдвэрлэж өгөхийг Та бүхнээс хүсье.


Анхаарал тавьсанд баярлалаа. 


Д.Дэмбэрэл: - Баярлалаа. Д.Балдан-Очир гишүүнд. Байнгын хорооны санал, дүгнэлтээс асуух асуулттай гишүүд байна уу? Алга байна. Үг хэлэх гишүүн байна уу? Алга байна. Санал хураалт явуулъя. 


Байгаль орчныг хамгаалах тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн Байнгын хорооны саналаар санал хураалт явуулъя. 


43 гишүүн санал хураалтад оролцож, 25 гишүүн зөвшөөрч, 58.1 хувийн саналаар хэлэлцэх нь зүйтэй гэж үзлээ. 


Хуульд нэмэлт, өөрчлөлт оруулах тухай энэ хуулийг Байгаль орчин, хүнс, хөдөө аж ахуйн байнгын хороонд анхны хэлэлцүүлэг хийхээр шилжүүллээ. 

Долоо. Ан агнуурын тухай хуульд нэмэлт, өөрчлөлт оруулах тухай, Амьтны аймгийн тухай хуульд нэмэлт, өөрчлөлт оруулах тухай, Агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт, өөрчлөлт оруулах тухай хуулийн төслүүд

(хэлэлцэх эсэх)


Дараагийн асуудалд оръё. Ан агнуурын тухай хуульд нэмэлт, өөрчлөлт оруулах тухай, Амьтны аймгийн тухай хуульд нэмэлт, өөрчлөлт оруулах тухай, Агнуурын нөөц ашигласны төлбөр, ан амьтан агнах, барих зөвшөөрлийн тухай хуульд нэмэлт, өөрчлөлт оруулах тухай хуулийн төслүүдийг хэлэлцье. Хууль санаачлагчийн илтгэлийг Байгаль орчин, аялал жуулчлалын сайд Л.Гансүх танилцуулна. Сайдыг индэрт урьж байна. 


Л.Гансүх: - УИХ-ын дарга, эрхэм гишүүд ээ, 


Монгол Улсын Ан агнуурын тухай хууль шинэчлэн батлагдаад 10 гаруй жил өнгөрч байгаа бөгөөд уг хуульд 2002 онд агнуурын амьтны гаралтай эд зүйлийг нэг нутгаас нөгөө нутаг руу авч явахад гарал үүслийн тодорхойлолт авч байх чиглэлээр нэмэлт, өөрчлөлт оруулсан билээ. 


Монгол Улсын Их Хурлын 2009 оны 38 дугаар тогтоолоор батлагдсан Монгол Улсын хууль тогтоомжийг 2012 он хүртэл боловсронгуй болгох үндсэн чиглэлийн 73-т спорт загасчлал буюу хөвүүрийн загасчлалыг хөгжүүлэх талаар зохицуулах харилцааг тодорхой болгох, ан хийх хугацааг өөрчлөх, хууль тогтоомж зөрчигчдөд хүлээлгэх хариуцлагыг чангатгах зэрэг зохицуулалтыг тусгахаар, Монгол Улсын Засгийн газрын 2008-2012 оны үйл ажиллагааны хөтөлбөрийн 3.16-д ховор, нэн ховор амьтан, ургамлын популяцийн тогтвортой байдал, хэвийн өсөлтийг хангахтай холбоотой хууль эрх зүйн орчныг боловсронгуй болгож хамгаалах, өсгөн үржүүлэх, зохистой ашиглах менежментийг сайжруулан хэрэгжилтийг хангах үүргийг Засгийн газарт өгснийг үндэслэн Ан, агнуурын тухай хуульд нэмэлт, өөрчлөлт оруулах хуулийн төслийг боловсруулан танилцуулж байна. 


Хуулийн төсөлд зарчмын шинжтэй дараахь өөрчлөлтүүдийг оруулсан. Үүнд:


Нэгдүгээрт, агнуурын бүс нутаг, ан амьтан, сүргийн бүтэц, ан, агнуурын менежметийн төлөвлөгөө, агнуурын нөөцийг хамгаалах, ангын буу, спорт агнуур, олзворын ан болон агнах барихыг түр хориглосон, ан амьтан гэсэн ойлголтуудыг олон улсын жишигт нийцүүлэн шинээр томъёоллоо. 


Ан агнуурын талаар төрийн болон орон нутгийн өөрөө удирдах байгууллагын бүрэн эрх иргэн, нөхөрлөл, төрийн бус байгууллагыг агнуурын нөөцийг хамгаалахад оролцуулах асуудлыг шинээр нэмж тусгалаа. 


Гуравт, агнуур зохион байгуулалтын ажил, эрхлэх мэргэжлийн байгууллагын үйл ажиллагааны чиглэлийг тогтоож, ан хийхэд тавигдах шаардлага, ан амьтныг тэжээврээр үржүүлэх, агнуурын амьтны сан, түүний байршил, нутгийг эзэмших, ашиглахад иргэдийн нөхөрлөл аж ахуйн нэгж, байгууллагын оролцоог нэмэгдүүлэх зорилтыг тусгалаа. 


Дөрөв, агнуурын амьтныг шөнө агнах, хавх тавих, гэрэлтүүлэх мөн загасыг ахуйн зориулалтаар агнахыг тус тус хориглолоо. 


Тавдугаарт, тусгай зориулалтаар агнуурын ховор амьтныг гэмтээлгүй барьж, буцаан усанд нь тавьдаг хөвүүрийн загасчлалыг ховор загасыг гэмтээлгүй барьж буцаан усанд нь тавьдаг хөвүүрийн загасчлалыг хөгжүүлэх, зарим зүйл агнуурын амьтныг агнах барихыг хориглох хугацааг шинжлэх ухааны үндэслэлтэй шинэчлэн тогтоож өгөв. 


Зургаа. Гарал үүслийн тодорхойлолт аваагүй ан амьтан, тэдгээрийн гаралтай түүхий эдийг худалдах, худалдан авсан этгээдийг тухайн зүйл амьтныг агнасан, барьсантай адилхан үзэж нөхөн олговор ногдуулахаар гарал үүслийн тодорхойлолтыг байгаль хамгаалагч олгохоор тусгалаа. 


Өсвөр насны загасыг үйлдвэрлэлийн зориулалтын агнуураас сэргийлэхийн тулд загас барих бүх төрлийн торны нүдний хэмжээг 50 үржих нь 50 миллиметрээс дээш байхаар тогтоож, мөн Ан, агнуурын тухай хууль тогтоомжийг зөрчигчдөд хүлээлгэх хариуцлагыг чангатгасан. 


Ан, агнуурын тухай хуульд нэмэлт, өөрчлөлт оруулах тухай хууль батлагдсанаар дараахь эерэг үр дүн бий болно гэж тооцоолж байна. 


Нэгдүгээрт, агнуурын амьтны ашиглалт хамгаалалтад оролцогч субъектүүдийн эрх үүрэг, ажлын уялдаа холбоо тодорхой болно. Хоёрдугаарт, агнуурын амьтны байршил нутгийг хамгаалах талаар нутгийн иргэд, нөхөрлөл аж ахуйн нэгж байгууллагын оролцоо, хараа хяналт дээшилж, агнуурын нөөц ашиглалтын менежмент, агнуурын амьтан хамгаалах эдийн засгийн хөшүүрэг бий болж, улмаар хуулийг зөрчигчдөд хүлээлгэх хариуцлагыг тогтолцоо сайжирна. Хуулийн төсөл нь Үндсэн хууль болон бусад хууль тогтоомжид нийцэж байх бөгөөд түүнтэй уялдуулан Амьтны аймгийн тухай хууль, Агнуурын нөөц ашигласны төлбөр, Ан амьтан агнах, барих зөвшөөрлийн хураамжын тухай хуульд зарим өөрчлөлт орно. Иймд хуулийн төслийг дэмжиж өгнө үү. 


Анхаарал тавьсанд баярлалаа. 


Д.Дэмбэрэл: - Л.Гансүх сайдад баярлалаа. Хууль санаачлагчийн илтгэлээс асуух асуулттай гишүүн байна уу? 


УИХ-ын чуулганы үйл ажиллагаатай Чингэлтэй дүүргийн хороодын Иргэдийн нийтийн хурлын дарга нар Д.Очирбат гишүүний урилгаар танилцаж байна. Иргэдийн нийтийн хурлын дарга нарт ажлын амжилт, сайн сайхан бүхнийг хүсэн ерөөе. 


Су.Батболд гишүүн асуултаа тавъя. 


Су.Батболд: - Баярлалаа. Энэ Ан агнуурын тухай хуульд нэмэлт, өөрчлөлт оруулах тухай, хугацаа нь болсон байх л даа. Би зүгээр одоо ер нь Монголд агнаад байхаар ан амьтан байна уу, үгүй юу гэж асуумаар байгаа юм. Ер нь хараад байхад ер нь юм үлдсэн юм уу? Ийм ерөнхий асуулт байна. 


Ер нь сүүлийн үед ялангуяа энэ ховор ан амьтныхаа тооллого энэ тэрийг хийсэн үү? Тэр тооллогоор бид энэ гадаадын анчид юм уу, дотоодын анчдаар агнуулаад байхаар амьтан үлдсэн байна уу, үгүй юу гэж. 


Хоёрдугаарт, ер нь энэ хамгаалалтын тал дээр нь бид ямар шинэчлэлийн бодлого явуулмаар байгаа юм бэ Л.Гансүх сайд аа. Бид ингээд тусгай хамгаалалттай газар нутаг гээд байна л даа. Тийм ээ. Гэхдээ эд нар маань нэрийн төдий. Ямар эзэнгүй тийм юм болчихоод байна л даа. Жишээлэх юм бол Богд хан уул гээд тусгай хамгаалалттай юм шиг хэрнээ орон гэргүй хүмүүсийн орогнодог газар ч юм уу, хэн дуртай нь гадна дотны хүмүүс оргилд нь авирч байдаг ч юм уу, одоо ингээд ийм л байдалтай байна шүү дээ тийм ээ. Тэгэхээр энэ хамгаалалтын юм нь дээр бүр цоо шинэ бодлого, өөр нарийн хэрэглэх бодлого байгаа юм уу, үгүй юу гэдэг асуудлаар. 


Гуравдугаарт нь, энэ тураг гогоо гээд сүүлийн үед сонин дээгүүр их юу яагаад байна л даа. Би зүгээр тэр нууртай устай газраар ойрдоо явсангүй. Тэр харь зүйлийн шувуу ирээд энэ Монгол орны, ялангуяа энэ гүехэн устай, цэнгэг устай энэ загасны нөөцийг бууруулах тал дээр ихээхэн хор хохирол учруулж байна гээд яриад байгаа шүү дээ. Энэ дээр манай Байгаль орчны яам, мэргэжлийн яамны хувьд ямар бодлого барьж байгаа юм бэ? Үнэхээр цөөрүүлэх, устгах тал дээр нь одоо эрдэмтэд мэргэжилтнүүдийн дүгнэлт гарсан юм байдаг юм уу, үгүй юм уу? Би зүгээр санаа зовоод байгаа юм. Угаасаа энэ нуур ус нь шингээд, загасны төрөл улам ховордож байдаг. Дээр нь тэр айхтар амьтан ирээд усан доогуур шумбаад байгаа хэдийг нь цөлмөөд байдаг. Энэ дээр яаралтай арга хэмжээ авах шаардлага байх шиг байна. Энэ дээр яам юу гэж бодож байгаа юм бэ гэсэн ийм гурван асуулт байна. Баярлалаа. 


Д.Дэмбэрэл: - Л.Гансүх сайд. 


Л.Гансүх: - Тэгэхээр үнэхээр ан амьтны хувьд бас агнах амьтан ч уг нь байх нь байгаа юм шиг байгаа юм. Гол нь энэ нөгөө хүмүүс бол хулгайн ан маш их хийж байгаа. Яг нөгөө орон нутгийн хамгаалах нөхөрлөлүүд яг энэ Ангын энэ хуулийн хүрээнд одоо үйл ажиллагаа явуулах, хуулийн энэ хуулийн хүрээнд үйл ажиллагаа явуулах эрх зүйн зохицуулалт нь хязгаарлагдмал байгаа учраас яг одоо нутгийн иргэд тэрийг хамгаалах энэ нөхөрлөлүүдийн үйл ажиллагаа идэвхжихгүй байгаатай холбоотойгоор энд нэлээн тийм зөрчил дутагдлууд гараад байгаа юм. Тэгэхээр энэ хууль дээр энийг нэлээн эхийг нь гаргаж өгч байгаа юм. Тэгж байж эд нар маань өөрөө жинхэнэ утгаараа хамгаалах, тэгээд өөрсдөө тэрийг үр бүтээлтэй ашиглах, эргээд амьтан нь өөрсдөө үржих нөхцөлийг нь бүрдүүлэх ийм эрх зүйн орчин дээр нь нэлээн их шинэчлэлүүд орж өгч байгаа юм. 


Тооллогын хувьд гэвэл бид ноднин жил, ер нь сүүлийн 10-аад жилд хийгээгүй том тооллого хийсэн. 160-аад сая төгрөгөөр ерөнхийдөө энэ ховор гэж байгаа, ялангуяа олзворын агнуурын чиглэлийн том амьтдын тооллогыг иж бүрэн хийсэн байгаа. Тэгээд энийг мөн төсөл хөтөлбөрийн хүрээнд ч гэсэн бид нэлээн судалгаануудыг хөрөнгө гаргаж хийсэн байгаа. Бүс нутгаар нь ийм төслүүд хэрэгжүүлж байгаа. Алтай, Саяаны ч гэдэг юм уу, Хөвсгөлийн ч гэдэг юм уу, эсвэл одоо Хэнтийн зарим газрууд ч гэдэг юм уу. 


Хоёрт, хамгаалалтын тал дээр шинэчлэлийн бодлого гарна. Бид энэ хүрээнд шинэчлэл гэдэг бол ерөөсөө байгаль орчны салбарын бодлогыг бид шинэ өнцгөөс шинэ Засгийн газрын үед гаргаж тавьж байгаа. Тэр юу гэхээр зөв ашиглалт, тогтвортой менежмент бол өөрөө байгаль хамгааллын нэг номерын зорилго юм. Тийм учраас нутгийн иргэдийг түшиглэсэн, тэдний амьжиргааг тогтвортой дэмжсэн, тэгээд зөв ашиглалт байгаад тэр нь өөрөө хамгаалалт болно гэсэн ийм логикоор бүх зүйл дээр хийж байгаа. Тэгээд одоо тухайлбал яг ийм, та яг Богд уулыг ярилаа. Богд уул дээр бид сая гаруй долларын төслийг хэрэгжүүлэх гэж байна. Дэлхийн банктай хамтраад. Энэ бол юу гэхээр энэ хүрээн дэх хамгааллын асуудал, дээр нь ер нь бол тусгай хамгаалалттай газар нутгийн менежментийг сайжруулах чиглэлээр боловсон хүчний чадавхи, менежментийн чадавхийг бэхжүүлэх ийм төсөл болно. Энэ бол нэлээн тийм шинэ хандлага, эхний тодорхой үр дүнгүүд энэ дээр харагдана гэж үзэж байгаа. 


Тураг гогоогийн хувьд бол үнэхээр их хортой шувуу юм шиг байна лээ. Ноднин Хөвсгөлд явж байхад Хөвсгөлийн удирдлагуудтай уулзаад энэ асуудал дээр хамтарч ажиллая гээд. Яадаг вэ гэхээр ерөөсөө нэгдүгээрт маш их ховдог. Хоёрдугаарт, яг энэ нөгөө түрсээ шахах үеэр нөгөө гүехэн ус руугаа орох үед нь тэнд сууж байгаад гаргаад шийдээд байдаг гэж байгаа юм. Тэгээд шидээд идэхийг нь идээд, бусдыг нь гаргаж шидээд ингээд явдаг их тийм сонин шувуу. Энийг устгах гэж бас аминдаа жаахан оролдож байгаа юм шиг байгаа юм. Оролдож үзсэн. Тэгээд тэр нь бол хүн ер нь их ойртуулах дургүй. Нисээд явчихдаг. Тийм бас их амьдрах чадвар сайтай шувуу юм шиг юм билээ. Тэгээд бид янз бүрийн вариантаар яаж ажиллах вэ гэдгээ, Хөвсгөлийн удирдлагууд бидэнд тодорхой төсөл боловсруулж өгнө гээд. Одоохондоо бид хүлээгээд байж байна. Тэгвэл тэндээ бид хөрөнгө гаргая гэдгээ ярьсан байгаа. Бас ноднин Буйр нуураар очоод явахад Буйрын эргээр бас нэлээн үзэгддэг болсон байна. Сүхбаатарын тэр зарим нуураар ч гэсэн бас нэлээн үзэгддэг болсон байна. Тийм учраас бид энэ дээр ер нь бол жаахан дайн зарлах маягтай юм бодож байгаа. 


Сая нэг экспедиц голын эргээр явж байгаа. Яг энэ өдийд 6 сарын сүүлээр яг нөгөө өндөгнөөс ангаахай болоод дараа нь нисэж чадаагүй байх үедээ инээд яг хүн хүрэхээргүй газруудаар ийм модны мөчир дээр ингээд үүрээ зүүчихдэг гэнэ. Яг голын усны дээр. Тэгээд тэрийг нь ингээд цохиод цохиод явж унагаагаад, тэгээд нисээгүй байхад нь устгаж болох эсэх тухайд.../минут дуусав/


Д.Дэмбэрэл: - Баярлалаа. Н.Ганбямба гишүүн асуултаа тавъя. 


Н.Ганбямба: - Дэлхийн байгаль хамгаалах сангийнхнаас их сонсож байсан. Энэ байгаль хамгаалах шинэ менежментэд нутгийн иргэдийн оролцоог сүрхий ашигладаг болсон юм байна. Тэгэхээр ганц ан агнууртаа ч биш ер нь байгаль орчинг хамгаалах, зэрлэг ан амьтныг хамгаалахад нутгийн иргэдийн оролцоог яаж зохицуулах нь зөв байдаг юм бол. Одоо тэр механизмуудыг их зөв олж өгвөл. Ядаж тэндээс орох орлогыг нь ч гэсэн тэр нутгийн иргэдийн оролцоотой нөхөрлөлд нь олгодог иймэрхүү санхүүжилтийн механизмууд хийх юм бол энэ хэлбэр бас их газар авч магадгүй юм шиг байгаа юм. Ганц зэрлэг амьтан ч биш л дээ. Ерөөсөө байгалиа хамгаалах. Ер нь нийт энэ байгаль хамгаалах том ажилд иргэдийн оролцоог. Уг нь манайх нэг хуультай байгаа шүү дээ. Нутгийн иргэд нөхөрлөл байгуулах байна уу, нэг хэлбэр, зохион байгуулалтад орж хамгаалахаар хийгдсэн байдаг. Ийм хэлбэрийг энэ хуульдаа бас хийж болдоггүй юм уу гэж. 


Д.Дэмбэрэл: - Л.Гансүх сайд хариулъя. 


Л.Гансүх: - Яг таны хэлж байгаа юмыг л энэ хуульд нэлээн сайн тусгаж өгсөн. Хоёр үндэслэлээр. Яг энэ нөгөө нөхөрлөлүүдэд эрх олгож байгаа юм. Тэгээд өөрөөр хэлбэл дуудлага худалдаа хийж болно энэ тэр гээд ангын ийм журмууд дээр орж ирж байгаа юм. Энэ бол яг таны тэр нөхөрлөлийн юм бол ангынхаа хууль дээр яг ингээд бүгдийг нь иж бүрнээр нь оруулахгүй. Тэр бол өөр хуулиуд дээр орно. Яг энэ ангын чиглэл дээр бид ангын нөхөрлөл, нутгийн иргэдийн оролцоог оруулах чиглэлд энэ бүх гарцуудыг нээж өгсөн. Үнэхээр энэ бол амжилттай хэрэгжиж байгаа гурван жишээ хэлж болно. Хустайн тусгай хамгаалалттай газар нутгийн удирдлага, тэнд байгаа нутгийн иргэдтэй ажиллах аргачлал бол үнэхээр тэнд нутгийн иргэд нь тодорхой аж ахуй эрхлэх боломжоор сан үүсгээд, тэд нартай тохироод, тэгээд тусгай хамгаалалттай газар нутаг руу нь малыг нь оруулахгүй байх. Хариуд нь тодорхой хөрөнгийн дэмжлэг үзүүлээд, хамтын менежментээр бие биеэнд нь туслуулах ийм ажил хийгээд. Маш үр дүнтэй байгаа. 


Өөр нэг нь Алтай, Саяаны төсөл бол баруун аймагт хэрэгжиж байгаа. Бас яг тэр тодорхой газар нутгийг түшиглэсэн иргэдэд тодорхой амьжиргаагаа дээшлүүлэх боломжуудыг олж өгөөд. Янз бүрийн одоо ингээд эсгийгээр юм хийх ч байдаг юм уу, эсвэл тодорхой амьтныг ингээд манаж хамгаалах, одоо тэрийгээ хамгаалсны төлөө тодорхой урамшуулал авах гэх мэтчилэн. Тэгээд тэрэнд, тухайлбал энэний үр дүнд жишээлбэл Алтай, Саяаны бүс нутгийн аргаль, угалз, янгир, дээр нь тарвага аягүй сайн өсөж байгаа байхгүй юу. Тарвага гэхэд. Гэх мэтчилэн. Энийгээ тодорхой нөхөрлөлүүд эргэлтэд оруулдаг, эндээсээ ашигладаг энэ гарцуудыг нь энд хийж өгч байгаа юм. Тухайлбал, Дадал, Мөнгөнморьтын тэнд нутгийн иргэдийн оролцоотой одоо менежментийг сайжруулах төсөл хэрэгжиж байгаа. Бас их амжилттай хэрэгжиж байгаа юм. Тэгээд энэ гарц нь энд ороод өгсөн байгаа. Орлогын тодорхой, өөрөөр хэлбэл нөхөрлөлүүдэд ашиглах эрхийг нь өгнө гэдэг нь дээр нь дуудлага худалдаа энд тэнд оролцох эрхийг нь гаргаж байна гэдэг нь тэндээс орох орлогоо эндээс авч болно гэсэн юмыг л хийж өгөх гэж байгаа юм. 


Д.Дэмбэрэл: - Баярлалаа. Л.Гүндалай гишүүн асуултаа тавъя. 


Л.Гүндалай: - Би энэ хуулийн төслийг хэлэлцэж шийдвэрлэх нь зөв гэж үзэж байгаа юм. Монгол орон маань маш их ан амьтантай байсан. Энэ маань одоо сүүлийн үед хулгайн ан гэдгээр маш их хэмжээгээр хорогдож одоо бараг зарим хэдэн зуун мянгаараа байсан тэр ан амьтан маань үрэгдэж хорогдож дуусаад тэр иргэдийн ашиг сонирхол, оролцоо байхгүйгээс болоод энэ амьтад маань нэг ёсондоо сөнөж мөхөхийн ирмэгт хүрчихээд байгаа юм. Үнэхээр иргэдийн эдийн засгийн сонирхлыг төрүүлж байж, тэд нарт нь эрх зүйн орчинг нь бүрдүүлж өгч байж энэ амьтад үржих ёстой. Энийг ямар ч байсан ингэж оруулж ирж байгаа нь зөв юм. 


Тэгээд агнах зориулалтын амьтан гэж одоо ямар амьтнаа хэлээд байна вэ? Тэрийг асуумаар байна. Монгол орны энэ агнуулаад байгаа, мөнгө төгрөг аваад байгаа, юу гэдэг юм аргаль, янгир, тэр бусад амьтад бол үнэндээ цөөрчихөөд байгаа юм шүү дээ, ер нь. Бид л тэрийг зүгээр мөнгө олох хэрэгслэл болгоод байгаа юм. Бусад улс орны амьтад шиг маш ихээр үржсэн тийм юм бол харагдахгүй байгаа шүү дээ. Бид цаа буга гээд л ярьдаг. Тэр Финлянд, Шведэд чинь хэдэн саяараа л явж байдаг юм билээ. Үнэхээр чоно байхгүй, хүн амьтан тэрийг нь алж устгахаа больчихсон болохоор тэр нь маш их үрждэг юм билээ. Тэгэхээр цөөхөн байгаа энэ хэдэн амьтнаа цаашид ингээд агнуулаад байх уу? Тийм биз. Энийг одоо ямар бодлогоор та энэ хуулийг гаргахдаа бодож олсон бэ? Улам л тоо толгой нь багасаад байгаа гэж би сонссон шүү. 


Хоёрдугаарт, тэр коморон гээд тэр хар шувуу байгаа шүү дээ. Одоо ямар гогоо гэсэн бэ. Муухай нэртэй шувуу. Энэ чинь одоо манай Хөвсгөл аймагт маш их үржсэн байгаа. Тэрийг олж ядаад байх юм байхгүй юм билээ. Манай тэр аймгийнхан ерөөсөө очоогүй юм уу хаашаа юм. Тэр Хөвсгөл далай дээр чинь 3 арал байгаа. Модон хүү, Хадан хүү, тэгээд Хүй толгой гээд. Тэр Хадан хүү дээр бол ёстой яг үржиж байна даа тэр чинь. Зүгээр завиар нэг цаг явж очиж байгаа юм. Хамгийн хурдан завиар, тэгээд л очиход тэнд тэр хар галуу чинь одоо бол ерөөсөө хэдэн мянгаараа байж байна. Тэр хар галуу бол хэдэн тонн загасыг өдөрт идэж байна. Үр хүүхдээ тэжээж байна тэнд. Ганцхан тэнд л байна. Тэндээс ийшээ тийшээ Монголын бүх ойр орчмын гол, Хөвсгөлийн тэр нутаг ус руу бол тэд нар нүүж шилжиж загасаа барьж байгаа. Хэрвээ тэр Хадан хүү дээр одоо очиход барьчихад бэлэн байна. 3, 4 мянгаараа сүрэглэсэн байж байгаа. Зөвхөн байж байгаа нь. Энэ хооронд одоо юу гэдэг юм загас агнах гээд ийшээ тийшээ ниссэн гэвэл ахиад тэрнээсээ их хэмжээний тоотой юм байгаа байх. Тэр хадан арал дээр устгал хийдэг ч юм уу, ямар нэгэн юм хийх мөнгө төгрөгийг нь одоо та гаргах уу? Тэнд байж байна бүгдээрээ. Та одоо 10, 20 сая төгрөг байвал гаргаад тэр амьтныг устгах уу? Тэнд очиход бэлэн байж байна. Бүгдээрээ байж байгаа шүү. Одоо тэнд яг өндөглөчихсөн. Өндөг нь үржээд, одоо юу гэдэг юм өндгөө дараад байж байна. Одоо сарын дараа бүх өндгүүд нь хагараад ингээд тэд нар нь томроод 2 сарын дараа манай Хөвсгөлийн загасыг идэж идэж нисээд яваад өгнө. Тэнд харин өндгөө идүүлснийхээ дараа, өндгийг нь жишээлбэл ингээд аваад устгах юм бол дараа жил нь тэр амьтан ирдэггүй гэж байгаа юм. Өндөг дээр нь ажиллах ёстой гэж байгаа юм. Тийм учраас тэрийг одоо та хөрөнгө мөнгө гаргах боломж байна уу? Одоо яг тийм боломж нь байна шүү. Та цаг алдахгүй юм хийе гэсэн хүсэл эрмэлзлэл, 5, 10 сая төгрөгийн боломж яаманд байдаг бол энийг нь гаргаж өгөөчээ. Одоо бол боломжтой л байна. 


Л.Гансүх: - Тэгэхээр олзворын агнуур гэдэг бол өөрөө маш үнэ цэнэтэй ийм агнуур. Тухайлбал, 1 угалз гэхэд чинь 20 мянган доллар хүрдэг. Гэтэл энүүгээр цөөхөн агнуулж байгаа юм. Гол юмыг бол ерөөсөө хулгайн анчид очоод агнаж байгаа юм. Тэр нь юу вэ гэхээр нутгийн иргэдийг таньдаг. Тэгээд энд тэндээс очдог. Тэгээд ингээд очоод агнаж байгаа юм. Тэгэхээр өөрөөр хэлбэл одоо гадаадад нэг доллараар ан агнуулахын тулд амьтан устгаж байна гэдэг бол зүгээр л худлаа хүний юу гэдэг юм нөгөө пи-ар хийж байгаа хэлбэр. Жинхэнэ агнуур бол манай дотроо байгаа юм. Дотроо байгаа хулгайн, хурдан буутай, хурдан жиптэй тэр хүмүүсийн хийж байгаа ажил байгаа юм. 


Тэгэхээр бид энэ нутгийн иргэдийн оролцоотой менежментийг, энэ нөхөрлөл аж ахуйн нэгж байгууллагын оролцоотой менежментийг ангын хуулиар албан ёсоор дэмжээд ирсний дараа энэ арай өөр болно гэж үзэж байгаа. Өөр энэний дараа тодорхой түвшинд энийгээ хэрэглээд ирэх үед бид хэдэн жилээр ер нь бүх агнуурыг хаасан ч болно. 3, 4 жилээр. Одоо бид бол тарвагыг хорьсон байгаа, үнэг, хярсыг хорьсон байгаа. Зарим газар чоныг хорьсон байгаа. Ингээд ирэхэд агнуур бол нэлээн, тоо толгой жаахан өсөх хандлага руу байгаа юм. Ялангуяа нутгийн иргэдийн оролцоотой газруудаар менежмент хийх гэж байгаа газрууд тухайлбал Хэнтий энэ тэрээр бол гахай маш их элбэгшсэн шүү дээ. Одоо гахай их элбэг болох жишээний. Тэгэхээр энэ дээр гол нь бид энэ эрх зүйн зохицуулалтыг нь зөв хийгээд, хүмүүсийн, нутгийн иргэд, нөхөрлөлийн эрх ашгийг энэ хамгаалалтын эрх ашигтай зохицуулж өгч чадах юм бол бид энийг хийж чадна. 


Хоёрдугаарт, тэр тураг гогоог бол бид мэдэж байгаа.Би хэлж байна шүү дээ. Түрүүчийн 2009 оны жил хагасын өмнө Хөвсгөл аймагт очоод өвлийн аялалын нээлт хийхдээ аймгийн удирдлагуудтай ярьсан юм. Та нар төсөл хийгээд ир ээ. Дэмжье. Одоо болтол төсөл нь ирэхгүй байна. Одоо жишээлбэл та бол 10 сая, 20 сая төгрөг өгөөдөх алаад өгье гэж байна. Ямар ч төлөвлөгөөгүй одоо тэр мөнгө барьж очоод та алаад өгч чадахгүй байхгүй юу. Чадахгүй. Тийм учраас та буу авч очоод ч гэсэн 100-тай л салах байх. Наадах чинь шал өөр юм байна. Тийм учраас тэд нарын менежментийг нь олоод, тэр өндөг дээр нь яаж устгах юм, дэгдээхэй дээр нь яаж устгах юм, том байхад нь яаж устгах юм, яг тэр загас түрсээ шахаж байгаа нарийн гол дээр нь яах юм бэ гээд. Тэр байтугай уг нь гадаадын загас бариулдаг аялал жуулчлалын компанийн хүн, Чехийн нэг иргэн энийг бүр аль 3 жилийн өмнө мэдчихээд за та нар тураг гогооны ийм савар аваад ирвэл 5 мянган төгрөг өгнө гэсэн байгаа юм. Тэгсэн манайхан л болсон хойно хулхиддаг юм чинь эхлээд овоо 5 мянган төгрөг хэдийг авчирч өгөөд, дараа нь болохоор нөгөө цуглуулсныг буцааж өөрт нь зараад тэгээд нөгөөдөх нь уурлаад больсон байгаа юм. Гэх мэт ингээд юм бол. Тийм учраас тэр нутгийнхан маань өөрсдөө менежментээ босгоод ирвэл мөнгийг нь шийдэж болно. Гэхдээ одоо тань шиг алив би очоод 10 хоногийн дараа гэвэл худлаа наадах чинь. Тийм учраас одооноос та очоод тэр хүмүүстэйгээ яг үнэхээр ингээд менежментийг нь гаргаад ирвэл энэ намар байна гэх мэтчилэн ингээд ирэх жил ёстой иж бүрэн арга хэмжээ явуулж болж байна. 


Д.Дэмбэрэл: - Л.Гүндалай гишүүн сайхан төсөл зохио л доо. Өөрөө томилолтоор их явж байгаа шүү дээ. Өндгийг нь түү л дээ. Тэр боломжоо ашиглаад тэр махчин шувуугаа устгая. Ц.Баярсайхан. Үлдээхгүйгээр түүчихнэ ээ? 


Ц.Баярсайхан: - Би хуулийн төсөлтэй холбоотой 2 зүйлийг тодруулъя. Нэгдүгээрт нь, энэ агнуурын хуулийг чинь ингээд тодорхой хэмжээнд өөрчлөлт оруулдаг юм байж. Энэ тусгай хамгаалалттай газар нутаг дахь агнуурын дэглэм, тэнд тавигдаж байгаа шаардлагуудын талаар бас зайлшгүй харж үзэх шаардлага байна. Өмнөговь аймгийн Сэврээ сумын Хоолт багийн иргэдийн хурлаас тодорхой саналууд ирж байгаа. Сүүлийн 3 жилд зөвхөн Хоолт багаас гэхэд 4600 орчим малаа чононд идүүлсэн. 


Тэгээд тусгай хамгаалалттай газар нутаг дээр чоно агнах нь байтугай буу зэвсэгтэй явахыг хориглосон. Хэрвээ байгаль хамгаалагчтай буу авч явж байгаад тааралдсан нөхцөлд хураалгах барих гээд хуулийн заалтууд байгаа. Тэгэхээр энэ Тусгай хамгаалалттай газар нутгийн тухай хууль, орчны бүсийн тухай хуулиар энэ бүс нутагт бас тодорхой хэмжээнд агнуурын, мөн маллагаатай холбоотой, малчдын орлогын асуудалтай холбоотойгоор энэ дэглэмийг тодорхой хэмжээгээр бууруулж чоно авлах асуудлыг нь зохицуулах ийм шийдвэр гаргаж өгч болохгүй юу? Байгаль орчин, аялал жуулчлалын сайдад энэ сумын иргэдээс тавьсан хүсэлтийг тавьж байгаа юм. Тэгэхээр Өмнөговь аймгийн Булган сумын Хавтасгайт бригад, Баяндалай сумын Баян баг, Хүрмэн сумын Хүрмэн баг гээд. Гурвантэсийн Тост гэсэн багууд бол бүгдээрээ л ийм асуудлыг удаа дараа тавьж байгаа. Тийм учраас энэ хуулийг батлагдсаны дараа тодорхой зохицуулалт хийх бололцооны талаар та хариулт өгөөчээ. 


Хоёрт нь, энэ хуулиар аг агнах, олзворын агнуур, за тодорхой хугацаанууд зааж өгсөн байна л даа. Энэ дотроо жишээлбэл угалз, тэхийн хугацаа нь, аргалын эм хонь, янгарыг алах хугацаатай зөрсөн байна л даа. Энэ бол хамтадаа байж байгаа сүрэг дотроос ингэж ялгаварлаж ан хийх бололцоо их төвөгтэй байх. Энийг одоо яаж зохицуулна гэж бодож ингэж хийж байгаа юм бэ? Хүйсээр нь ялгаварлаж чадахгүй амьтад бол нэг л хугацаатай. Ялгаварлахаар зэрэг энийг тэгж чадах уу, хяналтыг нь тавьж чадах уу? 


Хоёрт нь, жил болгон Засгийн газраас аргаль, тэхийг тодорхой тоогоор агнуулдаг. Энэ агнуурын чинь хугацаа бас арай болмооргүй ийм хугацаа байх юм. 10 сарын сүүлчээр жуулчид ирж андаа явдаг. Төлбөрөө хийсэн иргэд бол. Тийм учраас энийг бас үзээчээ. 


Гуравт нь, тэр 8.3 дээр бол сум, дүүргийн Засаг дарга нар агнуурын амьтны тоо хэмжээнд багтааж өөрийн нутаг дэвсгэрт агнуурын амьтан барих, агнах зөвшөөрөл олгоно гэсэн байгаа юм. Энийг одоо ямар маягаар зохицуулж байгаа вэ? Тухайлбал зарим аймгийн иргэдийн хурал, Засаг даргаас шийдвэр гаргаад аргаль, угалзыг агнуулахгүй, тэдэн жилийн хугацаагаар хаалаа гэсэн ийм шийдвэр гарч байгаа. Энэ одоо Засгийн газартаа, тухайлбал хариуцсан сайдтай зөвшилцөж шийдвэр гарч байгаа юм байгаа юу? Ийм хэдэн асуулт байна. 


Д.Дэмбэрэл: - Гишүүд суудалдаа сууя. Тэр Д.Хаянхярваа, Ц.Цэнгэл гишүүд ямар удаан зөвлөлдөж байна вэ? Одоо болоо шүү дээ. 


Дундговь аймгийн харъяат оюутнууд Х.Наранхүү гишүүний урилгаар УИХ-ын чуулганы үйл ажиллагаатай танилцаж байна. Оюутнуудад сурлагын өндөр амжилт хүсэн ерөөе. 


Л.Гансүх сайд хариулна. 


Л.Гансүх: - Та хэлсэн хүсэлт ирсэн. Өөрөөр хэлбэл чоно ингээд тусгай хамгаалалттай газар, дархан цаазтай газар элбэгшээд байна. Яах вэ бид энийг тодорхой хүрээнд зөвшөөрөл өгөөд агнуулах нь эрх зүйн зохицуулалтаа бид гаргаж авах хэрэгтэй болж байгаа юм. Энэ хуулийг гарч байж бид тэр эрх зүйн зохицуулалтаа энэ дотроо оруулаад явъя гэсэн байр суурьтай байгаа. Жишээлбэл, одоо ингээд үнэг алахыг хориглосон байгаа. 2 жил. Гэтэл үнэгний галзуу өвчин Өмнөговь аймгаар нэлээн гарсан. Тэгэхээр бид ийм онцгой тохиолдолд шууд алахыг зөвшөөрсөн эрхүүд нь олгосон байгаа. Алахыг зөвшөөрсөн. Тэр үнэгний галзуу гарахгүй юу. 2 жил хорьсон байдаг. Галзуу гарч байгаа учраас тэр хэсэг нутагт үнэг алахыг нь бид зөвшөөрч байгаа юм. Зөвшөөрөөд тэр галзуутай хэсгийг нь алж устгая гэдгийг. Гэх мэтчилэн ингээд уян хатан хийх юмаа хийнэ. Яам бол энэ дээр хийхээс өөр арга байхгүй. 


Олзворын агнуурын тэр хугацааны асуудал дээр бол энэ анхны хэлэлцүүлэг явах үед нь Ц.Баярсайхан гишүүн тэр дээр тэр чиглэлийнх нь талаар одоо тодорхой байгууллагуудынх нь хүсэлт саналыг үндэслээд, тэр эрдэмтдийнх нь саналыг оруулаад тэгээд өөрчлөлтөө оруулж болох байх. Тэгээд ер нь бол яах вэ зүгээр яг одоо нөгөө эр эмийг нь ялгаж болно. Тэгэхдээ их холоос, ямар үе вэ энэ тэр гээд бас янз бүрийн хүндрэл гардаг байж магадгүй. Гол нь агнах хугацаа нь дээр л хүндрэл нь, яг нөгөө жуулчдад энэ олзворын журмаар агнаж байгаа учраас, их үнэтэй олзвор байгаа учраас тодорхой хугацааны зохицуулалт дээр бас алдсан байна гэвэл тэрийг хэдүүлээ анхны хэлэлцүүлэг дээр ярьж болох байх. 


Сум, дүүргийн Засаг даргын түвшинд бол юу вэ гэхээр тодорхой түгээмэл тархацтай ан амьтан дээр л зөвшөөрөл олгоно. Яг таны хэлж байгаа зарим зөрчлүүд бол байгаа юм. Манай хууль дээр байдаг нэг тийм зөрчил байгаа юм. Төрийн захиргааны төв байгууллагуудаас тухайлбал аргаль, угалз ч гэдэг юм уу, шонхор ч гэдэг юм уу барих, агнах зөвшөөрөл олгосон байхад иргэдийн хурлаас нь олгохгүй гээд шийдвэр гаргачихаар нутгийн өөрөө удирдах ёсны байгууллагын шийдвэр орон нутагт үнэхээр хүчин төгөлдөр гэдэг байр сууринаас яалт ч үгүй одоо тэгээд төрийн захиргааны төв байгууллага шийдвэрээсээ буцахаас өөр аргагүй байдалд орчихдог байхгүй юу. Уг нь бол нэг унитарный улс учраас уг нь төрийн захиргааны төв байгууллагын шийдвэрийг орон нутаг тодорхой түвшинд хүлээн зөвшөөрөөд явж байх нь ёс суртахуун гэдэг юм уу, этик гэдэг юм уу энэ талаасаа нөгөө төр захиргааны шийдвэр хэрэгжих тэр легитимность гэдэг дээр ч гэсэн бас уг нь байх л ёстой юм л даа. 


Д.Дэмбэрэл: - Баярлалаа. Гишүүд хууль санаачлагчийн илтгэлээс асуулт асууж хариулт авлаа. Одоо Байнгын хорооны санал, дүгнэлтийг сонсъё. Байгаль орчин, хүнс, хөдөө аж ахуйн байнгын хорооны санал, дүгнэлтийг УИХ-ын гишүүн Л.Гүндалай танилцуулна. Л.Гүндалай гишүүнийг индэрт урьж байна. 


Л.Гүндалай: - Улсын Их Хурлын дарга, эрхэм гишүүд ээ,

Засгийн газраас санаачлан боловсруулж, 2010 оны 5 дугаар сарын 24-ний өдөр Улсын Их Хуралд өргөн мэдүүлсэн Ан агнуурын тухай хуульд нэмэлт, өөрчлөлт оруулах тухай болон түүнтэй холбогдон өргөн баригдсан Амьтны аймгийн тухай хуульд нэмэлт, өөрчлөлт оруулах тухай, Агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт, өөрчлөлт оруулах тухай хуулийн төслүүдийг Байгаль орчин, хүнс, хөдөө аж ахуйн байнгын хорооны 2010 оны 6 дугаар  сарын 22-ны өдрийн хуралдаанаар хэлэлцсэн болно. 

Энэхүү хуулийн төсөл нь 2005 онд нэмэлт, өөрчлөлт орсон Байгаль орчныг хамгаалах тухай хуульд нийцүүлэх хүрээнд  Ан агнуур, түүнтэй  холбогдсон харилцааг зохицуулахаар боловсруулсан байна. 

Хуулийн төслийг Байнгын хорооны хуралдаанаар хэлэлцэх үед Улсын Их Хурлын гишүүд энэ төсөлд Ан агнуур, ан, анчин, агнуурын аж ахуй, түүний менежмент гэх мэт нэр томъёоны тодорхойлолтуудыг тодруулан тусгах шаардлагатай талаар тодорхой санал гаргасныг төслийн цаашдын хэлэлцүүлгийн явцад төсөл санаачлагч анхааралдаа авч ажиллах нь зүйтэй гэж Байнгын хороо үзсэн байна. 

Хуулийн төслийг Байнгын хорооны хуралдаанд оролцсон гишүүд Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэж санал нэгтэйгээр дэмжсэн болно. 

Улсын Их Хурлын эрхэм гишүүд ээ,

Ан агнуурын тухай хуульд нэмэлт, өөрчлөлт оруулах тухай, Амьтны аймгийн тухай хуульд нэмэлт, өөрчлөлт оруулах тухай, Агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт, өөрчлөлт оруулах тухай хуулийн төслүүдийг хэлэлцэх эсэх талаар Байгаль орчин, хүнс, хөдөө аж ахуйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа. 

Д.Дэмбэрэл: - Л.Гүндалай гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Алга байна. Үг хэлэх гишүүн байна уу? Э.Мөнх-Очир гишүүн үг хэлнэ. 

Э.Мөнх-Очир: - Баярлалаа. Энэ ан, агнуур байгаль орчин хамгаалах гэдэг хоёр юм бол хоорондоо байнга зөрчилдөж байдаг хоёр зүйл юм. Тийм болохоор энийг зохицуулж ганц явж байдаг юм бол ангын аж ахуйнууд, ан агнуурыг өөрийнх өсөлтөөр нь, юу гэдэг юм төлбөртэй агнуулах биш аж ахуйд бий болсон шилмэл ангыг тэр мөнгөөр нь тэр аж ахуй дээр нь одоо зохион байгуулалттай буудалт хийлгэх ийм асуудлууд байдаг. 

Тэгэхээр Байгаль орчны яам одоо цаашдаа ярих юм бол энд бичсэн энэ зарим юмаа бодолцмоор байх шиг байгаа юм. Энэ хар сүүлт буудах, халиун бугыг буудах тэдэн сарын тэдэн гэж бичсэн байх юм. Энэ чинь одоо хориотой ангууд шүү дээ. Одоо үүнээс хойш ингээд тэдэн сарын тэдний хооронд халиун бугыг нь буудаж болно, хар сүүлтыг нь буудаж болно гэж орж ирж байгаа юм уу гэж би ойлгож байна. Тийм болохоор энийг аж ахуйгаар, одоо юу гэдэг юм аж ахуйн агаар тийм өсөлтийг нь бий болгодог, сүргийг нь бий болгож, үржүүлгийн аргаар одоо буудалт хийх тийм ан агнуур бий болгох зорилгоор аж ахуй байгуулж байж орж ирэх хууль болов уу гэж бодож байна. Эсвэл энэ заалт болов уу гэж би бодоод байгаа юм. Тийм болохоор цаашдаа манай Байгаль орчны яам өөрсдөө байнгын, одоо энэ дээр бол тийм заалтууд байгаад байгаа юм л даа. Байнгын мөнгө төлж одоо тэр байгууллагуудыг дэмжиж байдаг, хоршоодыг дэмжиж байдаг тийм хэлбэр лүү явах гээд байгаа. Энийг болимоор байна. Ангын аж ахуйнууд өөрсдөө чөлөөтэй энэ зах зээлд ажиллах чадах, одоо юу гэдэг юм ашиг орлоготой ажиллаж чадах, ашигтай ажиллаж чадах ийм бололцоо байгаа. Тийм болохоор энэ хууль эрх зүйн зохицуулалтыг нь хийж өгч, дэмжлэг туслалцааг нь тэр эрх зүйн байдлаар нь хийж өгвөл зөв юм болов уу гэсэн ийм бодолтой. 

Бид Байгаль орчны сайдтай нэлээн олон удаа санал солилцож байсан. Мэргэжлийн анчдын холбоо гэж байгаа. Энэ тодорхой мэргэжлийн байгууллагуудаас орж ирж байгаа асуудлууд дээр та бүгд маань анхаарал хандуулаад, бид бүгдтэй хамтарч ажиллаад ийм аж ахуйнуудыг бий болгоод Монгол Улсад дахин, одоо юу гэдэг юм байгаль дээр үржээд бий болоод явж байгаа амьтдын тоог биш ер нь бол тэр ангын аж ахуйнууд дээр бий болж байгаа анг агнуулах тал дээр нь сайн анхаарч өгнө үү гэсэн ийм хүсэлт байгаа. 

Дээр нь энд нэг ийм бодлого яваад байх шиг байгаа юм. Юу гэхээр буудалтыг нь хориод юм уу, загас барилтыг хориод байх юм бол нөгөө тоо нь өснө гэж бодоод байх шиг байна. Энэ бол жаахан юу гэдэг өнгөцхөн бодол гэж би хувьдаа бодоод байгаа юм. Яагаад гэвэл Монгол Улсын хилээр энэ ангын аливаа нэгэн бүтээгдэхүүн гарч байгаа цагт энэ тоо, хязгаар юм уу, эсвэл өдөр хугацаа зааж энэ ан агнах зөвшөөрөл олгодог асуудал бол хэзээ ч тэр тоог өсгөх үйл ажиллагаа биш. Тодорхой хугацаанд, тодорхой ан агнуурын бүтээгдэхүүнийг хилээр гаргахыг хориглох хэрэгтэй. Тийм тохиолдолд юу гэдэг юм тоо, өсөлт нь жигдэрч ан агнуур чинь ашигтай, найдвартай бэлэн байдалд орно гэсэн үг. Өнөөдөр хилээр чөлөөтэй тарваганы арьс гарч байгаа, чөлөөтэй тэр загасны мах нь хөлдөөгөөд, чонын махыг нь хөлдөөгөөд гаргаж байгаа цагт бол ямар ч нөхцөлд энийг хориод, хугацаа тавиад тоо нь нэмэгдэхгүй болов уу гэж би хувьдаа бодож байгаа юм. Тэгэхээр энэ бодлогын юмнууд дээр цаашдаа хэлэлцүүлгийн явцад өөрчлөлт оруулж, бас нэлээн дэлгэрэнгүй заалтууд оруулж өгөх нь зүйтэй болов уу гэж би хувьдаа бодож байгаа юм. Баярлалаа.

Д.Дэмбэрэл: - Баярлалаа. Гишүүдээс үг хэллээ. Санал хураалт явуулъя. 

Ан агнуурын тухай хуульд нэмэлт, өөрчлөлт оруулах тухай, Амьтны аймгийн тухай хуульд нэмэлт, өөрчлөлт оруулах тухай, Агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт, өөрчлөлт оруулах тухай хуулийн төслүүдийг хэлэлцэх нь зүйтэй гэсэн Байнгын хорооны саналаар санал хураалт явуулъя. 

42 гишүүн санал хураалтад оролцож, 38 гишүүн зөвшөөрч, 90.5 хувийн саналаар хэлэлцэх нь зүйтэй гэж үзлээ. 

Хэлэлцэх нь зүйтэй гэж үзсэн учраас Байгаль орчин, хүнс, хөдөө аж ахуйн байнгын хороонд анхны хэлэлцүүлэг хийлгэхээр шилжүүллээ. 

Найм. Зарим байгалийн цогцолборт газрын хилийн заагт өөрчлөлт оруулах тухай УИХ-ын тогтоолын төсөл (хэлэлцэх эсэх)


Дараагийн асуудлыг хэлэлцье. Зарим байгалийн цогцолборт газрын хилийн заагт өөрчлөлт оруулах тухай УИХ-ын тогтоолын төслийг хэлэлцэж эхэлье. Хууль санаачлагчийн илтгэлийг УИХ-ын гишүүн Ц.Сэдванчиг танилцуулна. Ц.Сэдванчиг гишүүнийг индэрт урьж байна. 


Ц.Сэдванчиг: - УИХ-ын дарга, эрхэм гишүүд ээ,


УИХ-ын 2008 оны 35 дугаар тогтоолоор батлагдсан Монгол Улсын Засгийн газрын 2008-2012 оны үйл ажиллагааны хөтөлбөр болон Монгол Улсын хууль тогтоомжийг 2012 он хүртэл хөгжүүлэх болон Үндсэн чиглэлийг батлах тухай УИХ-ын 2009 оны 38 дугаар тогтоолоор тусгай хамгаалалттай газар нутгийн хууль эрх зүйн орчинг боловсронгуй болгох, хууль хоорондын уялдааг хангах, түүний удирдлага, зохион байгуулалт, менежментийг сайжруулах талаар тодорхой бодлого, зорилтуудыг дэвшүүлэн тавьсан билээ. 


Энэ хүрээнд тухайн тусгай хамгаалалттай газарт амьдарч үйл ажиллагаагаа явуулдаг иргэдэд Газрын тухай, Монгол Улсын иргэнд газар өмчлүүлэх тухай хуулийн дагуу газар эзэмших, өмчлөх эрхээ эдлэх, хууль ёсны боломж нөхцөлийг бүрдүүлэх, байгаль хамгаалах чиглэлээр гарсан хууль тогтоомжийг хэрэгжүүлэх явцад гарч буй аливаа зөрчил маргааныг багасгах, хэрэгжилтийг хангах зорилгоор зарим байгалийн цогцолборт газруудын хязгаарлалтын бүсийн хилийн заагийн тодорхой хэсэгт холбогдох хууль тогтоомжийн хүрээнд өөрчлөлт оруулах практик үндэслэл шаардлага гарч байгаа юм. 


Төсөлд Хөвсгөл аймгийн Ханх сум, Алаг-Эрдэнэ сумын Хатгал тосгон, Хэнтий аймгийн Дадал суманд суурьшин амьдарч байгаа иргэд тухайн сум, суурингийн эдэлбэр газрыг тусгай хамгаалалттай газрын хилийн бүсээс чөлөөлүүлэх замаар эрх бүхий байгууллагуудын шийдвэр гаргуулж газар өмчлөх, эзэмших эрхээ хангуулахтай холбогдсон санал хүсэлтээ төр засгийн холбогдох шатны байгууллага, удирдлага болон төрийн түшээд бидэнд удаа дараалан олон жилийн турш тавьсаар байгаа билээ. 


Хөвсгөлийн байгалийн цогцолборт газар Хөвсгөл аймгийн Ханх сумын төвийн болон Алаг-Эрдэнэ сумын Хатгал тосгоны эдэлбэр газар бүхэлдээ, Онон Балжийн байгалийн цогцолборт газрын “а” хэсэгт Хэнтий аймгийн Дадал сумын төвийн эдэлбэр газрын гэр хорооллын зарим хэсэг тус тус хамрагдаж байна. 


Хөвсгөлийн байгалийн цогцолборт газраас Хөвсгөл аймгийн Ханх сумын төвийн эдэлбэр 9509 га газар, Алаг-Эрдэнэ сумын Хатгал тосгоны төвийн эдэлбэр 1470 га газар болон түүний орчмын 2520 га газар, Онон-Балжийн байгалийн цогцолборт газрын “а” хэсгээс Хэнтийн аймгийн Дадал сумын төвийн эдэлбэр 1938.8 га газар тус тус чөлөөлөгдөж байгаа болно. Ингэснээр эдгээр нэр бүхий төрийн тусгай хамгаалалттай байгалийн цогцолборт газруудын нутаг дэвсгэрт он удаан жил үе дамжин амьдарч суурьшсан иргэдийн газар өмчлөл, эзэмшлийн асуудал шийдэгдэж улмаар тэдгээрийн амьдрал ахуй, нийгмийн зэрэг олон асуудал хуулийн хүрээнд зохицуулагдан хууль тогтоомжийн хэрэгжилт сайжран, үүнтэй холбогдсон зөрчил буурах болно. 


Эрхэм гишүүд ээ, 


Төслийг хэлэлцэн шийдвэрлэж өгөхийг та бүхнээс хүсье. 


Анхаарал тавьсанд баярлалаа.


Д.Дэмбэрэл: - Ц.Сэдванчиг гишүүнд баярлалаа. Хууль санаачлагчийн илтгэлээс асуух асуулттай гишүүд байна уу? Алга байна. Байнгын хорооны санал, дүгнэлтийг сонсъё. Байгаль орчин, хүнс, хөдөө аж ахуйн байнгын хорооны санал, дүгнэлт гарсан байна. Санал, дүгнэлтийг УИХ-ын гишүүн Ц.Цэнгэл танилцуулна. Ц.Цэнгэл гишүүнийг индэрт урьж байна. 


Ц.Цэнгэл: - УИХ-ын дарга, эрхэм гишүүд ээ, 


УИХ-ын гишүүн Ц.Сэдванчиг, Б.Бат-Эрдэнэ, Л.Гүндалай, Ц.Даваасүрэн нарын нэр бүхий гишүүдээс санаачлан боловсруулж 2010 оны 6 дугаар сарын 18-ны өдөр УИХ-д өргөн мэдүүлсэн Зарим байгалийн цогцолборт газрын хилийн заагт өөрчлөлт оруулах тухай УИХ-ын тогтоолын төслийн хэлэлцэх эсэх асуудлыг Байгаль орчин, хүнс, хөдөө аж ахуйн байнгын хорооны 2010 оны 6 дугаар сарын 30-ны өдрийн хуралдаанаар хэлэлцлээ. Энэхүү тогтоолын төсөлд нэр бүхий төрийн тусгай хамгаалалттай байгалийн цогцолборт газруудын нутаг дэвсгэрт олон жил үе дамжин амьдарч суурьшсан иргэдийн газар өмчлөх, эзэмших эрх нь хангагдаж, улмаар тэдний амьдрал ахуй, нийгмийн асуудал хуулийн хүрээнд шийдвэрлэх үндэслэл тавигдана гэж төсөл санаачлагч үзсэн байна. 


Тогтоолын төслийг Байнгын хорооны хуралдаанаар хэлэлцэх үед тусгай хамгаалалттай газар нутгийн хилийн заагт өөрчлөлт оруулахтай холбогдсон асуудлыг Байгаль орчин, аялал жуулчлалын яам бодлогын хүрээнд зангидаж нэг мөр болгон шийдвэрлүүлж байхаар УИХ-ын гишүүдээс санал гарч байлаа. 


Тогтоолын төслийн хэлэлцэх эсэхээр санал хураалт явуулахад хуралдаанд оролцсон гишүүд төслийг УИХ-ын чуулганы нэгдсэн хуралдаанаар хэлэлцүүлэх нь зүйтэй гэж санал нэгтэйгээр дэмжсэн болно. 


УИХ-ын эрхэм гишүүд ээ, 


УИХ-ын нэр бүхий гишүүдээс санаачилсан УИХ-д өргөн мэдүүлсэн Зарим байгалийн цогцолборт газрын хилийн заагт өөрчлөлт оруулах тухай УИХ-ын тогтоолын төслийг хэлэлцэх эсэх талаар Байгаль орчин, хүнс, хөдөө аж ахуйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. 


Баярлалаа. 


Д.Дэмбэрэл: - Ц.Цэнгэл гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Су.Батболд гишүүн асуултаа тавъя. 


Су.Батболд: - Энэ тусгай хамгаалалттай газар нутгийн хилийн заагт өөрчлөлт оруулах асуудлыг нэлээн олон жил яригдаж байгаад одоо маш хурдан шийдэж байгаа юм байна л даа. Зайлшгүй шаардлага бол байгаа байх гэж би бодож байгаа юм. Гэхдээ бид жаахан юм хамгаалалтад авчихаад, тэгээд сүүлд нь янз бүрийн шалтгаанаар ингээд хасаад, танаад байдаг юм руу орох гээд байна л даа. Энийг урьд нь түрүү түрүүчийн Засгийн газруудын үед нэлээн хойрго хандаж, яах гэж байгаа юм гэсэн байдлаар нэлээн судалдаг байсан. Би энэ Засгийн газрын саналыг нь уншаад байж байна л даа. Тэр дээр зөвхөн тэр Ханх тосгоны эдэлбэр газрыг нь оруулах нь зүйтэй гэсэн саналыг Засгийн газраас өгсөн юм шиг байна. Би бас үүгээр далимдуулаад нэлээн их хэмжээний газар нутгийг чөлөөлүүлж аваад, юу гэдэг юм аялал жуулчлалын чиглэлээр ч байдаг юм уу, өөр чиглэлээр ашиглах маягаар орж байгаа юм биш биз дээ гэж. Энэ Засгийн газрын саналыг. Уг нь би түрүүчийнх дээр асууя гэсэн орсонгүй байж байгаад яачихлаа. Байнгын хороон дээр ярьсан уу, эсвэл Засгийн газрын байр суурь нь ямар байгаа юм бэ гэж. 


Одоо бид ингээд хэлэлцээд эхлэх юм бол энэ тал дээр манай хэдэн тусгай хамгаалалттай газар нутаг, байгалийн цогцолборт газар нутаг бол ингээд чөлөөлүүлэх гэсэн маш их хүсэлтүүд байдаг л даа. Жишээлбэл, Горхи, Тэрэлж гээд аягүй бол дахиад гараад ирж магадгүй. Их говийн дархан цаазтай газраас гээд гараад ирж магадгүй. Нэг ийм жим гаргаад өгчихвөл цаашаа цувчих юм биш үү гэж би санаа зовоод байгаа юм л даа. Энэ дээр ер нь Байгаль орчны Байнгын хороо юу гэж үзсэн юм. Манай холбогдох яам юу гэж үзэж байгаа юм бэ гэж би асуумаар байгаа юм. 


Д.Дэмбэрэл: - Байнгын хороо юу гэж үзсэнээ хариулъя. Ханх бол ойлгомжтой. 5 мянган га гэж байсан байх аа. Зайлшгүй шаардлага байгаа юм байлгүй. Судалсан уу Байнгын хороо. Хэн хариулах вэ? Байнгын хорооны дарга Б.Батбаяр. 


Б.Батбаяр: - Ерөөсөө тэр зайлшгүй шаардлагатай гэж үзэж байгаа. Иргэд олон жилээр оршин суусан тэр нутаг газрыг чөлөөлье гэсэн ийм асуудал гараад байгаа юм л даа. Тэгээд ер нь цаашдаа бол, би бол ингэж л бодож байна л даа. Ер нь Байнгын хороон дээр ч ярьж байсан. Ер нь тусгай хамгаалалтад авчихаад тэрийгээ чөлөөлөхгүй гэсэн тийм юм байхгүй шүү дээ. Зайлшгүй шаардлага гарвал чөлөөлөх эсэхийг бол УИХ-аар шийдэж, хэлэлцэж шийдэх байх гэж ингэж бодож байгаа. Л.Гансүх сайд хариулах уу? 


Д.Дэмбэрэл: - Л.Гансүх сайд. Л.Гүндалай гишүүн нэмээд хариулъя. Ханхын асуудлыг арай илүү мэдэж магадгүй. 


Л.Гансүх: - Энэ бол гишүүдэд, зарим хүмүүс мэдээлэл дутуу байх шиг байна. Энэ гурван Хатгал, Ханх, Дадал бол анх тусгай хамгаалалттай энэ хууль батлахдаа тэнд нь иргэд нь байхад нь оруулсан ийм газар байхгүй юу. Уг нь бол тэр хэсгийг нь ингээд координатаар нь гаргачихаад оруулах ёстой байтал тухай үед манай тэрийг оруулсан хүмүүсийн хариуцлагагүй байдал юм уу, эсвэл тэр үед нь тийм нарийн координатаар ялгах тийм бололцоо байгаагүй юм уу, ямар байсан оруулсан. Өнөөдөр одоо тэр иргэд чинь Монгол Улсын иргэн газраа эзэмших эрхтэй. Гэтэл тусгай хамгаалалттай газар нутагт уг нь бол юу ч хийж болохгүй гэтэл тэр чинь хашаан дотроо бүх юмыг л хийж байгаа байхгүй юу. Тэгээд ингээд аль аль нь зөрчилдсөн нэг ийм юм байгаа. 


Тэгээд Су.Батболд гишүүний хэлж байгаа үнэн. Урьд урьдын зарим Засгийн газрын үед энэ асуудлыг ярьж байгаад энэ ороод ирвэл дагаад баахан юм гараад явчих байх гэж айгаад оруулахгүй байсан юм билээ. Гэтэл одоо энэ яагаад оруулж байгаа вэ гэхээр нөгөө иргэн газар өмчлөх хууль гараад ирсэн учраас. Одоо тэр иргэд чинь Үндсэн хуулийнхаа дагуу газраа нэхээд байна шүү дээ. Би энд одоо ингээд амьдарч байсан чинь та нар гэнэт хууль гаргаад тусгай хамгаалалтад оруулсан. Одоо би газраа хувьчлах хууль гараад ирсэн. Одоо би энийгээ авна. Та нар энийгээ шийдэж өг гээд байгаа учраас энийг шийдэхээс өөр аргагүй гэдэг дээр манай Засгийн газар шийдсэн. 


Гэхдээ таны хэлж байгаа болгоомжлол үнэн. Энийг тойруулаад иргэд суурьшаагүй газрыг гаргах вий гэдэг болгоомжлол. Засгийн газар дээр энийг хатуу хэлсэн. Зөвхөн яг тэр тухайн үед байсан тэр айлуудын газрыг л чөлөөлнө шүү гэдгийг. Ийм л журмаараа яваа. 


Д.Дэмбэрэл: - Л.Гүндалай гишүүн.


Л.Гүндалай: - Баярлалаа. Тэр манай Хатгал, Ханхын иргэд бол зөндөө олон жил энэ асуудлыг тавьж байгаа юм. Тусгай хамгаалалттай газар гээд тэгдэг. Тэгээд энд өчнөөн олон жил оршин сууж байдаг. Тэгээд ямар нэгэн бизнес эрхлэхэд хүртэл, бензин колонк хүртэл байгуулах гэхэд л яамнаас зөвшөөрөл ав гэдэг. Тэгээд тусгай хамгаалалттай газар, ийм тийм гээд байдаг. Тэгээд ерөөсөө энэ хүмүүс чинь байшин юм аа ч барьж болдоггүй. Газар нутаг нь ч тийм хумигдмал байдалд байдаг учраас иргэд олон жил ярьж байгаад. Иймэрхүү газар Монголд олон байдаг юм билээ. Ер нь тусгай хамгаалалттай газраас энэ хот суурин, эдэлбэр газруудыг гаргах нь зүйтэй гэж төсөл санаачлагчид нь үзэж байгаа. Энэ бол бас жишиг болох байх гэж бас бодож байгаа юм. Ер нь амьдрал дээр бид хууль гаргадаг. Гэхдээ бүх юмыг нэг тогоонд л холиод байгаа байхгүй юу. Тийм учраас тусгай хамгаалалттай газраас энэ иргэдийн амьдарч байгаа газрыг гаргах, энэ улс орон бол хөгжиж байгаа, хүн ам нэмэгдэж байгаа. Тэгээд цаашдаа манай Хөвсгөл аймагт бас аялал жуулчлалаар нэлээд их хэмжээний хөл хөдөлгөөн нэмэгдэх, бас зүй зохистой тэр байгалиа ашиглах ийм асуудлууд бас их гарч байгаа юм л даа. Тэр шалтгааны үүднээс ер нь бас сум орон нутгийн газрыг ч гэсэн бас хүн амын хэрэгцээ, өсөлт хөгжилтөд нь зохицуулж, аялал жуулчлал жуулчлал хөгжинө гэж бодож. Жишээлбэл, Ханх сум тодорхой хэмжээгээр газар нутаг нь хойшоогоо нэлээд татагдаж ингэж орсон болов уу гэж ингэж үзэж байгаа юм. 


Д.Дэмбэрэл: - Хатгалын тухай бол ойлгомжтой байгаа юм. Ханх цөөхөн хүн амтай мөртлөө нэлээн том газар чөлөөлөөд байгаа нь болж байгаа юм байлгүй дээ. Ж.Сүхбаатар гишүүн асуултаа тавъя. 


Ж.Сүхбаатар: - Би бол яг одоо түрүүн Су.Батболд гишүүний асууж байгааг бас хуваалцаад дээр нь асуух гээд байгаа юм нь. Жишээ нь, одоо энэ Богд ууланд чинь үе удмаараа амьдарч байгаа гээд зурагтаар бараг долоо хоног болгон нэг хүн ярьдаг шүү дээ. Тэнд газар өмчилмөөр байна гээд. Газар өмчлүүлдэггүй шалтгаан нь энэ Улаанбаатар хотод амьдарч байгаа улсуудын уушиг зүрх, одоо улсын нийслэлийн чинь иргэдийн амин чухал эрх ашигтай холбоотой учраас тодорхой тэр иргэдийн эрх ашгийг яг шууд утгаар нь хэлэх юм бол бид хүндэтгэж үзэхгүй ингээд яваад байгаа л даа. 


Бүр том утгаар нь хэлэх юм бол энэ дэлхий дахины цаг уурын байгууллагаас гаргасан юмаар бол 50, 60 жилийн дараа ерөөсөө тэр Хөвсгөлийн бүс нутаг чинь одооны энэ ойт хээрийн маягийн ийм, тайгын биш ойт хээрийн маягаар болоод, бусад нь цөлжилтөд нэрвэгдэнэ гэж байгаа шүү дээ. Үгүй тэгээд юмыг яаж мэдэх вэ. Одоо ингээд улс үндэстнээрээ 50 жилийн дараа хүнд байдалд ороод, Хөвсгөлийн тэр хавиар бөөнөөрөө орчихдог. Л.Гүндалай гишүүний ах дүү, амраг садан бүгдийг нь хувьчлаад авчихсан ингээд сууж байх юм бол Ханхад очиж болдоггүй, юм барьж болдоггүй. Ийм болчих юм биш байгаа. Энэ чинь одоо ер нь ойрын жилүүдэд тохиолдох, дэлхийн цаг уурын байгууллагын. 


Би Л.Гансүх сайдаас асуух гээд байна л даа. Бүсээр нь ярих юм бол би энэ Хөвсгөлийг чинь аминдаа Монголчуудын үр удмынх нь нэлээд хэсэг нь төвлөрөх газар байна гэж хараад л. Ер нь фосфоритын ордыг нь ч ашиглахгүй нөөцлөөд ингээд байгаа гэж бодож байгаа. Тэгээд тэр Ханх чинь бол яг тэр хойд талын хэсэг дээр бас л байж байгаа чухал газар шүү дээ. Хатгал тосгон дээр ч гэсэн ялгаагүй. Ур дахь хойдох хоёрын яг эмзэг газар нь хоёулаа байж байгаа. Цаашдаа ч тэнд ер нь хөгжлийн нэлээн эх үүсвэр тавигдаж магадгүй. Тэгээд бид энэ Улаанбаатар хотод чинь зарим газраа хувьчилсан гээд эргээд авч чаддаггүй, зам тавьж чаддаггүй. Махаа идэж байгаа шүү дээ. Тэнд Хатгал, Ханх хоёр дээр. Өөрөө ч гэсэн яриад, манай Л.Гүндалай гишүүн ч яриад байдаг. Тэнд том том төвүүд, цогцолборууд барьдаг. Тэгээд хэдэн иргэдээс нь маш их үнэтэй газар худалдаж авах асуудал үүсэх үү, үгүй юу гэдэг чинь одоо ердөө л ойрын 10, 20 жилийн дотор яригдах асуудал шүү дээ. 


Би зарчмын хувьд тэнд байгаа хүмүүсийг ойлгож байна. Гэлээ гээд тэнд амьдарч байгаа нь бол, тэр улсуудын хувьд үе дамжин амьдарч байгаа ч гэлээ гэсэн Монгол Улсын нутаг дэвсгэрийнхээ хувьд ёстой улс үндэстний хувьд стратегийн ийм ач холбогдолтой газар учраас тэр улсуудад өөрөөр, эдийн засгийн гэдэг юм уу, бусад хөшүүргээр дэмжиж, өөр арга хэмжээ аваад, тэр газар өмчилмөөр байвал өөр сум дунд нь  зохицуулах хэрэгтэй шүү дээ. Манай нийслэл ч гэсэн өнөөдөр газаргүй олон мянган иргэд газраа өмчилж авч чадахгүй л байгаа байхгүй юу. Үе үеийн оршин суугч нар гээд байж байна. Энд одоо сүүлд ирсэн улсууд ч бий. Одоо газаргүй олон зуун мянган хүн байгаа шүү дээ. Одоо ч гэсэн. 


Тэгэхээр зарчмын хувьд энэ бол би бодохдоо том утгаар нь хандах ёстой байх. Тэрнээс ингээд явах юм бол өөрөө ч гэсэн сая хэллээ. Төсөл санаачлагчаас. Олон газар бий гэж. Яагаад бусдад нь, Хөвсгөлд Ханх, Хатгал гэдэг юм уу, улсад давуу эрх олддог. Бусдад нь яагаад эрх олддоггүй юм гэдэг чинь өөрөө хоёрдмол ийм дабль стандарт бий болчихно шүү дээ. Тэгэхээр нэг л байдлаар хандах ёстой болно. Тэгвэл ерөөсөө байгалийн цогцолборт газарт амьдарч байгаа бүх гол, уугуул гэдэг юм уу оршин суугчдын эрхийг хангах, хамгаалах тухай асуудлыг тэгвэл бодлого болгож гаргаж тавих хэрэгтэй л дээ. Би Л.Гансүх сайдаас асуумаар байгаа юм. Энэ дээр би өөрийнхөө энэ бичгийг нь уншиж байна л даа. Болзошгүй анхааралдаа аваарай гээд хэлсэн байна. Гэхдээ сая ярьж байгааг нь үзэх юм бол ер нь энэ иргэдийнхээ эрх ашгийг бодох ёстой шүү. Буруу байсан юм билээ гээд ингээд сая бичсэн бичиг хоёр нь жаахан зөрөөд явчих шиг болдог юм. Тэгээд энэ бол зүгээр би энэ Хөвсгөлөөс сонгогдоогүй ч гэлээ гэсэн зүгээр жирийн монгол хүний нэг хэсгийн хувьд бас л ийм бодлоо хэлээд, бас энийг асуулт болгож асуумаар байгаа юм. 


Тэр яах вэ, цаашаа тэр хардлага сэрдлэг алга. Тэр ашигт малтмалтай холбоотойгоор арай ч тэгээгүй байлгүй. Хэрвээ тэгсэн байх юм бол асуудал болох байх. Зүгээр тэр газар өмчлөх тухайд чинь, тэр бол жаахан тиймэрхүү л асуудал санагдаад байна. 


Д.Дэмбэрэл: - Л.Гансүх сайд хариулъя. Байнгын хороо бас хариулж болно. 


Л.Гансүх: - Ер нь энэ Хатгал, Ханх, Дадалын хувьд үнэхээр тэр бүр гадна талынх нь тусгай хамгаалалтад авсан газар нутгийнх нь хэмжээгээр тэр сууринтай нь аваачаад анх хүмүүс амьдарч байгаа газрыг л тусгай хамгаалалт оруулсан байхгүй юу. Одоо тэгээд хуулиа бодохоор хууль зөрчөөд байдаг. Тэр дээр чинь хүмүүс амьдарч байгаа. Анхнаасаа зөв зүгээр амьдарч байгаа газрыг нь нэг өдөр Их Хурлын тогтоол гараад л тусгай хамгаалалттай болсон шүү гээд тэгэхээр тэр хүмүүсээ хөөж чадаагүй. Тэгээд одоо яах юм тэр газрыг нь тогтоол гарсан хохь чинь гээд хэлэх юм уу. Зүгээр харин тэр Су.Батболд гишүүний хэлж байгаа санаа бол харин зөв. Одоо энэ нэр нь доор байхгүй газрыг та нар, одоо нөгөө хашаа хатгаагүй, хүн байхгүй газрыг гаргаж байгаа юм биш биз ээ, нөхөд өө гэдэг бол харин зөв байхгүй. 


Хоёрдугаарт, та одоо ингээд жишээлбэл одоо Богд ууланд ч юм уу, Зайсан толгойд ингээд хүмүүс байрлаж байна гэж байна. Эд нар чинь сүүлд, тогтоол гарснаас хойш орсон, байршсан иргэд. Тэр бол өөр асуудал. Тэр чинь дархан цаазтай гэдгийг нь тунхаглаад, Их Хурлын тогтоол гарсны дараа тийм юм болсон. Тийм учраас энийг харьцуулж үзээд энэ гурван газар бол болох юм байна гэдгийг л ярьж байгаа юм. Тэгэхгүй бол энэ чинь анхнаасаа л, тогтоол гарахаас өмнө тэр улсууд өчнөөн үеэрээ тэнд амьдар ч л байсан шүү дээ. Тийм олон газар байхгүй. Энэ гурав л байгаа юм. Гэх мэтчилэн. Тэрнээс одоо тусгай хамгаалалттай зарим газрууд дээр ингээд малчид ингээд хязгаарлалтын бүсэд явж байх бол, тэр бол ямар газрыг нь өгч байгаа биш, тэр малаа тухайн үед нь оруулаад л тэр ногоо газар нутгийг нь ашиглаад явж байгаа. Энэ бол өөр хэрэг байхгүй юу. 


Ирээдүйдээ санаа зовно гээд яах юм. Эсвэл Их Хурлын тогтоол гаргаад тэр Ханх, Хатгалд байгаа бүх хүн нүү л гэж хэл л дээ. Тусгай хамгаалалттай газар нутагт яаж байгаа, бүх хуулийг зөрчиж байгаа байхгүй юу тэнд байгаа улсууд чинь. Ирээдүйдээ санаа зовж байгаа бол тэгвэл хөөгөөд гарга гэж хэл л дээ. 


Д.Дэмбэрэл: - Байнгын хороон дарга Б.Батбаяр хариулъя. 


Б.Батбаяр: - Ийм юм байгаа юм. Ж.Сүхбаатар гишүүн ээ, тусгай хамгаалалтад авна гэдэг чинь ерөөсөө хүн амьдарч болохгүй, яаж ч болохгүй гэсэн асуудал биш шүү дээ. Хамгийн гол нь зүй зохистой ашиглах асуудал яригдах ёстой гэж би ингэж бодож байгаа шүү. Тийм биз дээ. Бүгдийг нь. Ер нь хүн амьдарч болохгүй гэсэн үг биш шүү дээ. Тэгээд одоо та одоо тусгай хамгаалалтад авсан энэ Богд уулаа хар л даа. Одоо ямар байж байна. Авсан аваагүй хоёр адилхан. Арай доор байгаа биз дээ. Та энийг бас бодох хэрэгтэй шүү. Зүгээр энийг ярихын тулд ярих биш. Хамгийн гол нь хүн амьдарч болохгүй гэсэн үг биш шүү. Хүн ажиллаж амьдарч. Тийм газар гэж энэ дэлхий дээр байхгүй. Зөв зохистой ашиглах. 


Д.Дэмбэрэл: - Баярлалаа гишүүдэд. Л.Гүндалай гишүүн болно. Түрүүн би зүгээр Ханх, Хатгалыг мэддэгийн хувьд гэсэн шүү дээ. Байнгын хорооны дарга нар хариулах ёстой юм. Болно. Дэгээрээ явъя. Үг хэлэх гишүүн байна уу? Л.Гүндалай гишүүн үгээ хэл. 


Л.Гүндалай: - Ж.Сүхбаатар гишүүн одоо юу гэнэ вэ. Л.Гүндалай гишүүний хамаатан садангаас гэж тоглоомоор хэлсэн байх гэж би ойлгож байна. Газар Хөвсгөл аймгийн Хатгалд худалдаж авах нь гэж. Ингэж бас болохгүй л дээ. Би зүгээр тэгж ойлгож байгаа ч гэсэн энэ хүмүүс энд арай өөрөөр ойлгож байж магадгүй. Тэгэхээр тоглоом тоотой нь дээр байх. Хөвсгөл аймгийн Хатгал тосгонд хуучин пионерийн зуслан байсан. Тэр газрыг 1996 онд, 14 жилийн өмнө дуудлага худалдаагаар хувьчилсан юм. Би тэрэнд нь тэрийг нь худалдаж авсан юм. Би ямар нэгэн байдлаар тэнд ямар нэгэн, одоо юу гэдэг юм Их Хурлын гишүүн болчихоод ч юм уу, ямар нэгэн газар авсан тийм юм надад байхгүй. Би харин жинхэнэ дуудлага худалдаагаар тийм газар авсан. Одоо тэр минь, миний зуслан гээд нэг хэсэг газар тэнд байдаг юм. Надад тэнд Хөвсгөл аймгийн Хатгалын тэнд өөр илүү газар хэрэггүй. Манай аав ээж, ах дүү нар тэнд удам судраараа амьдраад удаж байна. Бид тэнд хашааны газар бас хэд хэд байна. Надад тэнд, одоо энэ Хатгал тосгонд тэр газрыг нь бүгдийг нь аваад ингээд тэнд ямар нэгэн юм хийгээд байх сонирхол ч байдаггүй. Хөвсгөл аймагт одоо тэр их л мундаг орд газар, янз бүрийн юм, лиценз зөвшөөрөл зөндөө юм байдаг гэсэн. Надад тэнд нэг ч юм байхгүй. Тэнд одоо би ямар нэгэн бөөний худалдаа, юу байдаг юм уу, янз бүрийн бизнес юм эрхэлдэггүй. Би бүр зориуд тэр төрсөн нутагтаа очиж ард түмнийхээ тэр олж байгаа орлогыг нь булаацалдаад явах вэ, ингэх нь яах вэ гээд. Ерөөсөө би тусалж дэмжиж л явна уу гэхээс би ус болж яваагүй. Тэрийг манай ард түмэн, Хатгалынхан мэддэг учраас намайг өнөөдрийг болтол 3 удаа сонгоод, би Монгол Улсад, хөдөө орон нутгаас хамгийн өндөр оноо авч сонгогдсон ийм гишүүн болчихоод явж байгаа хүн шүү. Тийм ээ. Хөвсгөл аймагт 3 удаа сонгогдсон, дараалан сонгогдсон Их Хурлын гишүүн нэг ч байдаггүй юм. Нутаг орныхон минь энийг бүгдээрээ нүдтэй, чихтэй, мэдэж байгаа. 


Би бас үнэнийг үнэнээр нь хэлэхгүй бол болохгүй. Одоо харин Л.Гүндалай гэдэг хүн тэнд одоо. Улс орон хөгжиж байгаа. Тусгай хамгаалалт гэдэг нэрээр одоо энэ олон газрыг ингээд аваад, тэгээд дарга нар дандаа тэнд очиж газар авдаг шүү дээ. Манай Хөвсгөл аймгийн тэр, тэгвэл нуурыг тойруулаад дандаа дарга нар, албан тушаалтнууд, томчууд газрыг нь өм цөм хусчихсан байгаа шүү. Тийм биз дээ. Зөндөө л байна шүү дээ. Очоод харахад. Хэлбэл одоо зөндөө л байна шүү дээ. Хөвсгөл аймгийн үе үеийн Засаг дарга нар хусчихсан байх юм, тэнд. Тэр байтугай Хилийн цэргийн зуслан хүртэл тэнд байдаг шүү дээ. Яах гэж Хилийн цэрэг зуслантай байдаг юм тэнд ер нь. Хэзээ ч барьсан юм, саяхан л барьсан байна лээ. Өөр нэг гадаадын байгууллага 30, 40 километрийг нь авсан юм гэсэн шүү дээ. Тэрийг нь тэгээд хэн нь яах гэж өгсөн юм. Ер нь тэгээд манай Хөвсгөл аймгийг тойруулсан газар нутгийг тусгай хамгаалалттай, тусгай газар гэж нэрлэдэг боловч бүгдийг нь цаагуураа зарчихсан л байгаа шүү дээ. Гэтэл Хатгал тосгоны эдэлбэр газар, Хатгалын тэр хүмүүст одоо эдэлбэр газрыг нь өгөх янз бүрийн зүйл дээр ингээд элдвээр худлаа хардаж сэрдэж. Ийм зүйл яриад байх хэрэг ч үгүй. Энэ Богд уулаа та нар хар л даа. Тусгай хамгаалалттай, дархан цаазтай гэж яриад л байсан. Дээд шүүх нь юм аа бариад эхэлсэн байна. Үндсэн хуулийн цэц чинь очсон байгаа. Тэр шорон чинь байж л байгаа. Их Тэнгэр, Бага Тэнгэр гээд л байж л байна. Энийгээ тэгээд яах гээд байгаа юм. Дарга нар нь тэнд сууж болдог, жирийн ард түмэн хашааныхаа газрыг ч авч болдоггүй юм уу. Ер нь тэр Богд уулаа хараарай та нар. Би тийшээ чинь бараг долоо хоногт нэг удаа зүгээр авирч, зүгээр яваад ирдэг. Өдөр болгон тэнд тэр модыг нь хяргасан байгаа шүү. Очиход харамсалтайгаар хяргаж байгаа тэнд. Харин ард түмэн тэрийг чинь харж хамгаалах ёстой байхгүй. Энийг ард түмэнд манай Байнгын хорооны даргын хэлдгээр зөв зохистой ашиглах ёстой байхгүй юу. Түүнээс биш.../минут дуусав/


Д.Дэмбэрэл: - Ж.Энхбаяр гишүүн үгээ хэлье. 


Ж.Энхбаяр: - Гол аюул нь Хатгалыг энэ бүсээс чөлөөлнө гэдэг маань Богд уул, Зайсанг чөлөөлнө гэсэн үг. Одоо Горхи, Тэрэлжийг чөлөөлнө гэсэн үг. Тэр болгонд чинь хүн сууж байгаа. Тусгай хамгаалалттай газрынхан бол одоо Гашуун Сухайтын боомтоос авахуулаад дархан цаазтай газар явж байгаа үйл ажиллагаанууд. Тэгээд ер нь яах гэж дархалдаг юм бэ гэдэг асуудлаа бодох хэрэгтэй л дээ. Тийм. Яах гэж дархалдаг юм, ер нь. Гэтэл муу юмтай бид буцаад эвлэрэх талдаа, бууж өгөх гээд байна л даа. Одоо хэрвээ бид ийм юм ярьж байгаа бол маргааш Богд уулын дурын аманд хүн очиж буучихаад, одоо битгий олон юм яриа тэр Үндсэн хуулийнхаа цэцтэйгээ ярь гэж хэлж чадахаар болчихлоо шүү дээ. Тийм. Тэгээд нөгөө шударга зүйл гэдэг маань хаана байх вэ. Нөгөө зарчим гэдэг юм байхгүй. Хамгаалах зорилго байхгүй. Тэгээд бүх юмыг, муу юм нь дандаа ингэж бууж өгдөг. Муу юм болгоны оронд ингээд. 


Би бол наадахыг чинь байна шүү дээ энэ Хатгалаар далимдуулаад энэ Богд уулыг чөлөөлж авах гэсэн, Горхи, Тэрэлжийг чөлөөлж авах гэсэн бодлого. Энэ Хатгал гарчих юм бол Горхи, Тэрэлж гарч л таарна, Богд уул гарч л таарна. Яах вэ. Ийм л юм болох гээд байна шүү дээ. Хатгалын газар үнэд орж байгаа. Сонин болгон дээр зарна гэдэг юм. Хатгалд газар зарна, газар зарна гэдэг. Ер нь газар зарах нь үнэд ороод ирэхээр л энэ чөлөөлдөг асуудал ороод байна л даа. Ийм зүйл дээр одоо Байгаль орчны сайд, Байгаль орчны байнгын хороон дарга хоёр маань ингээд дэмжээд байгааг ерөөсөө ойлгохгүй болчихоод байна л даа. Энэ бол байж болохгүй асуудал шүү дээ. 


Би санаж байна. 80-аад оны сүүлээр Богд ууланд байсан бүх зусланг хүчээр болохгүй гээд хөөж байсан. Болж байсан шүү дээ. Одоо яахаараа болохоо байдаг юм. Энэ чинь цаг цагаараа байхгүй байна шүү дээ. Бас шударга юм, тэр цаг нь ирнэ шүү дээ. Өнөөдрөөр юм дуусахгүй шүү дээ. Бүгд мэдэж л байна, харж л байна. Хэн хэн бэ гэдгийг ялгаж л байна. Цаг нь ирнэ шүү дээ. Цаг цагаараа байхгүй гэдгийг. Бас хаана хаанаа ойлгож л байвал. Энэ олон түмэн чинь бас тэвчээр гэж байгаа шүү дээ. Эцсийн тэвчээр гэж гарах байлгүй дээ. 


Д.Дэмбэрэл: - Су.Батболд үгээ хэлье. 


Су.Батболд: - Өнөөдрийн хэлэлцэж байгаа асуудал дээр яах вэ энэ ингээд гараад явчих юм шиг байна л даа. Би протоколд нэг юм тэмдэглүүлж үлдээсэй гэж үзэж байгаа юм. Сүүлийн үед энэ ашигт малтмалын лиценз, ордуудтай холбоотой асуудлаар ч ялгаа байхгүй. Энэ тусгай хамгаалалттай, дархан цаазтай газрууд руу нэлээн хандах тийм юмнууд гардаг болж л дээ. Тэгээд түрүү түрүүчийн Засгийн газрууд бол, УИХ ч ялгаа байхгүй. Бас нэгэнтээ дархалсан, тусгай хамгаалалтад авсан газруудаа тэр хэвээр нь байлгахын төлөө зүтгэдэг, хатуу бодлого барьдаг тийм байсан юм. Тийм учраас цаашдаа Их Хурлыг ч ялгаа байхгүй, манай Байнгын хороо, Байгаль орчны яам ч гэсэн энэ асуудал дээрээ нэлээн хатуу байх хэрэгтэй. 


Үнэндээ манай гишүүдийн яриад байгаа үнэн шүү дээ. Бид нар энэ газрыг яах гэж хайрлаж хамгаалж байгаа юм. Өнөөдрөөр зөвхөн одоо бидний амьдарч байгаа энэ эрин үеэр юм дуусахгүй шүү дээ. Цаана чинь хичнээн зуун мянган жил энэ Монгол газар шороон дээр хүмүүс амьдарна, бидний үр хүүхэд амьдарна шүү дээ. Бид энийг яагаад хайрлаж хамгаалж байгаа юм бэ гэхээр энэ хойч үедээ үлдээх гэж, онгон дагшнаар нь байлгах гэж энийг хамгаалсан байгаа байхгүй юу. Одоо ингээд нүүдэл, шилжилт хөдөлгөөн их болж байна. Бидний хамгаалсан гээд байгаа газар нутгийг хүмүүс маш ихээр шилжин суурьшиж байгаа юм. 


Тэгээд цаашид жишээлэх юм бол юу гэдэг юм Горхи, Тэрэлжийн сав газарт чинь одоо юу гэдэг юм маш олон айлууд нүүж ирээд суурьшаад байна шүү дээ. Одоохондоо бол тэд нар бидэнд тэр газрыг өгөөдөх гэж хэлэхгүй байгаа юм. Магадгүй 10 жилийн дараа одоо би энд 20 жил амьдарсан, 30 жил амьдарсан энэ газрыг надад чөлөөлж өг гээд Их Хурлын гадаа жагсаж болно шүү. Тийм учраас ийм байдал чинь улам даамжраад цаашдаа бид энийг дийлэхээ болино. Дийлэхээ болино. Тийм учраас би энэ асуудал дээр онцгой анхаарах хэрэгтэй. Манай Байнгын хороо бол ялангуяа бас ийм байр суурь баримталж байгаад би Б.Батбаяр даргад гайхаж л байна. Тийм учраас ингэж чөлөөлөөд, Засгийн газар их зөөлөн байгаад байх юм бол Л.Гансүх сайд аа, Богд ууланд ч гэсэн маш олон хүмүүс суурьшсан байгаа. Горхи, Тэрэлжийн сав газарт мал олон хүн суурьшсан байгаа. Цаана чинь говь руу ашигт малтмалын орд руу орох гээд ангайгаад шүлсээ савируулчихсан баахан компаниуд байж байгаа. Эд нар чинь ерөөсөө биднийг суулгахаа болино шүү. Тийм учраас нэг ийм жим гаргаад, оруулаад явчих юм бол цаашаа дийлэхээ болино шүү. Энийг би анхаараасай, гишүүддээ анхаараасай гэсэн үүднээс энэ протоколд тэмдэглэж үлдээх гэсэн юм. Энэ үнэхээр одоо хүн суурьшсан, би энэ дээр цаана нь наана нь юм байхгүй байгаа байх гэж бодож байна. Үнэхээр одоо хүмүүсийн хашааны газар байгаа байх гэж бодож байна. Энийг бид шийдээд, цаашдаа нэлээн хатуу байгаачээ гэж хэлмээр байгаа юм. 


Д.Дэмбэрэл: - Н.Ганбямба гишүүн үгээ хэлье. 


Н.Ганбямба: - Хатуу байхаар ёстой асуудал л даа. Гэтэл яг нарийндаа нөгөө газар өмчилж болно гэдэг хууль маань сумын төвийн газрыг өмчилж болно гэж байгаа юм. Сумын төвийн газрыг өмчилж болно. Л.Гүндалай гишүүн ээ, сумын төв суурин газар дээрх газрыг өмчилж болно гэсэн хуулийн заалт байгаа шүү дээ. Зөвхөн сумын төв. Гэтэл их сонин амьдрал дээр. Нөгөө Хэнтий аймгийн Дадал суман дээр очиж үзсэн улсууд. Нөгөө улсууд чинь ой дотор байдаг шүү дээ. Сумын төвийг нь аваачаад ингээд. Одоо жишээлбэл энэ байнга байсан хашаа байшинг нь оруулаад бид нар нөгөө нэг тусгай хамгаалалтад оруулбал их сайхан болчихдог, диваажин болчихдог юм шиг нэг ийм сэтгэл зүй бас байдаг юм. Хамаг юмаа аваачаад тусгай хамгаалалтад оруулсан чинь сумын төвийг хамруулаад оруулчихаж. Уг нь бол сумын төвийг бол өмчилж болно гэсэн чинь наадах чинь тусгай хамгаалалттай газрын хилийн зааг нь сумын төвийг хамаад явчихсан болохоор наадах чинь өмчилж болохгүй гэдэг асуудал гарч ирчихээд, тэгээд энэ хилийн цэсийн асуудал хөндөгдсөн юм. Тэрнээс яг хуульд бол зөвхөн хувьчилж болох газар нь бол сумын төвийн газар шүү дээ. Сумын төвийн газар нь тэр тусгай хамгаалалт орсон бол энийг нааш нь цааш нь болгохоос биш харин бүр сүүлдээ шал өөрөөр ашиглаад, одоо бүр энд хэдэн үеэрээ амьдарсан байх юм бол энийг авна гээд тэгээд асуудал яах юм бол гишүүдийн болгоомжлол яах аргагүй зөв юм байгаа юм. Харин бүр улаан цайм сумын төвийнхөө газрыг тийм юманд оруулсан ийм ганц нэгэн газар дээр зохицуулалт хийхээс өөр аргагүй л юм билээ. 


Д.Дэмбэрэл: - Баярлалаа. Гишүүд үгээ хэллээ. Байнгын хорооны саналаар санал хураалт явуулъя. Зарим байгалийн цогцолборт газрын хилийн заагт өөрчлөлт оруулах тухай УИХ-ын тогтоолын төслийг хэлэлцэх нь зүйтэй гэсэн санал хураалт явуулъя. Байнгын хорооны саналаар санал хураалт явж байна. 


41 гишүүн санал хураалтад оролцож, 25 гишүүн зөвшөөрч, 61.0 хувийн саналаар Байнгын хорооны санал дэмжигдэж хэлэлцэх нь зүйтэй гэж үзлээ. 


Хэлэлцэх нь зүйтэй гэж үзэж байгаа учраас энийг Байгаль орчин, хүнс, хөдөө аж ахуйн байнгын хороонд анхны хэлэлцүүлэгт шилжүүлье. 

Ес. УИХ-ын 2010 оны намрын ээлжит чуулганаар хэлэлцэх асуудлын тухай УИХ-ын тогтоолын төсөл (хэлэлцэх эсэх)


Дараагийн асуудалдаа оръё. УИХ-ын 2010 оны намрын ээлжит чуулганаар хэлэлцэх асуудлын тухай УИХ-ын тогтоолын төслийг хэлэлцье. Төрийн байгуулалтын байнгын хорооны санал, дүгнэлтийг УИХ-ын гишүүн Д.Дондог танилцуулна. Д.Дондог гишүүнийг индэрт урьж байна. 


Д.Дондог: - Улсын Их Хурлын дарга, эрхэм гишүүд ээ,

 


Улсын Их Хурлын 2010 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төслийг Төрийн байгуулалтын байнгын хороо 2010 оны 06 дугаар сарын  30-ны өдрийн хуралдаанаараа хэлэлцлээ.

 


Уг тогтоолын төслийг боловсруулахад хууль санаачлагчдаас саналыг урьдчилан авахад Монгол Улсын Ерөнхийлөгч 12 төсөл, Засгийн газар 52 төсөл, Байнгын хороод 70 төсөл нийтдээ 134 төсөл, давхардлыг хасаж тооцвол 129 төсөл хэлэлцүүлэхээр санал ирүүлсэн байна. Одоогийн байдлаар эдгээр төслөөс 14 нь өргөн мэдүүлэгдсэн байна.

 


Эдгээр төслүүдээс хуулиар хугацаа заан хэлэлцэхээр тогтсон асуудлыг нэр заан тусгах, "Монгол Улсын хууль тогтоомжийг 2012 он хүртэл боловсронгуй болгох Үндсэн чиглэл"-д тусгагдаж Улсын Их Хуралд өргөн мэдүүлсэн байдал, Улсын Их Хурлын даргын захирамж гарч ажлын хэсэг байгуулан боловсруулж буй бодлогын шинжтэй зарим асуудал зэргийг харгалзан үзээд 32 төслийг тусгаж, Монгол Улсын Их Хурлын  тухай хуулийн 15 дугаар зүйлийн 15.2, Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуулийн 22 дугаар зүйлийн 22.2-т заасныг баримтлан боловсрууллаа.

 


Байнгын хорооны хуралдаан дээр Улсын Их Хурлын гишүүн Д.Лүндээжанцан, Ж.Сүхбаатар нар төсөлд тусгагдсан зарим хуулийг хасах, нэгэнт хэлэлцүүлэг эхэлсэн хуулиудыг заавал тусгах шаардлагагүй, төслүүдийн дарааллыг өөрчлөх, Улсын Их Хурлын гишүүн Ц.Батбаяр гэр хорооллыг барилгажуулах, нийслэлийн эрх зүйн байдлыг  багцаар нь шийдвэрлэх зэрэг саналыг тус тус гаргав.

 


Улсын Их Хурлын 2010 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төслийг хэлэлцэх нь зүйтэй гэж Байнгын хорооны хуралдаанд оролцсон гишүүд санал нэгтэй дэмжсэн болно.

 


Улсын Их Хурлын эрхэм гишүүд ээ,

 

Улсын Их Хурлын 2010 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төслийн талаар Төрийн байгуулалтын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье.   
 

Анхаарал тавьсанд баярлалаа.


Д.Дэмбэрэл: - Д.Дондог гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Асуух асуулт байхгүй бол үг хэлэх гишүүн байна уу? За Н.Ганбямба, Л.Гүндалай гишүүд. 


Н.Ганбямба: - Сая өндөр технологийн бодлого батлагдсантай холбогдуулаад тэр Венч капиталын [venture capital] хууль, нөгөө Шинжлэх ухааны паркийн хуулиуд уг нь орж ирэх юм. Тэгэхдээ энэ жагсаалтад ороогүй гэсэн. Ганцхан Инноваци байна л даа. Тэгсэн гэсэн яаж болох байх. 


Хоёрдугаарт нь, Хөдөлмөр эрхлэлтийн сангийн хууль энэ дотор байхгүй байх юм. Хөдөлмөрийн эрхлэлтийн тухай хуульд өөрчлөлт оруулах юмаа хамгийн тэргүүн ээлжинд оруулах нь зүйтэй гэж бодож байгаа юм. 


Д.Дэмбэрэл: - За ойлгомжтой байх аа. Төслүүдээ өргөн барьчихвал тэгээд орох бололцоотой гээд энэ төсөл нь явж байх шиг байна. Л.Гүндалай гишүүн нэрээ татлаа. Баярлалаа. Н.Ганбямба гишүүн ойлгомжтой болсон. Тийм ээ. Баярлалаа. Гишүүд үгээ хэллээ. 


УИХ-ын 2010 оны намрын ээлжит чуулганаар хэлэлцэх асуудлын тухай УИХ-ын тогтоолын төслийг хэлэлцэх нь зүйтэй гэсэн Байнгын хорооны саналаар санал хураалт явуулъя. 


43 гишүүн санал хураалтад оролцож, 36 гишүүн зөвшөөрч, 83.7 хувийн саналаар санал дэмжигдлээ. 


Анхны хэлэлцүүлэг хийлгэхээр Төрийн байгуулалтын байнгын хороонд шилжүүлье. 


Ер нь бэлэн болоогүй төсөл оруулдгийг, энэ жагсаалтад юм оруулдгийг болих хэрэгтэй. Тэр дандаа худлаа байдаг. 


Баярлалаа. Одоо өнөөдрийн хуралдаанаар хэлэлцэх асуудал дууслаа. Хуралдааныг завсарласны мэдэгдье. Өглөө 10.00 цагаас чуулгантай. 09.30-аас Эдийн засгийн байнгын хороо нэг хуралдаад орхих шаардлагатай байгаа шүү. Гишүүд ээ. 09.30-аас Эдийн засгийн байнгын хороо хуралдана. 10.00 цагаас чуулган. Баярлалаа гишүүдэд. 

Хуралдаан 17 цаг 05 минутад өндөрлөв. 

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ: 







Ц.АЛТАН-ОД

